
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Өмнөтгөл 

	“Есөн бадаг шүлгийн орноор” хэмээх яруу найргийн номд ерөөл өргөх хувь надад оноогджээ. Цэрэндоржийн Эрдэнэбаатар хэмээгч найрагч ах маань Сэлэнгийн гаралтай, Улаанбаатар хотын уугуул нэгэн. 

	Амьдрал гэгчийг тэрээр гоёж, чимж бичихээсээ илүү голыг нь олоод хэлчихдэг шударга шулуухан, гүндүүгүй нэгэн гэж би боддог. Шүлгийг нь би ийм тийм гэж цэцэрхэхээс илүү хүнийх нь тухай бичмээр байна. Учир нь уншигч авхай та надтай надгүй “Есөн бадаг шүлгийн орноор” аялах нь дамжиггүй юм. Найрагч ах маань багаасаа л үлгэр шүлэг, номд дуртай нэгэн байсан гэдэг. 1972 оны жолооч тэрээр амьдрал тэмцэл гэгчийг үзэж, үзүүлж чадсан, юм үзэж нүд тайлсан, шүлгэн хүлэгтэй эр хүн билээ.

	Эхнэр Алтанцэцэг нь хүнсний мэргэжилтэй, таван сайхан хүүхэд төрүүлж, өсгөсөн. Одоо бол ач зээгээ тойруулсан, азай хоёр буурлууд юм. Тэр бээр амьдрал бол аялал, аялал бол амьдрал гэж ярих дуртай. Арга ч үгүй биз ээ, энэ номд орсон шүлэг найргаас нь ажихад хорвоогийн юмс үзэгдлийн мөн чанар, түүний хувьсах шинж, жиших харьцааг алс тээврийн замд үзэж, сонссоноо найргийн нарийн мэдрэмжээр баяжуулан, үгийн урнаар илэрхийлдэг болох нь илт мэдрэгдэж байх юм. Машин, морь, шүлэг гэсэн гурван хүлэгтэй шүлэгч ах таныг найргийн тэнгэр ивээх болтугай.

	Гурван их буяны нэг болдог номоо өргөн барьж буй найрагч ахын маань “Есөн бадаг шүлгийн орноор” номд тавтай морилно уу. 

	Сайн сайхныг ерөөсөн МЗЭ-ийн шагналт яруу найрагч 

	Мөнхөөгийн Билэгсайхан 

	 


Багын амраг

	Багын чи минь санагдана

	Байн байн бодогдоно

	Үе үехэн зүүдлэгдэнэ

	Үйлийн үргүй санагдана

	 

	Хүүхэд гэнэн нас чинь

	Хүрэн зүрхэнд хадаастай

	Хошуу шүргэсэн хацар чинь

	Хамгаас ойрхон санагдана

	 

	Оч гэрэлтсэн нүд чинь

	Онож намайг ширтэх юм

	Гутлын жижигхэн мөр чинь 

	Ганцхан наашаа чиглэсэн байна

	 

	Сар сааттал уулзаж

	Санаа сэтгэлээ ярилцана

	Одод чилтэл инээлдэж

	Орой үдшийг мартагнана

	 

	Цэргийн зарлан юугаан

	Задалж чамдаан үзүүлэв

	Цохилох хүрэн зүрхээ

	Заавал надтай явуулна гэнэ

	 

	Мянга наян хоног

	Магад урт шүү дээ гэв

	Миний зүрх хамт хойно

	Маргааштай адил шүү дээ гэнэ

	 

	Зүүнбаянаас захидал

	Завсар үгүй нисгэлээ

	Төв шуудангийн хайрцгийг

	Товлож онилж буулгалаа

	 

	Ардын цэргийн ангийн

	Алаг хайрцгийг элэгдтэл

	Амраг сэтгэлийн захидлыг

	Авдаг боллоо би чинь

	 

	Шуудангийн ногоон онгоцыг

	Сум болгон мөрөөднө

	Бэх нь чийгтэй захидлыг

	Байн байн харуулдана.

	 

	Өдөр хоног салхи шиг

	Өнгөрсөн байх юм нэгэнтээ

	Хоёр зүрхийг дайгаад

	Халагдсан байх юм цэргээсээ

	 

	Цэцэгхэн чамайгаа тэврээд

	Цэгцэрч орлоо амьдрал руу

	Хүрдэн жолоогоо залаад

	Хүрч ирлээ өдий рүү

	 

	Бээлийн чинээ байхаас чинь

	Бие сэтгэлээ баглан байж

	Үр ачаан өсгөн байж

	Үржиж ирсэн байх юм

	 

	Буурал хорвоогийн тоосноос

	Бултаж зугтаагүй бидэн

	Сар жилийн саалтад

	Суларч тавираагүй зангилаа

	 

	Он жилийн уртад

	Орчлонг түшиж яваа чиг

	Балчирхан багын дүр чинь

	Байдаг л янзаараа байх юм

	 

	Багын амраг гэдэг

	Бичихэд хоёрхон үг юм

	Буцаж эргэн харахад

	Бас л урт мөр юм 44 жил.

	 

	Багын амрагийн 44 жилд ханьдаа зориулав. Толгойт 2016-07-03


Сэлэнгэ мөрөн

	Газар дэлхийг хээлэн урсах

	Газрын амь их усан

	Олон голоос эх авсан

	Оломгүй их мөрөн болном

	 

	Түүний нэг чимэг нь болсон

	Төгөлдөр их баян шугуйд

	Түмэн хэлийн шувууд чуулж

	Түүх шастираа дэлгэн хуучилнам

	 

	Дэлхийд данстай их мөрөн

	Дөлгөөн мандалдаа шуугин урссаар

	Багагүй их замыг туулан

	Байгаль далай болон өргөснөм

	 

	Байгаль далай байн байсаар

	Бас л цаашаа яаран урссаар

	Агуу их замыг туулан

	Амар мөрөн болон урснам

	 

	Хэмжээ хил хязгааргүй

	Хөлгүй энэ их усан

	Хэрхэн юуны учраас ингэж

	Холын газрыг зорин бэдэрнэ

	 

	Унаган эх нутгийн минь

	Уугуул усан Сэлэнгэ мөрөн

	Уруул давах үг бүхнийг

	Угтан авч ундалж зочилно

	 

	Захгүй урсах их уснаа

	Загас жараахай нь эрхлэн наадаж

	Үрэл, мойл элдэв жимс

	Үргэлж мөнхөд хаяаг нь чимсэн

	 

	Өнө мөнхийн их усан

	Өр зүрхний мөнхийн шүтээн

	Одод эрхсийг мандалдаа наадуулсан

	Орчлонг тольдсон их мөрөн

	 

	Хувьсгалын өлгий нутгийн ус

	Хүй тасарсан газрын нэр

	Сэтгэл оюун ариусган цэлмээх

	Сэлэнгэ мөрөн мөнхийн рашаан

	Толгойт: 2016-07-04

	 


Магадгүй, байх хоёрт би дургүй

	Магадгүй, байх хоёр 

	Монгол яриаг мохоодог

	Яг, үнэн хоёр 

	Яриа хөөрөөг хөгжөөдөг

	 

	Үнэн, худал хоёр

	Өдөр шөнө шиг зөрүүтэй

	Бодол сэтгэл төөрүүлсэн

	Бөөрөнхий үгэнд би дургүй

	 

	Худал хуурмаг бүхэн

	Үнэн үгнээс зугтаадаг

	Барьц алдах болгондоо

	Байх, магадгүйтэй нөхөцдөг

	 

	“Магадгүй, байх” хоёр

	Монгол зонд хэрэггүй “байх”

	Монгол үгсийн сангаас

	Мөдхөн мартагдаж ч “магадгүй” байх

	 

	Бүтээнэ, чадна хоёр дээр

	Бодит амьдрал оршдог

	Үнэ цэнтэй хоёр үг

	Үүрд хамтдаа л хөтлөлцдөг

	 

	“Магадгүй, байхын” таамаг үгийг

	Монгол даяараа мартаж

	Үнэн үйлийн үнэтэй үгсийг

	Үе дамжин дээдэлж хүндэлье

	 

	Магадгүй, байх хоёрыг

	Мэдээж би сонсох дургүй

	Магад, үнэн хоёрыг 

	Мөнхийн зул болгон өргөе

	 

	Үгийн увдис ямар үнэтэйг

	Үүрд хамтдаа сонсож явъя

	Байх, магадгүйн балаг саадыг

	Бүх нийтээр жигшил болгоё

	Толгойт: 2016-05-24

	 


Үнэний эрэлд

	Эхлэх төгсөх хоёр туйл

	Энэ ертөнцийн хоёрхон үнэн

	Эрж хайгаад эргэж харавч

	Энэ орчлонд үгүй нь үнэн

	 

	Үнэнийг хайсан эрэл бүхэн

	Үүнийг мэдрээд буцаж эргэнэ

	Үнэнийг зарласан худал номлол

	Үүлэн цаана нуугдаж хоцорно

	 

	Үгийн үнийг бүхэн мэддэг ч

	Үнэний жинг хэн тооцох вэ

	Хүсэл хяслын энэ орчлонг

	Хуурамч бүхнээс хэн нуух вэ

	 

	Хаана байна тэр үнэн 

	Хажууд нь очоод харж сонжъё

	Хаана байна тэр үнэн 

	Хамаг бүхэнд зарлаж тунхаглая

	 

	Төрж мэндлээд, төгсөж нөгчтөл

	Түмэн газрыг хэрэн хэсээд

	Үйлийн үрийг дагана гэдэг

	Үнэн худлын завсарт оршино

	 

	Үнэнийг нуусан үүлгэр орчлон

	Үнэ цэнээ хаана нуув

	Үргэлж бидний дэргэд атлаа

	Үнэний үрээс үргэн зугтав уу

	 

	Миний л мэдэх үнэн гэдэг

	Монгол үгсийн санд байдаг ч

	Мөн үнэн чанартаа бол

	Магад хоёрхон байдаг гэнэм

	 

	Үнэн үнэхээр ховор гэдгээр 

	Үнэнээс үргэлж зугт гээгүй

	Худал хуурмаг бүхнийг үргэлж

	Хүй орчлонгоос холдуул гэсэн юм

	 

	Үнэн хэрвээ үрждэг бол

	Үргэлж бидний дэргэд байдаг

	Үнэнээс айсан худал бүхэн

	Үндэс үгүй арилж холдог

	 

	Хаана байна тэр үнэн

	Хажууд нь очоод харж сонжъё

	Хаана байна тэр үнэн 

	Хамаг бүхэнд зарлаж тунхаглая

	 

	Толгойт: 2016-07-24

	 


Тэвчихгүй нь би

	Үүрч явсан бодол

	Үзгээр дамжин гарна

	Үргэлж таны өмнө

	Шүлэг болон очно

	 

	Шад шадаар жагсах

	Санаа бодлын мөрүүд

	Цаас үзэг хоёрын

	Цангааг тайлан нөхцөөнө

	 

	Түмэн олны өмч

	Тортоггүй сэтгэлийн халиа

	Хар цагааны дэнсэнд

	Хатирч буусан үгс

	 

	Өнгөний тансагт биширсэн

	Үгийн сайханд уярсан

	Баяр гунигийн нулимсыг

	Бас л ижилхэн цэгнэсэн

	 

	Таны үнэт цагаас

	Тэсгэл алдан хумсалдаг

	Хориггүй хэдэн мөртөө

	Хорьж бас л тэвчихгүй нь

	 

	Хуудас цаас харагдвал

	Хурдхан шүүрч авах юм

	Хүмүүн тандаа зориулж

	Хувь хирдээ яарах юм

	 

	Бодол гийсэн мэлмийд чинь

	Борог үгс минь хүрээсэй

	Хүсэл хяслын үгсээ

	Хөвөрдөхгүй байж тэвчихгүй нь

	 

	Харийн үгсээс гуйгаагүй

	Холын орноор хэсээгүй 

	Үзэл бодол юугаа

	Үлдээе гэж л бодсон юм

	 

	Тэвчихгүй нь би тэвчихгүй нь 

	Тарчлан сууж тэвчихгүй нь 

	Хувь хирдээ тохирсон

	Хэдэн үгсээ жагсаая даа

	 

	Толгойт: 2016-06-06

	 


Бидний сайхан аавууд

	Аав гэдэг гурван үсэгт

	Арга билгийн зохицол бий

	Аргадуулж үнсүүлж өссөн

	Алгадуулж зэмлүүлж ч үзсэн

	 

	Алдрайхан бяцхан үрдээ

	Аав гэдэг нь төр юм

	Асрал энэрлийн ертөнц юм

	Авах гээхийн ухаан юм

	 

	Тугалын бэлчээрээс эхлээд

	Тив дэлхийг тойровч

	Тэр л гурван үсэг

	Тэнгэрийн хаяанаа өрөөстэй

	 

	Төмрийн дархан ч аав

	Төрийн тэргүүн ч аав

	Өлчир малчин ч аав

	Өрлөгчин барилгачин ч аав

	 

	Булгийн эхийн ус нь

	Булингаргүй бол тунгалаг

	Буурал өвгийн удмыг

	Биширч хүндэлбэл ариун

	 

	Нар дагаж туяарсан

	Нас нэмж намбажсан

	Од тоолж ухаажсан

	Орчлонгийн сайхан аавууд

	 

	Морин эрдэнэ хүлэгтэй

	Мохошгүй үнэнч сэтгэлтэй

	Суран жолоо цулбууртай

	Суудал мөнгөн эмээлтэй

	 

	Энэ л олон аавууд

	Эгэл бидний бурхад

	Харц ардууд цөмөөрөө 

	Хаан дээдэс ч бултаараа

	 

	Торгон хилийн харуул ч аав

	Төмөр хүлгийн жолооч ч аав

	Цардмал барагшин замчин ч аав

	Цал буурал багш ч аав

	 

	Өнө эртний судрыг

	Өмнөө дэлгэж биширсэн

	Хаан эздийн зарлигийг

	Хойч үедээ өвлүүлсэн

	 

	Бүрэн эрхт улсаа

	Бүтнээр нь авч үлдсэн

	Газар шороо нутгаа

	Гамнаж хайрлаж өвлөсөн

	 

	Ёс жудаг юугаа

	Юунаас ч илүү дээдэлдэг

	Монгол төрийн нуруу

	Миний л сайхан аавууд

	 

	Төрийн сүлдэт баганыг

	Түшиж манаж ирсэн

	Төрт улс орноо

	Тахиж шүтэж залбирдаг

	 

	Ургах нартай уралдаж

	Урам зоригоо хөглөдөг

	Унтах нойроо хугасалж

	Улс орноо хөгжүүлдэг

	 

	Аав гэдэг улс

	Арга билгийн зохицолтой

	Аав гэдэг улс

	Амгалан төрийн аргамжаа

	 

	Толгойт: 2016-04-23

	 


Аавын дээл Монгол дээл

	Эцгийн сайхан үнэртэй

	Энгэр хормой нь нөмөртэй

	Аавын дээл дулаахан

	Ая нь олдвол тайламгүй

	 

	Ээжийн урлаж хийсэн

	Энхрий хайраа шингээсэн

	Ээрэм жаврыг сүрдүүлсэн

	Эр сэгсүүргэн энэ дээл

	 

	Нөмөрч унтвал хөнжил

	Нөмгөн хөдөрвөл дах

	Бүсэлж өмсвөл дээл

	Булбарай үрст өлгий

	 

	Ийм нэгэн хувцас

	Эрэлхэг Монголын эдлэл

	Зуун зуундаа салалгүй

	Зоригт Монголын цээжинд

	 

	Айргийн үнэр энгэрт нь

	Арга ухаан товчинд нь

	Нуугдаж хоргодож эрхэлдэг

	Намба төгөлдөр хувцас

	 

	Унаган туурай нударгатай

	Уран шилбэ товчтой

	Монголын газрын зургийг

	Мөнх хэлбэртэй хадгалсан

	 

	Энгэр зах нь эмжээртэй

	Энгийн даруу гоёлтой

	Сүлд хийморь оршсон

	Сунагар ханагар бүстэй

	 

	Өндөр нам цөмөөрөө

	Өтгөс нялхас бултаараа

	Өв соёл хэлтэйгээ

	Өвөр энгэрт нь эрхэлсэн

	 

	Миний аавын дээл

	Монгол түмний хийморь

	Орчлонд ганцхан Монголчууд

	Оёж өмссөн хувцас.

	 

	Улаанбаатар хот. Толгойт 2017-10-29

	 


Лонх

	Хуурай цөлийн элс

	Хоржигнонхон буцалж 

	Хачин сонин хэлбэртэй

	Лонх болдог гэлцдэг

	 

	Олон янзын өнгөтэй

	Онцгой содон галбиртай

	Орон орны хэлээр

	Овог нэрээ зарласан

	 

	Гэзэг үсгүй нүцгэн

	Гоёл чимэг нь градус

	Гарал үүсэл нь мөнөөх л

	Гашуун дарсны сав

	 

	Хөрст газрыг бүрхэж

	Хөлийн аясаар хөглөрч

	Хогийн саванд хоргодож

	Хоног өдрийг өнгөрөөнө

	 

	Лонх хэрвээ зүүдэлбэл

	Лангуунд байснаа дурсана

	Лац ломбо хоёроо

	Лавтай үнэнээр үгүйлнэ

	 

	Өөдөө харсан амтай ч

	Өглөг буянаар дульхан

	Өсгийн тэнцэн босож

	Зогсоо байх нь ховорхон

	 

	Хоосон лонхыг цуглуулж

	Хайлуулж урсгаж цутгаад

	Хүн зоны өмнө

	Хүндлэл бишрэлийг олох

	 

	Цагаан ногоон Дар эхийг 

	Цагаан хэрмээс ч эрхэмсгээр

	Цац суваргатай нь босговол

	Цаглашгүй буян болно

	 

	Шилэн бурхад шинээр 

	Шидийг олон сүндэрлэвэл

	Шашин номын үйлсэд

	Шүтэн бишрэх нь магадтай

	 

	Гэмгүй лонхыг хоосолсон

	Гэнэн олон хошуунууд

	Маанийн зургаан үсэгтэй

	Магад үнэнээр нөхөрлөнө

	 

	Айдас хүйдэс түгшүүр

	Арилж нэгэнтээ одохуйд

	Амар амгалангийн далайд

	Аяндаа бидэн зочилно оо

	 

	Архи юугаан орхиж

	Дар эх болон заларч

	Лонхон цэцэг хагдарч

	Лянхуа цэцэг ургаж

	 

	Лонхны хоржигнох дуун

	Лавайн эгшгээр солигдоод

	Олон насны хойморт

	Орчлон өөрөө гэрэлтмүй

	 

	Толгойт: 2016-12-10

	 


Хундага

	Болор, шилэн бүх л хундага

	Баярын ширээнээ хангинан жингэнэнэ

	Амт тансаг архи сархад

	Амсар дүүрэн бялхаж харагдана

	 

	Хажуу нэгэнтэй нь харшуулж тулгавч

	Хундага түүнд халж согтохгүй

	Будагтай будаггүй олон хошуу

	Бүгдийг хаман хоосолж хүртэнэ

	 

	Олон дахин дүүрсэн хундага

	Олны өмнө зогсоо хэвээр

	Үглэн үглэн үлгэсэн уруул

	Үнэ цэнээ гээсэн харагдана

	 

	Сонин содон хээтэй хундага

	Согтуу нүдэнд уяатай хундага

	Олны өмнө өрөөстэй хундага

	Орон гаран согтдоггүй хундага

	 

	Сархадыг хэрвээ сонирхвол

	Сайх хундага шиг байх нь зөв

	Найр наадам намсаж төгсөхөд

	Намбаа хадгалж үлдэх нь зөв

	 

	Шунан дурлаж хүртсэний эцэст

	Шартаж тарчлахыг мэдэхгүй нь сайхан

	Үүр цүүрээр үйлээн барж

	Үгээ урсгаж ёолохгүй нь сайхан

	 

	Архи хэдий аагтай ч

	Аанай л хундаганаас эмээнэ

	Хүн хэдий ухаантай ч

	Хатуу архинд чадагдана

	 

	Болор, шилэн бүх л хундага

	Бүхний өмнө нүүр баатар

	Архи байвал хийгээд үз

	Ард нь босоо үлдэхийг хар

	 

	Хүний нүдэнд байсан янзаар 

	Харуул манаа шиг зогсоо хэвээр

	Үүрэг зорилгодоо үнэнч хундаганууд

	Үргэлж босоо хэвээр байг

	 

	Улаанбаатар: 2016-12-29

	 


Тамхи

	Тамхи уруул хоёр 

	Тачаалдан байж үнсэлцэнэ

	Танан цагаан шүдийг 

	Тагнай хэлтэй нь бузарлана

	 

	Улаан хоолой дамжин

	Уушги дотор цөмийг нь

	Бохирын нүхтэй адилхан

	Болгож бас л дөнгөнө

	 

	Энэ эвгүй уруул 

	Энд тэндгүй хүрнэ

	Энхрий янагийн уруул дээр

	Элбэрэлт үрсийн хацар дээр

	 

	Талбай гудамж замд

	Тааралдсан хүний нүдэн дээр

	Таримал ургамал цэцэгсийн

	Тансаг ялдам дохиур дээр

	 

	Бохин ялгадас үнэртэй

	Батга шавсан хацартай

	Бах мэлхий шиг өнгөтэй

	Болчимгүй уруул хөөрхий

	 

	Өөрийн биеийг үхжүүлсэн

	Өрөөл бусдыг хордуулсан

	Халаас хэтэвчийг хоосолсон

	Хар утаанаас ухарцгаа

	 

	Тамхийг та биш дээ

	Тамхи таныг татаж байна

	Тарьсан хог утаа чинь

	Түмэн олныг хөнөөж байна

	 

	Гудамж талбай зам дээр

	Гишгэсэн гутлын улан дор

	Төрийн ордны шалан дээр

	Түргэн хоолны ширээн дээр

	 

	Тамхины шарласан иш

	Тамга тэмдэг шиг зулран

	Хүмүүн олон биднийг

	Хайр найргүй басамжилна

	 

	Тамхи анх үүсэхдээ

	Тамын сүвээр дамжин

	Хөрс шороо бузарлан

	Хавж ургасан нь магад

	 

	Мөнгөнд тачаалдсан нэгний

	Мөрөөдөл хүслийг биелүүлэхээр

	Навч юугаа дэлгэж

	Навсайтал ургасан нь мэдээж

	 

	Нохой тоож үнэрлэхгүй

	Хорхой тоож зооглохгүй

	Бурханд ойртох заяагүй

	Болчимгүй нэгнээс зулрахгүй

	 

	Үхлийн хор болсон

	Үйл тамын шившлэгтэй

	Бузрын хор болсон

	Балагт тамхинаас ухарцгаа

	 

	Тавилант орчлонд мэндлэхдээ

	Тамхи зууж төрөөгүй хойно

	Саваагүй энэ зуршлаасаа

	Салах цаг чинь болжээ.

	 


Шинэ жилийн үдэш

	Одот тэнгэртээ тэмүүлсэн

	Олон сайхан гацуур мод

	Айл айлын хойморт

	Алагланхан цацагланхан заларна

	 

	Шинэ оны сүлд мод

	Шинэхэн бүхэн сод тод

	Амжилт бүтээл дууланхан

	Алив сайхныг даллан байна

	 

	Олон олон билгийн үгстэй

	Онч мэргэн ерөөл магтаалтай

	Цасан мөсөн саа унжлага

	Цацаг чимэг өнгөт гоёлтой

	 

	Өвлийн өвгөн өөрөө бас

	Өнөр олон дагуултайгаа

	Цасан охид цана чарга

	Цалгиун сайхан бэлэгтэйгээ

	 

	Балчир үрсийн инээд цэнгэл

	Бэлэг тоссон булбарай гар

	Авьяас билэг аз жаргал

	Алдраа өргөсөн хуучин он

	 

	Хоёр оны уулзах цэг

	Хором бүрийг тоолох цаг

	Оргилуун дарсны амсар дээр

	Олны нүдэнд ойрхон харагдана

	 

	Агаар тэнгэртээ цасан наадуулж

	Ард олноороо алдраа мандуулж

	Өвлийн өнгөт гэрлээн цацруулж

	Өнөө үдэш юутай сайхан

	 

	Цагийн зүү босоо давхарлаж

	Цан хүүрэг зогсоо ажиглаж

	Хүн зоны сэтгэлийн хөг

	Хуурын чавхдасанд уянгалж эхлэв

	 

	Цагийн зүү урагш тэмүүлж

	Цадиг түүхийг шинээр бичихээр

	Ширээн дээрх хуанлийн хуудасны 

	Ширхэг нэгээр эргэж эхлэв

	 

	Улаанбаатар: 2016-12-29

	 


Үлдсэн үг

	Ижийдээ би хайртай гэж

	Энэхэн орчлонгоор зарлая гэтэл

	Норгоод өнгөрсөн бороо шиг

	Нэгэнт би оройтжээ

	 

	Ниргэсэн хойно хашхирах

	Нээрэн чиг эвгүй юм уу даа

	Хүн сонсчихно хүлээ

	Хойш нь тавь хүлээ

	 

	Хүн хүний эх

	Үрдээ үргэлж харагдаж байг 

	Харин би ижийгээ 

	Үргэлж дандаа үгүйлж байя

	 

	Ээжийнхээ ачийг хариулна аа гэж

	Энэхэн дэлхийд жаргаана аа гэж

	Амандаа л багтааж явсан

	Арчаагүй хүүгээ өршөө

	 

	Үүл хүртэл усаа орхиод

	Үелэн хоргодон нүүдэг хорвоод

	Үрээн орхиод буцах гэдэг

	Үнэхээр хэцүү байсан л байхдаа

	 

	Намар, хаврын сүүмгэр цагаар

	Навчис ногоорч,шарлах үеэр 

	Тэнэгхэн хүүгийн борхон тархинд

	Тэрэг тэргээр гэмшил хургана

	 

	Нулимсаа арч хойшоо

	Нусаа тат доошоо

	Хүн сонсчихно хүлээ

	Хойш нь тавь хүлээ

	 

	Нар өглөө тэнгэртээ мандана

	Надад тэгэхэд ижий минь ирэхгүй

	Сар дахиад л хээр хононо

	Салан хүү чинь гэмшиж ханахгүй нь

	 

	Эргэж туулах нас гэж байвал

	Эх хүн болж үзнэ ээ би

	Үрийн санаа ууланд очдогийн 

	Үнэ цэнийг тайлна аа би

	 

	Олны нүд үзэх нь үзэг

	Олны дайтай явна аа би

	Хүн зон сонсох нь сонсог

	Хойш нь тавилгүй ухаарна аа би

	 

	Цаг алдвал нөхөж болдоггүй 

	Цалгар орчлонгийн цадиг хатуу

	Гэнэ алдвал засахад хэцүү

	Гэгэлгэн өнгөтэй гэмшил хэцүү

	 

	Улаанбаатар: 2016-12-29


Нарс

	Уулын өндөртэй уралдаж

	Ургаа чигтээ зүтгэсэн

	Өвгөн нарс мод

	Уначихсан байх юм

	 

	Зууныг элээн зүтгэсэн

	Зогсоо нь үгүй ургасан

	Өнө сүрлэг түүх

	Өөрөө унаагүй л байлтай

	 

	Газрын хөрсийг хаван байж

	Гар үндсээ шигтгэн байж

	Наран өөдөө тэмүүлж

	Найр тавин мишээсэн

	 

	Харах нүдний баясал

	Хараа алсрах бараа

	Хөөрхий энэ л нарс

	Хажуулдаж хэвтэх нь юуных вэ?

	 

	Уулын энэ л царам

	Унагаж түүнийг шилгээв үү

	Уршигт муу санаатан

	Улайрч түүнийг огтлов уу

	 

	Уултай уралдаж ургасан 

	Уран гоолиг нарс мод

	Харин одоо газарт

	Хожуулаас намхан харагдана

	 

	Нарнаас тасран салж

	Намтар түүхээ гөвж

	Газарт хөсөр унахдаа

	Гомдсон байхдаа хөөрхий

	 

	Цаг нь ирэхээр бүгдээр 

	Цадиг түүхээ үлдээж

	Энэ л орчлонгийн жамыг

	Эрхгүй дагадаг болохоор

	 

	Өвгөн нарс мод

	Өөрийн мэдэлгүй унахдаа

	Өвдөг сөхрөн байж

	Уйлсан уу? гуйсан уу? дугараагүй ээ...

	 

	Сэлэнгэ Улаанбаатар: 2017-01-20

	 


Ус

	Ус гэдэг угтаа

	Хоёрхон үсэгтэй үг

	Ус гэдэг чухамдаа

	Хамгийг тэтгэгч амь

	 

	Ургамал амьтан бүгдээрээ

	Усгүй бол яанам бэ?

	Уран үгсээр түүнийг

	Урин дуудаад ч яах юм бэ?

	 

	Тив дэлхий аясаараа

	Төрмөл таримал цөмөөрөө

	Ус нэхсэн амьтай

	Урьдах өдрийн мөртэй

	 

	Хуванцар савтай ус чиг

	Хуйлран шуугигч тэнгис ч 

	Амьдрал тэтгэгч хүчин

	Аргагүй мөнөөсөө мөн

	 

	Алт, доллар хураагаад

	Авдарт хийж нуугаад ч

	Усны өмнө тэдэн

	Ундаа болох уу бидэнд

	 

	Дор бүрнээ бидэн

	Дусал усаа хайрлаваас

	Хойч үедээ хүргэх

	Хамгийн том бэлэг

	 

	Эрин галавыг элээсэн

	Эрдэнэт амьдралыг тэтгэсэн

	Амьд бүхний амь

	Асрал энэрлийн далай

	 

	Ус чандмань эрдэнэ

	Угаас бидний шүтээн

	Эх болсон дэлхийн 

	Энэрэл хайрын зүрх

	 

	Усны амтыг бүхэн

	Ундлан таалж хүртэнэ

	Улс гүрэн даяараа

	Урмын үгсээр мялаана

	 

	Улаанбаатар: 2017-01-05


Ээжээ

	Ээжийнхээ элбэрэлт мутраар

	Зулайгаа нэг илбүүлж

	Энэрэлт зөөлөн уруулаар нь

	Үнсүүлж нэг үзэх сэн

	 

	Сүү үнэртсэн энгэрт нь

	Бусдаас нуугдаж очоод

	Сэмхэн санаа алдаад

	Шургачин хоргодож үзэх сэн

	 

	Тэмээ шиг гүрдгэр хүүгээ

	Тэвэрч өргөх гэж будилна даа

	Тэнгэр их хайраа

	Цутган байж уйлна даа

	 

	Бодол хүслийн үзүүрээ

	Нийтгэн байж зангидна даа

	Буцаад хэзээ ч салахгүй гэж

	Бат үнэнээр хэлнэ дээ

	 

	Ийм л нэгэн ээжийн

	Эрх танхил хүү би

	Элээж бардаг орчлонг

	Гэтэлж яваа хүн би

	 

	Сар нөмөрсөн хорвоог

	Сонжиж бэдэрч явна аа би

	Сайхан буурал ижийгээ

	Санан гансарч явна аа

	 

	Намайг дааж яваа даа 

	Нарлаг хорвоо өгөөмөр ч

	Настай буурал ээжийн минь

	Хайрыг яахан гүйцэх вэ дээ

	 

	Эхийн сэтгэл гэдэг

	Эгнэшгүй хүчтэнийг

	Энэхэн дэлхий даяар

	Эрдэнэт хүн л зарлана даа

	 

	Улаанбаатар: 2017-01-08

	 


Сүүн сүрчигт Ээждээ

	Мөнхийн ус гэгчийг 

	Мөрөөдөж хайгаад олдог бол

	Алтан бумбад дүүргээд

	Аваачиж өгөх сөн ижийдээ

	 

	Нар асгарсан хайраараа

	Над руу мөрөн буулгаад

	Насны намартай айлсаж

	Налайж суугаа ижий минь

	 

	Алганд багтдаг сөөхийг минь

	Алтан гадаснаас ч эрхэмсгээр

	Авдар савнаасаа ч дээгүүр

	Аминчлан тахидаг ижий минь

	 

	Цастай зун ижийгээ

	Цаг хугацаанаас харамлаж

	Дэргэдээ үргэлж байлгаж

	Дээдлэн тахиж явах сан

	 

	Үр минь гээд өмөлздөг

	Үүднээс цааш саравчилдаг

	Сүү дэлгэж нойрсоод

	Сүүдэр үргээж сэрдэг

	 

	Хоносон цайгаа залгилж

	Хонгор уургаа шимүүлсэн

	Бүлээн сүүтэй наран

	Бүрхэг шөнийн саран

	 

	Ижий тандаа үр чинь

	Эрхлэн байж уйлъя

	Энгэр цээжийг нь чичрээж

	Эвийлэн хайлан уусъя даа

	 

	Сүүн сүрчиг ханхлуулж

	Сүүдрээс дайжиж жаргаая

	Сүлд хийморьт тань сөгдөж

	Сүслэн байж хайрлая

	 

	Үр бүхэн эхийгээ

	Үргэлж хайрлаж явагдаа

	Үүлэн сүүдрээс ч харамлаж

	Үнсэн таалж баясагдаа

	 

	Улаанбаатар хот. Толгойт 2018-01-10—18-нд


Ээжийнхээ хөргийг харахад

	Нар гэрэлтсэн харцаар 

	Намайгаа үргэлж ширтэх юм

	Үрдээ санаа нь зовохдоо

	Үргэлж ширтдэг ч юм болов уу

	 

	Хүй орчлонгийн тоосыг

	Хөдөлгөж яваа үрдээ

	Хайр юугаан илгээсээр 

	Харуулдаж байдаг ээж минь

	 

	Дээд тэнгэрийн оронд

	Диваажин байдаг гэдэг

	Буянаа дагаад ээж минь

	Байдаг л байх даа тэнд

	 

	Ижийгээ их л санах юм

	Энэ л зургийг ширтэх юм

	Хором бүрийг минь ажсан

	Хосгүй бурхан хөрөг

	 

	Буурал болсон үрээ

	Хурган цагаан үүлтэй өдөр

Ээждээ бичсэн захидлаас...

	Дорноговь Зүүнбаян Ц.А 03-96-р хайрцаг, шинэхэн байлдагч 
Ц. Эрдэнэбаатараас:

	Сайн байна уу, ээж ээ?

	Хаяа хязгааргүй цэлийх мөнх хөх тэнгэрийн доорх эх орны манаа энхрий үр чинь энэ дэлхийн бүх эхчүүдийн баярын мэндийг сэтгэл дэвсэн мэндчилж байна. 

	Ээжээ манайхан болоод нутгийн зон олон минь бүгд бие амгалан, сэтгэл тэнүүн буй за. Хүү нь сайн. Аавын олон хөвгүүдтэй мөр зэрэгцэн ханьсаад дутуу зүйлгүй сэтгэл амар байгаа хэдий ч ижий таны минь сүүтэй энгэр, энхрий хайр, ааруул дэвтээсэн бор аяга үе үехэн сэтгэл эзэмдэн санагдахыг нуух юун. Хүү нь таныгаа энэ ертөнцийн хамгийн сайхан ээж гэж боддог шүү. Ботгон цагаан үүлс тэнгэртээ нүүсэн ийм л нэгэн өдөр хүү нь тандаа энэ захидлыг бичиж сууна. Ижий минь та хүүгээ халагдаад очтол биеэ сайн асарч энх тунх сайн байхыг бодоорой. Юухан байх вэ ээ хүү нь хаврын нэгэн нартай өдөр нар хайр гэрэлтсэн ижий тандаа дэлхий дүүрэн хайр тээгээд л очиж, нялхын үнэрт хацар юугаан үнсүүлж жаргаана аа. Тэнгэрийн хаяанаа бараан үүлс харагдахад таныгаа даарч хөрчих вий гэсэндээ тэртээх үүлсийн бүр дээр нь харагдтал санадаг шүү ээжээ. 

	Хуаран дүүрэн нөхөд минь эх нутаг ижил дасал бүхнээ дурсан ярих нь олонтой, үүний дотроос ээжийн тухай яриа өрнөхөд өр зүрх минь уясан хайлж өмөлзөх нь олон тохиох хэдий ч эрхэм үүрэг хүлээсэн эх орны цэрэг ижийгээ санан уйллаа гэж хэлэгдэхээс нэрэлхэн маадайх ч дотоод сэтгэлийн минь чанадад ижий минь та л байдаг шүү. Ээжээ таныхаа нүдэнд үр чинь буудайн чинээ харагддаг ч бүрэн эрхт улсынхаа мэлмийд эх орны цэрэг шүү дээ, үрдээ санаа бүү зовоорой. Аавын бичсэн захиаг өчигдөр хүлээн аваад баярлаж сууна. Уг захидалд таныг хүүгийнхээ захиаг хүлээн аваад үг бүрийг нь мэгзэм мэт цээжлээд авдартаа хийж амсхийдэг гэж дүрсэлсэн байна билээ.

	Дүрслэх гэснээс ээж ээ! би энхжиний сайхан орноор тантайгаа хамт зугаалж явна гэж зүүдэллээ. Тэнд адуу мал нь багширсан, айл хотол нь жигдэрсэн, хүн зон нь жаргал цэнгэлээр бялхсан, үнэхээр л нэг энхжиний нутаг байх юм аа. Тэнд одоогийнх шиг дээр дор, баян ядуугийн ялгаа, атаа жөтөө, авлига, албан тушаалын хийрхэл, энэ тэрийг мэддэггүй бүгд нэгэн хэвийн дэлгэр сайхан амьдралтай, хүүхэд багачууд нь боловсролтой, өвөлдөө ямар ч утаагүй, гудамж зам нь ямар ч түгжрэл хүндрэлгүй, байгаль орчин нь бүр унаган төрхөөрөө, ерөнхийлөгчийн засаглалтай, хаанаас ч хэнээс ч хараат бус, нэг ч цагдаагүй, зөвхөн хилийн цэрэгтэй байх юм. Энэ сайхан оронд ирснийх би ижийдээ бэлэг болгон үнэртэй ус бус мөнхийн ус авч өгч байх юм. Мөн буцаж хариад өгнө гэж аавдаа архи бус амар амгалангийн рашаан авч байна. 

	Ийм л сайхан зүүднээсээ сэрчхээд их л юм бодлоо... Энэ зүүдэндээ их хоргодсон гэж байгаа, гэхдээ яах вэ зүүд зөнтэй л гэдэг, хэзээ мөдгүй улс эх орон минь зүүдэнд үзсэн энхжиний сайхан орон шиг амар амгалан, заяа түвшин ардынхаа харьшгүй хөдөлмөрийн үр шимээр энхжиний сайхан Монгол болно гэдэгт эргэлзэлгүй итгэж үргэлж өөдрөг сайхан явдаг болсон шүү. 

	Ээж ээ! бүрээн дуу дуугарч байна. Энэ бол анги нэгдэх тушаал. Хүү нь тэнд байх учиртай тул дараагийн захидлаар уулзталаа түр баяртай.

	Мэндлэн ёсолсон: Ижийнхээ сүүн энгэрийн сүлдэт товч хүү чинь

	Мэндлэн ёслуулсан: Сүлдэт баганын эзний ээж, сүүн хурын тэнгэр ижий минь та. 

	Цэрэндоржийн Эрдэнэбаатар

	 


Хар цэцэггүй орчлон

	Гал улаан цэцэгс

	Амь тээсэн алаг хорвоод

	Аяа би хоёр нартай

	 

	Үр бүхнийг хос нар 

	Үргэлж дэргэд нь гэрэлтүүлж байг

	Үгийн увдис бас тэднийг

	Үнэн зөвөөр чимж байг

	 

	Ижийгээ би дуулах дуртай

	Энгүй орчлонд дуудах ч дуртай

	Нар асгартал санах дуртай

	Намарын бороо шиг уйлах ч дуртай

	Аяа би хоёр нартай.

	 

	Улаанбаатар хот. Толгойт. 2019-07-03

	Мянга мянган хаврын нэгэн ханш нээх өдөр.

	Улаанбаатар хот. Толгойт 2018-04-05-ны үүрээр.

	Чармай нүцгэн байсан юм гэдэг

	Чарлаж уйлж ирсэн юм гэдэг

	Толгойт 2015.8.26

	Өглөө босоод санахад

	Өөдөөс тосоод сайхан

	 


Халаасны шүлэг

	Яруу найргийн тэнгэр дор 

	Янжинлхамын мэлмий дор

	Яралзах оддын гэгээн дор 

	Яруу шүлгээ би бичнэ

	 

	Хаврын шөнийн тэнгэр дор

	Хавирган сарны туяан дор

	Хол ойрын бодол дор

	Халаасны шүлгээ би бичнэ

	 

	Зуун зууны дурсамж дээр

	Зураг хөргөн урлан дээр

	Зуны үдшийн тогтуун дээр

	Зулраа шүлгээ би бичнэ

	 

	Нарны буман цацрагийн дэргэд

	Намрын алтан тариан дэргэд

	Насны ханийнхаа цайны дэргэд

	Номын бадаг шүлгээ бичнэ

	 

	Өнө мөнхийн тэнгэртэй ханьсан

	Өвлийн шөнийн жавартай ханьсан

	Өргөө хот хүрээтэй ханьсан

	Өргөн олондоо шүлгээ бичнэ

	 

	Уншин таалж тунгаахгүй бол

	Уяран саатаж баясахгүй бол

	Сэтгэлийн үзүүр сэмрээх

	Шүлэг хаанаас ирэх вэ

	 

	Бодлын гүнээс нүүн ирсэн 

	Бадаг шүлэг минийх ч гэлээ

	Өргөн олноо зорин урсах

	Өмч нь юм шүү түмний минь

	 

	Хорвоогийн түмэн өнгөтэй нөхцөж

	Хотол олны амьдралд ууссан

	Хажуу дэргэдээс урган боссон

	Халаасны шүлэг минь ийм буюу

	 

	Толгойт: 2015.08.25

	 


Шүлэг минь

	Холоос түүж дүүрч ирээгүй

	Дэргэдээсээ хэлхэж холбож бичсэн

	Дээр дооргүй борог үгтэй

	Дэнхэл донхолхон хэдэн шүлэг минь

	 

	Даваа даван бууж яваа

	Дэрчгэр шар өвгөн миний 

	Дэлгэж тавьсан түүх бишээ

	Дэврүүн их хүсэл ч бишээ

	 

	Өнгөрсөн хийгээд ирээдүйн заагт

	Өнөөдөр миний савлаж яваа

	Өөрөөсөө болоод өрөөлөөс хайсан

	Өвлөж авах амьдрал юм даа

	 

	Буцаад намайг явсан хойно

	Буурал хорвоог орхисон хойно

	Бор дэвтэрт минь байх болов уу

	Бохирын сав руу орчих болов уу

	 

	Үнэтэй бус ч үнэн үг

	Үрэгдэж бүү тасраасай билээ

	Хэн нэгний булан тохойд

	Хоргодож бас л байгаасай билээ

	 

	Бор дарсанд согтоогүй үг

	Бодол сэтгэлээс зугтаагүй мөр

	Үзэг цааснаас мэндэлсэн үг

	Үнэн худлаас тасарсан мөр

	 

	Тарчиг ядууг тогшихгүй үг

	Тансаг баянд зусрахгүй мөр

	Тоож уншвал товчхон үг

	Тасчаад хаявал бяцхан мөр

	 

	Он жилийн уртад намайг

	Ундаалан ирсэн хэдэн үг

	Орчлонгийн хүрднээс өмчилж авсан

	Урдаа барих хэдэн мөр өө.

	 


Хаана байна залуу нас минь

	Алсарч холдсон залуу насыг

	Аргадаж дуудаад ч ирэхгүй

	Дурсамж дүүрэн мөчүүд

	Дүр зургаас хэтрэхгүй

	 

	Он жилийн уртад

	Ороо бусгаа явсан даа ч

	Ойртож болдоггүй ч юм уу

	Оргүй гирвэшдэг ч болов уу

	 

	Булан тойроод л учирдаг

	Бүл нөхөд минь цөөрөөд л

	Буурал хорвоогийн цадигийг

	Баталж нотолж харуулаад л

	 

	Томоогүй багадаа мөрөөддөг

	Том хүн боллоо чиг

	Хүүхэд гэнэн залуу нас

	Хүслийн үр нь байж дээ

	 

	Ухаан бодлоо нэрэн байж

	Унтах нойроо хасан байж

	Хийсэн бүтээснээ харахад

	Хийсвэр ч юм шиг бодогдоно

	 

	Бодлын үзүүрээс бүдгэрдэггүй

	Борхон зүрхнээс салдаггүй

	Харь холоос ирсэн 

	Хангал догшин залуу нас аа

	 

	Орчлонгийн хүрдэнд ижилсэж

	Олон жил нөхөрлөөд

	Орогнож надтай нөхцөөд

	Оргож зугтсан залуу нас 

	 

	Биднээс гэрэл цацарч

	Биеэс хүч ялгарч

	Бүтээж хийж явсныг

	Буурал хорвоо мартаагүй

	 

	Цагийн хүрдийг буцааж

	Цадиг түүхийг эргүүлбэл

	Нар сар шиг залуу нас

	Надаас тэнд нуугдсан байх

	 

	Адлагдаж чичлүүлсэн нийгэмтэй

	Ард үлдсэн залуу нас

	Хийсэн бүтээсэн ихэнх нь

	Хэлмэгдэж үлдсэн залуу нас аа

	 

	Танхилхан залуу нас минь

	Түр зуурхан чиг ирээч

	Тэтгэврийн хэдээ аваад

	Томоогүй чамайгаа дайлъя

	 

	Хайр юугаар хур буулгаж

	Хачин сонин шүлэг бичилцэж

	Хамтдаа туулсан үеэ дурсаж

	Хундага согттол дугараа өргөе

	 

	Ач зээгээс гирвэшин байж

	Алив сайхнаар аашлан байж

	Залуу нас чамайгаа

	Зад согтоож хав даръя

	 

	Хаана байна залуу нас минь

	 

	Хаврын мөчир навч шиг 

	Хамтдаа хоёулаа ургасан ч 

	Нялуурч бялуурч согтоод

	Намар ирэхийг мартсан байж

	 

	Бяр чадал амтагдсан

	Баяр цэнгэлээр бялхсан

	Зуурдын тэрхэн агшныг

	Залуу нас гэдэг юм байж

	 

	Эргэж буцах нүүдэлгүй

	Эвсэж дахин золгодоггүй

	Зулраа чигтээ зугтдаг

	Залуу нас минь баяртай

	 

	Хөрстөд намайг ирэхэд

	Хүндлэн тосож аваад

	Насны хугасыг хүртэл

	Намайг аргадсан залуу нас аа

	 

	Ирж буцдаг хорвоод

	Ижилсэж хоёулаа ханьсаад

	Намтар түүхээ бичилцэн

	Наадаж явснаа санана уу

	 

	Алганы хоёр тал шиг 

	Алаг эрээн хорвоод 

	Нэг нэгнээ марталгүй

	Нэхэн дурсаж явъя даа

	 

	Гав гинж шиг үрчлээтэй

	Газрын үндэс шиг галбиртай

	Энэ л хэдэн хөгшдийн 

	Эрлийн үзүүр мухардав

	 

	Залуу нас минь баяртай.

	 

	Толгойт 2016.05.01

	 


Одод

	Хараа алсрах алсын одод

	Харах нүдэнд ойрхон харагдана

	Хан хурмастын тэнүүн уудамд

	Хачин сайхнаар зугаацан наадна

	 

	Холхи газраас бидэнд илгээсэн 

	Хачин содон олон нэртэй

	Сая живаа жилийг туулсан

	Сансар эрхсийн олон гарагууд

	 

	Дээшээ харахад тэнгэрт цайвалзаж

	Дэргэд, хажууд, усанд эрхэлж

	Үдшийн бүрийгээс үүр цайтал

	Үргэлж бидэнтэй хамт байх юм.

	 

	Одон гарагийн сонин дурангаар

	Ойртуулж бүгдийг харсан ч биш дээ

	Одод бүхэн өөр хоорондоо

	Ондоо ондоо байдаг л байлгүй

	 

	Улс бидний нүдэнд харин

	Усны дусал шиг ижилхэн харагдана

	Том жижиг л гэхээс бус

	Тоймтой өөр харагдах нь үгүй

	 

	Хүмүүн бидний заяа төөрөг

	Холын ододтой хамаатай гэдэг

	Зурсан зураг, жам ёс нь

	Заавал нийцсэн байдаг гэлцдэг

	 

	Сартай хамт ханьсан байдаг

	Санаа бодлыг сүлэн байдаг

	Одод бүхэнд өглөөн наран

	Ондоо өөрөөр тусдаг болов уу

	 

	Ус, гал, ургамал, амьтан

	Угтаа тэнд байдаг болов уу

	Үнэн худал нь нэгнээ мохоож

	Үргэлж зөрчилдөн байдаг болов уу

	 

	Оддыг өмчилсөн боссууд

	Одоо хэр нь ээ төрөөгүй л байна

	Орчилгүй шуналын үзүүр ёзоорт

	Орж гарч л явдаг болов уу

	 

	Одод хоорондоо хоршин байдаг

	Ойр нэгнээ түшин байдаг

	Хязгааргүй тэр орон зайд

	Хүний хүсэл хүрсэн байдаг.

	 


Чоно

	Чоно, чонон сүлдэндээ улилдана

	Чоно, хөндий талаар гүйлдэнэ

	Чоно, чонын заяанд төрсөндөө

	Чоно, эрдэн эрдэн улилдана.

	 

	Чононд сайн нэр үгүй ч

	Чоно гэрийн тэжээвэр байгаагүй

	Чонын санааг хүн гүйцээгүйдээ л

	Чононд атаархан муулдаг нь үнэн

	 

	Буруу гэгдсэн нүглийнхээ өмнөөс

	Бусдын өмнө хүлцэл өчдөггүй

	Тэмцэлдэн явж амьдарсныхаа төлөө

	Тэнгэрлэг хийморьтой явдаг байх юм

	 

	Хайруу хөлдүү зуд турханд

	Хөлдөж үхсэн чоныг үзсэн үү

	Өл хоолгүй өеөдөж зүдрээр

	Өлсөж үхсэн чоныг харсан уу

	 

	Үнэн хэрэгтээ чоныг дуурайж

	Өрсөлдөн тэмцэж амьдрах ёстойг

	Өнөө хүртэл хүн гэгч

	Өөртөө шингээж чадсан гэж үү

	 

	Чонын нүдэнд амьдрал багтаж

	Чингэсийн нүдэнд дэлхий багтаж

	Омгорхож явсныг одоо хүртэл

	Олноор шагшаад бардаггүй л биз дээ

	 

	Өвгөрсөн чоно үхэн үхтлээ

	Өөрийгөө тэжээн явсаар нөгчдөг

	Өндөр насны тэтгэвэр горьдон

	Өнөөгийн бидэн шиг яваагүй нь үнэн

	 

	Бусдын нүдэнд буурал чоно

	Булайгаа дэлгэж яваагүй нь үнэн

	Чонон сүлдэнд өргөсөн тангаргаа

	Чадал гээн мартаагүй нь үнэн

	 

	Бэлтрэг юугаа хүнд суйлуулж

	Бүлээн цусаа харуулаагүй бол

	Саарал чоно сайхнаар хэлэгдэн

	Сайны тоонд ч багтах байсан уу

	 

	Алдар юуг нь өргөх гэж

	Араатан чоныг магтаагүй ээ би

	Үнэн мөний эрэл намайг

	Үргэлж гижигдээд горьгүй нь ээ

	 

	Өвгөд дээдсийн цэргийн бодлого

	Өнөөх л чононоос үүдэлтэй гэдэг юм

	Санаа бодлыг нь сайтар ухаарвал

	Саарал чоныг гавалтай гэдэг юм

	 

	Газар нутгаа өөрөө захирч

	Гадна гийчнээс харамлах ёстойг

	Саарал чоно санаа бодлоосоо

	Салгаж хэзээ ч орхиогүй юм шүү

	 

	Өнөө цагийн ихэс дээдэс

	Өвгөн чононоос санаа авч

	Түмэн олноо амар жаргаах

	Төрт ёсоо сахиасай билээ

	 

	Андуу ташаа төрийн бодлогыг

	Аюул дагаж явдаг гэдгийг

	Азарган чоно амаа ангайн

	Анхааруулж байна ард чинь зогсоод

	 

	Чонын нүдэнд хүмүүн бид

	Чухам ямар харагддаг бол

	Хүний нүдэнд чоно яахлаараа

	Хачин жигтэй харагддаг юм бол???

	 

	Толгойт 2016.08.17.

	 


Цай

	Цангааг тайлж тамир сэлбэх

	Цайны амт цаанаа өөр

	Мэндийн дараа залгаж ирэх

	Миний нутгийн цай сайхан

	 

	Босго давсан бүхэнд барихаар

	Бодол сэтгэлээ шингээн самарсан

	Аагтай шаргал цайнд минь

	Ашдын сайхан билиг оршдог

	 

	Хүн зоны хүндлэл болсон

	Хүсэл сэтгэлийн түлхүүр болсон

	Ээжийн аягалсан энэ цай

	Энэхэн орчлонг бүхэлд нь сүлнэм

	 

	Газар газрын цайны нэрийн

	Гарал язгуур нь нэг юм

	Үүсэл үүдэл нь нэг учраас

	Үйл зорилго нь нэг л байх юм

	 

	Борцтой, будаатай, сүүлтэй цай

	Сультай, сульхиртай сонин цай

	Хоолыг ч орлох ховор цай

	Хачин сонин олон цай

	 

	Миний нутгийн ёс заншлыг

	Мэдье гэвэл цайг нь шинж

	Мэндэлж хүндлэх ёс жаягийг нь

	Мэлмий оюунаараа задалж тайл

	 

	Уламжлалт бурхдадаа дээжилдэг

	Уул хангайдаа өргөдөг

	Ураг садандаа залдаг

	Уургийн улаан цай сайхаан

	 

	Цайны амтыг авсан хүн

	Цаанаа нэг л өег харагдана

	Цайлж дуусаад босох зуураа

	Цангинам жаврыг буцаахаар үзэгдэнэ

	 

	Сульдсан бүхнийг сэргээж асрах

	Сонин содон шидтэй цай

	Өвөг дээдсээс өнөөг хүртэл

	Өвлөж ирсэн мөнхийн цай

	 

	Толгойт 2016.08.20

	 


Жолооч
(Найраглал)

	Алсын харгуйг дагасан

	Аян замыг туулсан

	Ардын буяныг тээсэн

	Алдар нэр минь жолооч

	 

	Мандах нартай уралдан

	Маргаашийн зүг яарсан

	Хүрэх замыг эвхсэн

	Хүдэр бие минь жолооч

	 

	Даваа гүвээг давсан

	Давхиж түргэн хурдалсан

	Урдах замыг туулсан

	Унасан хүлэг минь машин

	 

	Нар сарны гэрэл дор

	Намуухан сайхан байгаль дээр

	Намтар түүхээ бичилцсэн

	Нэр алдар минь жолооч 

	 

	Аяны гал тогоотой

	Авдар орлох хайрцагтай

	Хүрэх газрын хүнстэй

	Хөдөө хүрээний танилтай

	 

	Сум нэгдлийн хооронд

	Сүрхий олон замтай

	Тэр үеийн жолооч нарт

	Танихгүй хүн гэж цөөхөн

	 

	Одоо хийгээд, жолооч нар

	Огт өөр болжээ

	Цардмал дардан замаар

	Цахилж дүүлээд л хүрчих юм

	 

	Бидний үеийн жолооч нар

	Бахдаж гайхан сонжих юм

	Цаг өөр болдгийн

	Цадигийг бахдан шагших юм

	 

	Машин зам хоёроо

	Муулж үзээгүй бидэн

	Алдар нэрийн хойноос

	Аргадаж гүйгээгүй санагдана

	 

	Улс нийгмийнхээ төлөө 

	Уралдаж гүйлдсэн бидэн

	Ухаан чадал хоёроороо

	Урагшилж явсан үе сэн

	 

	Арван найман аймгийг

	Алгасаж тойроод талийна

	Авгай хүүхдийн сураг

	Алсад гэртээ л дуулдана

	 

	Алсын аянаас гэртээ

	Алхаж орох сайхан

	Хэтэвч дүүрэн мөнгөтэй

	Ханхалзаж байх сайхан

	 

	Толгойт орчмын нутаг

	Тээвэрчин бидний дүүрэг

	Тос, шороо тоостой

	Тонгочиж өссөн нутаг

	 

	Машин чиргүүл хоёроо

	Машид сайн тордоно

	Магтаал сайшаал хоёроос

	Мөнөөх л чиргүүл минь хоцорно

	 

	Буцах ачаа сурч

	Бузгай сайн чардайна

	Бусдын эвийг олж

	Барин тавин зүтгэнэ

	 

	Гар сарвайсан бүхнийг 

	Гомдоолгүй бүгдийг авч явна

	Зам гудамж дагуу

	Зогсож буулгаж өгнө

	 

	Өвөлжөө хаваржаанд буух

	Өнөөх найзынд зочилно

	Хүргэж үйлчилсний эцэст

	Хонь малаар шагнуулна.

	 

	Замд саатсан нэгэндээ

	Зорин хүрч очоод

	Заавал туслах ёстой

	Зарлиггүй хуулиа дагана.

	 

	Тэр үеийн жолооч нар

	Тэгж нэгэндээ туслаад

	Халамж юугаа хүртээгээд

	Хамт л явдаг байсан сан.

	 

	Хээрээр гэр хийж

	Хэдэн жил явсныг

	Хачин сонин явдалтай

	Хэрхэн яаж учирсныг

	 

	Хэн бүхэнд ярьдаггүй ч

	Хүн бүхэн ойлгоно

	Хачир багахан ордгийг

	Хасаж ойлговол тохирно

	 

	Бидний үеийн жолооч нар

	Бүлээн халуун сэтгэлтэй

	Бүл олноороо нийлэхээрээ

	Баахан задгай яриатай

	 

	“Зил” голдуу машинаа

	Зад чимж гангална

	Никель голдуу тоногоор

	Нэмж гоёж гоодно

	 

	Холын долгионы радиог

	Хангинуулан байж чагнана

	Адарсүрэнгийн дууг ч

	Аялан даган дуулна.

	 

	Найр наадам тааралдвал

	Нэг ч их ухрахгүй

	Хувь хишгээ тохируулаад 

	Харгуй замдаа шуударна

	 

	Алсын тээвэрт анхлан

	Архаг багшийг дагалдана

	Авьяас чадвар юуг нь 

	Албадан маягаар сурна

	 

	Ачаандаа бол манаач

	Падаандаа бол нярав

	Машиндаа бол жолооч

	Машид олон гуншинтай

	 

	Энэ л олон мэргэжил

	Эвлэрч цуглараад тээвэрчин

	Жор юуг нь тохируулсан

	Жолооч гэдэг алдартан

	 

	Өвс тээврийн замд

	Өргөн олноороо цуваанд

	Уул овоо шиг цөмөөрөө

	Урсаж одно тийшээ

	 

	Мөнгө төгрөг, хэтэвч нь 

	Минийх чинийх ялгаагүй

	Аян замын тогоонд

	Адилхан урсаж орно

	 

	Өвлийн идэш үүцээ

	Өмбий цөмбий бүхлээр нь

	Өөр өөрийн гэртээ

	Өрж буулгаж хураана

	 

	Салаа олон замын

	Саатал үгүй гийчин

	Санасан хүрсэн газраа

	Садан төрөл шиг зочин

	 

	Ийм л нэгэн хүрээ

	Эгэл бидний амьдрал

	Тээврийн тогоонд буцалсан

	Тос даасан боорцгууд

	 

	Хээрийн цайгаа дээжилсэн

	Хэн бүхний сэтгэл

	Хэзээд бэлэн байх

	Хуудуу нь үгүй итгэл

	 

	Хавар намрын ажил

	Хадлан тэжээл бордоо

	Зад зудын дайчилгаанд

	Зогсолт үгүй холхино

	 

	Бахим хар бакаалаа

	Парвийлган чихэж өмсөөд

	Өнөөх л хэдэн дугуйгаа

	Өшиглөж шинжиж сонжино

	 

	Буцаж ирэхгүй нийгэм

	Биднээс алсран холдсон ч

	Алтан шар замын

	Аян хэзээ ч саарахгүй

	 

	Жолооч хүний амьдралын

	Жолоо цулбуур царигтай

	Эвхэж туулсан зам шигээ

	Энгүй урт байгаасай

	 

	2016.09.09

	 


Лантуу

	Болд төмрийн дархан

	Бодлоо нэрэн хийсэн

	Хөөрөгт дөлний илчинд

	Хөлсөө дуслуулж урласан

	 

	Гарт барихад эвтэй

	Газар тавихад сүртэй

	Дунд гарын лантуу

	Дотно танил харагдана

	 

	Уугуул нутаг нь хөрст газар

	Ургаа бие нь төмрийн хүдэр

	Хүний хүчинд хөх төмөр

	Хүртсэн нэр нь энэ “лантуу”

	 

	Тээврийн жолоочийн түлхүүр багажид

	Томд ордог хүнд багаж

	Тоос шороотой олон дугуйг

	Тайлж задалдаг гол багаж

	 

	Лантуу, лоом хоёр

	Лазан дугуйг номхруулж

	Урагшаа эргэх хүрдэнд

	Урьдын адил бэлдэнэ

	 

	Хүнд хүчир ажилд

	Хамгаас түрүүн барьдаг

	Лантгар зантгар толгойтой

	Лагс гоёхон галбиртай

	 

	Тэр л нэгэн багаж

	Тээвэрчин бидний зэмсэг

	Хөдөө хээрийн замд

	Хүч нөхдөг нөхөр

	 

	Аян замын уртыг

	Ардаа хийлцсэн нөхөр

	Хүдэр бие нь өөрөө

	Хөх төмөр лантуу

	 

	Өөрийгөө элээж буусан 

	Өрөөлийг номхруулж өгсөн

	Энэ л нэгэн багажийг

	Эрхэм лантуу гэдэг

	 

	Толгойт 2016.11.10

	 


Миний 2 бакаал

	Аяны холыг туулсан

	Ажлын хоёр бакаал 

	Хоёр хөлийг амраан 

	Хөлөн тушаа хэвтэнэ

	 

	Хад чулууг гишгэлж

	Хайрга дайргыг бяцалж

	Ус голыг гаталж

	Ургаа модонд авирч

	 

	Хүчит хурдан тэрэгний 

	Хааз тоормос гишгэлж 

	Даваа гүвээг ялгалгүй

	Давхиж явсан бакаал

	 

	Сарын цалин авахаар

	Сажилж хүрсэн бакаал

	Сумын бяцхан клубт

	Сэнсэрч бүжсэн бакаал

	 

	Тос, шётка хүрэхээр

	Толийж, гялайж цэмцийнэ

	Тоос шороо болохоороо

	Тамтаггүй дорой харагдана

	 

	Ус, намаг, шаврыг

	Урагш гишгэн гатална

	Увайгүй муу шивэртэй

	Уралдан байж тэмцэлдэнэ

	 

	Баярын бичиг хүртэхээрээ

	Баясаж хурдлан алхална

	Барагтай үг сонсохоороо

	Буцаж хоргодон чирэгдэнэ

	 

	Халхын уудам замыг 

	Хэсэж гишгэлж эвхсэн

	Хос хоёр улаараа

	Хавийн газрыг тамгалсан

	 

	Гуулин тоног хадаастай

	Гурамсан сүлжээ оёдолтой

	Эргүүлж дарсан түрийтэй 

	Эвтэй хоёр бакаал

	 

	Замын холоос зугтаагүй

	Задарч элэгдэж урагдаагүй

	Үргэлж хамтдаа зүтгэсэн

	Үнэнч гэдгээ харуулсан 

	 

	Төмөр тах түчигнүүлж 

	Тэнтэр тунтар харайлгаж

	Орой үдэшгүй майжганаж

	Орны хөлөөр амардаг 

	 

	Орсоор овоглосон бакаалаа

	Оодож гоодож чимэглээд

	Одон медальд тодорхойлж

	Олны өмнө зарлах сан

	 

	Гутлын сайныг магтдаг

	Хүндэт самбар байдаг бол

	Галтай хоёр андаа 

	Хүргэж тэнд залах сан 

	 

	Толгойт: 2015.12.06

	 


Аяны бор тогоо

	Аяны бяцхан тогоо

	Амсар дүүрэн мэлтэлзэнэ

	Аян замын алжаалыг

	Асар түргэн арилгана

	 

	Хархад хэдий жижигхэн ч

	Хүртэх хувь нь далай юм

	Хаа нэгтэй тааралдвал

	Хувь хишгээ хүртээрэй

	 

	Хангай говийн хаана нь ч

	Халив юугаа голоорой

	Харгуй замын ихэнхэд

	Хальж цутгаж дэврээрэй

	 

	Өглөө эртийн цайгаа

	Өглөг болгон дээжилнэ

	Өдөр оройн хоолоо

	Өргөн олонтой хуваана

	 

	Өөдөө харсан амтай

	Өглөг буяны сан

	Тээврийн замд данстай

	Түргэн хоолны сав

	 

	Аяга халбага алчуур нь

	Аргагүй цэвэр харагдана

	Амсар дарсан таг нь

	Алиман сар шиг санагдана

	 

	Хүн хүний нүдэнд

	Хөөрхөн гэж хүндлэгдэнэ

	Хүлээж суухын завдалгүй

	Хоржигнож түргэн буцалгана

	 

	Мастер тогооч жолоочийн

	Магнайн хөлсийг гаргасан

	Аян замын анд

	Авсаархан хөөрхөн тогоо

	 

	Тор тор торжигноно

	Тос устай нөхөрлөнө

	Хоног өдрийг үднэ

	Хол ойр зочилно. Тогоо

	 

	Улаанбаатар хот. Толгойт 2017-09-17

	 


Эргэх дөрвөн улирал
— Найраглал —

	I
Урин хаврын цадиг

	 

	Хамаг сайхны эхлэл

	Халуун дулаан уясал

	Сар шинийн хадагтай

	Сайхан хавар айлчилж

	 

	Өвөг дээдсээ хүндлэн золгоод

	Өв соёлоо чандлан сахиад 

	Хатуу өвлийг давсны баяр

	Хамаг олны цэнгэлийн хавар 

	 

	Цовоо хөөрхөн төлийн дуутай

	Цасан мөсөн горхи нь хоршоод

	Аянчин шувууд зэллэн ганганаад

	Айсуй хаврын өнгийг илтгэнэ

	 

	Хөх яргуй зүүдээ манан

	Хөндий талаар хөглөрч эхлэв

	Хүний сэтгэл уясан тавирч

	Хүн малын зоо тэнийв

	 

	Атар тал саамшин байж

	Амгалан дэлхий дэлэгнэн байж

	Сааль сүүн далайн

	Сайхан эхлэл ивлэнэ

	 

	Наран хурын тэнгэр

	Наашаа харсан улирал

	Сар жилийн түрүүч

	Санан хүлээсэн учрал

	 

	Энэ бүхнийг дагаж

	Энгүй их жаргал

	Хот хөдөөгөөр айлчилж

	Хүмүүний орчлонг чимнэм

	 

	Харан хүсэн хүлээснээ

	Хажуу дэргэд байгаагаа

	Үзэг цааснаас нууж

	Үлдээж бас л тэвчсэнгүй

	 

	Хөх манхан тэнгэрт ч

	Хөлгүй далайн ёроолд ч

	Хүрэлцэн ирсэн хаврын

	Хөг аялгуу иймэрхүү

	 

	Нар сарны хооронд

	Налайн тавирч наашлах

	Хавар цагийн төрх

	Хачин сайхан өнгөтэй

	Толгойт 2016.08.05

	 

	II

	Дэлгэр зуны цадиг

	 

	Дэлгэр зуны өнгө

	Дэнж судгаар алаглана

	Гол усаа бараадан

	Гайхалтай сайхан налайна

	 

	Түмэн зүйлийн цэцэгс

	Төрх өнгөөрөө ялгарч

	Хүний сайхан хорвоог

	Хос хосоороо чимсэн байна

	 

	Элбэг дэлбэг амьдрал

	Элдэв сонин учрал

	Сааль, сүүн далайд

	Цалгиж халгин бялхана

	 

	Хөр цасан мөсөн

	Хүйтэн жихүүн жавар

	Энэ бүхнээс бусад нь

	Энд цөмөөрөө байнам

	 

	Жаргалтай дэлгэр зуныхаа сардаа

	Захгүй орчлон хөлчүү байнам

	Өвгөн шувууг үүр цүүрээр

	Өр уяртал дуулж байнам

	 

	Наранд ойрхон энэ улиралд

	Наадам цэнгээн ид жигдэрч

	Намар ирэхийг мартагнан

	Нэрмэлийн охь шиг догшин байна. 

	 

	Нуга дэнжээ чимсэн

	Нутгийн хөөрхөн шувууд

	Өнгө зүсээ засан

	Өглөөн нуурт тольдоно

	 

	Хүний хорвоо аясаараа

	Хүж дэлхий цөмөөрөө

	Энэ л сайхан улирлыг

	Ээнэгшин хүлээдэг нь учиртай

	 

	Тэнүүн сайхан цагийг

	Таалахгүй хэн байх вэ

	Бодол сэтгэлээ уяраан

	Бичихгүй яаж тэвчих вэ

	Толгойт 2016.07.07.

	 

	III

	Налгар намрын цадиг

	 

	Хуур лимбэний эгшиг

	Хултай айрагт үсчээд

	Хул шаргал намар

	Хүний сэтгэл хөглөөд л

	 

	Зэгс дэрсний исгэрээ

	Зэл аргамжаа суллаад л

	Зэлүүд холын бодол

	Зөөлрөн уяран хоргодоод л

	 

	Хурим найрын ширээнээ

	Харсан бүхэнд бялуураад

	Хэлсэн ерөөл магтаалын

	Билэг сайханд бишрээд л

	 

	Намрын гурван сардаа

	Наадам цэнгээнд автаад

	Нартай нэрсэн бодол

	Ханын толгойд уягдаад л

	 

	Ууртай түрэмгий унаганууд

	Утаат тамганд номхроод

	Уран гартай эгч нар

	Худ урагт залагдаад л

	 

	Өрөм зөөхий юухан

	Үүц үнхэлцэгт хураагдаад

	Налгар намрын цадиг

	Нар сааттал дурсагдаад л

	 

	Хөлчүү намрын өнгө

	Хөөрөг даалин юутайгаа

	Үе гэнэхэн бодол

	Өнгө зүс алаглаад л

	 

	Найр намар хоёр

	Наадмаас хойш үргэлжилж

	Цан хүүрэгтэй уралдан

	Цагийн саалтад захирагдаад л

	 

	Сар нарны хооронд

	Сайхан намар налайгаад

	Санаа сэтгэлийн аргамжаа

	Сар жилээр дурсагднам

	Толгойт 2016.06.17

	 

	IV

	Дүн өвлийн цадиг

	 

	Цасан цагаан өнгөө дагаад

	Цайдам тал цавцайж харагдана

	Цан хүүрэг чимгээ савсуулж

	Цагийн эрхээр өвөл иржээ

	 

	Өлчир малчид өнгөө харуулж

	Өнтэй өвөл тухлаг байнам

	Холын одод хотонд анивалзаж

	Хүйтэн жаврыг уясааж байнам

	 

	Хур таргатай түмэн сүрэг

	Хотоо чимэн тайван налайна

	Үлгэр амилах амгалан шөнөөр

	Үрлэн хэлхээ цасан наадна

	 

	Хөндий талаар салхин исгэрч

	Хөвчийн ууланд хөг нэмнэм

	Хөөрхөн болжмор хороо бараадан

	Хүрэн дээлдээ нугдайн үзэгдэнэ.

	 

	Өвлийн өвгөн өргөн талаар

	Өнөр олон дагуултайгаа

	Өег нандин бэлгээ ачаад

	Өөд уруугүй хурдлан байнам

	 

	Шинэ оны бэлэгтэй үгс

	Шинэлэг бүхнийг урин залж

	Хуучин оноо үдэн гаргаад

	Хуанлийн хуудсыг шинээр нээнэм

	 

	Өвөл гэдэг сайхан улирал

	Өнгөө дагасан цэмцгэр цаг

	Бодол сэтгэлд хир мөргүй

	Бүхнийг сүлсэн гэгээн мөч

	 

	Хүрээ хотын өргөн чөлөөгөөр

	Хөндий тал уул манхнаар

	Цавчим өвлийн өнгийг илтгэж

	Цэнгэг агаар сэнгэнэн байнам.

	 

	Сэгсүүрэг нэхий дээлийн нударганд

	Сэвэлзэн үлээх салхин хоргодоод

	Дүн өвлийн сайхан цадиг

	Дээлийн товчоор эрхлэн байнам

	Толгойт 2016.07.21

	 

	V

	Сайхан

	 

	Хүн хүний амьдрал

	Хачин сонин өнгөтэй

	Цаг цагийн аясыг 

	Царигийг нь дагаж урсана

	 

	Холхи наран зүгээс

	Хүний амьдрал тэтгэх

	Хол ойрын бодол ч

	Хоёр туйлтай байх юм

	 

	Цаг хугацааны дор

	Мөнхийн хууль үйлчилж

	Цагаан хар хоёрыг ч

	Магад үнэнээр ялгана

	 

	Заяа тавилангийн хүрдэнд

	Захирагдаж яваа бидэн

	Алаг эрээн хорвоогийн

	Аясыг бас л дагана.

	 

	Дэлхий өөрөө уясаж

	Дөрвөн өнгөнд багтаж

	Эргэн таалах мөчийг

	Эрхгүй хүлээн дагасан байх юм

	 

	Наран саран гэгдэх

	Нандин хоёр эрхсийн хооронд

	Хорвоо өөрөө багтсан байх юм

	Хайрын дуугаа дуулсан байх юм

	 

	Эргэх дөрвөн улирал

	Ингэж бидэнтэй сүлэлдэн

	Хан буурал хорвоог

	Хамтдаа бас л туулсан байх юм

	 

	Өнгө өнгийн амьдрал

	Өөдөөс тосож ирэвч

	Хүмүүн заяа өөрөө

	Хорвоогийн аясыг дагах нь үнэн

	 

	Цал буурал хорвоогийн

	Царигийг даган нүүдэллэх

	Эргэх дөрвөн улирал

	Ээлжлэн ирэх нь сайхаан. 

	Толгойт 2016.09.31

	 


Чулуун тоглоом

	Алдрай бяцхан үрс минь

	Айл гэр болж тоглож байна

	Авдар сав, алив бүхнээ

	Арчиж шүлсдэн угааж байна.

	 

	Шаазан сав аяга тавагтаа

	Шороо чулуу өрсөн байна

	Айлчин гийчин дайлж цайлах

	Ааруул идээ нь бололтой юм.

	 

	Хоймор талыг эзэгнэн байж

	Хоёр хөлөө завилан сууж

	Хөөрөг гарган тамхилж суугаа нь

	Ханхар эцгийн дүртэй харагдана

	 

	Харин түүнд цай аягалан

	Хажуу дэргэд нь суугаа нь болохоор

	Энэ л гэрийн эзэгтэй бололтой

	Их л намбалаг харагдаж байх юм

	 

	Бойтог дотор боорцог хийж

	Бузгай сайн зассан байх юм

	Аргал хомоолоо аяганд хийж

	Авдрынхаа өмнө залсан байна.

	 

	Тараг гаргаж нүүрээ будаад

	Танигдахын аргагүй болсон байна

	Уруулын будгаар хамар хацраа

	Улам ганган гоёсон байна

	 

	Өлгийтэй бяцхан бамбарууш одоо

	Өвөр дээр нь унтаж байна

	Өөр айлын маамууд өгөх

	Өрөм зөөхий бэлэн байна

	 

	Хотон дотор цагаан чулууд

	Хонь малыг бэлгэдсэн байна

	Шинэхэн бөгөөд тохилог айл

	Шинэ бууцанд буусан байна

	 

	Монголын үрс олон болж

	Маргааш хойчдоо бүл нэмнэ

	Удам залгасан энэ л тоглоом

	Уламжлал болон түүхэнд үлдэнэ

	 

	Хадан цагаан чулуу нь хүртэл

	Хайрга дайрга билүүтэйгээ

	Хүүхэд насыг намтарт үлдээх

	Хачин тансаг наадгай болдог

	 

	Дэлхийн өв сангийн дэвтэрт

	Дугаар аван ороогүй хэдий ч

	Хадны сүг зургаас өмнө

	Хадгалагдаж ирсэн чулуун тоглоом

	 

	Манай, миний чулуун тоглоом

	Миний Монголын өв соёл

	Хаана ч, хэний ч өмнө зогсоод

	Минийх гэж хэлж тоглоно

	Толгойт 2016.09.04

	 


Талх

	Хөрст газрын шим

	Хурмаст тэнгэрийн хур

	Хүний гарын хүчээр

	Хүрэлцэн ирсэн талх 

	 

	Ард олныг тэтгэж

	Амьдрал жаргал хайрлаж

	Хүний өөрийн бүгдийн

	Хүнсний хэрэгцээг ханганам

	 

	Атар талд амилж

	Ариун хөрсөнд соёолж

	Наран өөдөө тэмүүлж

	Намрын талыг бүрхэж

	 

	Арааны шүлс асгаруулж

	Амттаны ширээнд залардаг

	Танхил гоёхон галбиртай

	Тансаг сайхан амттай

	 

	Намрын нар шиг хэлбэрт

	Наран адил өнгөтэй

	Цагийн уртыг элээсэн

	Цадиг түүх намтартай

	 

	Талх чамайг тунхаглаж

	Түмний өмнө дэлгэе

	Алдар юуг чинь зарлаж

	Ард олондоо түгээе

	 

	Амь амьдралын шүтээн гэж

	Алтрах талх таныг

	Аль ч тивийн хүн зон

	Адилхан хүлээн зөвшөөрдөг өө

	 

	Хоногийн ихэнхийг хамтдаа

	Хажуудаа байлгаж нөхцөөдөг

	Хонгорхон шаргал талхаа

	Хүндлэн дээдэлж хүртье

	 

	Зон олон бултаараа

	Зоогийн ширээнээ тахиж

	Үе дамжин хэрэглэж

	Үеийн үед дархалъя

	 

	Тариан түрүүг наашаа гэж

	Түмэн олон тэтгэдэг

	Талхны амтыг сайхан гэж

	Таваг ширээндээ залдаг

	 

	Толгойт 2016.08.11

	 


Шалтаг ч юм уу

	Цагийн эрхээр намар ирж

	Цантай өвлийг даллаж байна

	Нууртаа хоргодсон нүүдлийн шувууд

	Нөмгөн гунигтай буцаж байх юм

	 

	Төрж өссөн нутаг ус нь

	Томоогүй гэнэн зочдоо үдэхдээ

	Хавар цагийг ирэхийг хүлээн

	Хаяа захлан царцаж байх юм

	 

	Хүний сэтгэл түүнийг даган

	Хаашаа ч юм бэ нэг л эзгүй

	Хөхүүрийн ам цаашаа харах нь

	Хаяа хоосроод үнэн эвгүй

	 

	Ирж буцдаг хорвоогийн өнгө

	Эргэн хөрвөж байдаг хэдий ч

	Намар нас хоёрыг нэмээд

	Намтар түүх дэлгэх нь соньхон

	 

	Хүний сэтгэл иймийн атал

	Хуурын эгшиг шиг уяхан байх юм

	Хатуу зөөлний энэхэн хорвоо

	Хачин сонин өнгөтэй байх юм

	 

	Наран сарны таалалд багтаад

	Намжаа дэлхий ч уужим юм аа

	Наран хэвийх насаа мартаад

	Нартын тавилан ч хуурамч юм аа

	 

	Хүний сэтгэл үнэний сургаалд

	Хүлэгдэж сүлэгдээд гэнэхэн юм аа

	Мөнгөний эрэл мөрөөдөл хоёр

	Мөнхийн юм шиг дагуул юм аа

	 

	Энгүй их орон зайд

	Элдэв юмс бодож явах нь

	Байгаа хийгээд үгүй хоёрын

	Бас л нэгэн шалтаг ч юм уу

	 

	Толгойт 2016.10.10.

	 


Намар оройн төрх

	Шарласан навчис газраар хөглөрөх нь 

	Шинжээ гээсэн намрын туйл

	Навчсаа шилгээсэн нүцгэн модод

	Нөмөр эрэн тогтож ядах шиг

	 

	Уйтай намрын жихүүн салхи

	Уруул нээн улам ширүүсэж

	Цан хүүрэг жавар сэлтийг

	Цаламдаж нааш нь урин айсуй

	 

	Илчээ гээсэн ээвэр наран

	Эрээн үүлсийг царайчилж ядан

	Хаалга тогших хөлчүү эр шиг

	Хачин сонин өнгөтэй үзэгдэнэ

	 

	Айргийн амтат, алд хөхүүр

	Аргамжааны суртай арагшаа шургална

	Гүзээ гүзээгээр өрөм зөөхий

	Гадаах пүнзэнд хоргодож нуугдана

	 

	Найр наадмаас үлдсэн хулнууд

	Нанчид айрагт шартав уу гэлтэй

	Авдар эргэнэгийн ам булан руу

	Аргаа баран хоргодсон байх юм

	 

	Энэ л өнгөнд дасах янзтай

	Элдэв бүхэн ундуй сундуй

	Ачлага унаа өвөлжөөний зүг рүү

	Аяыг нь тааруулж хөдлөх сурагтай

	 

	Хур таргатай мал сүрэг

	Хүчээ нөөн аядуу ямбалаад

	Отор бараадах сорлог адуу

	Олны нүднээс захалж алсраад

	 

	Намар оройн өнгө ийнхүү

	Навчис мододтойгоо хул шаргал

	Нууцхан гунигтай хүний сэтгэл

	Нялхарч хөглөрөөд нэг л соньхон

	 

	Толгойт 2016.10.27

	 


Халгай

	Хавийн газрыг бүрхэж ургадаг

	Халгай мөн ч сонин ургамал

	Булан тохой бохир газраар

	Бусдаас түрүүлж урт ургана

	 

	Иш үндэс бөх голтой

	Иртэй хурц өргөст навчтай

	Хүн зоны хараанд өртөвч

	Хэн болгон хавьтаж чаддаггүй

	 

	Нэр нь хүртэл “хал гай” гэж

	Нээрэн үнэнээр жигшиж хэлэлцэнэ

	Гуу жалгаар ургадгийг нь бодохоор

	Газар нутаг заагдав уу гэлтэй

	 

	Халгайг ингэж буруу хэлэвч

	Хувьхан заяандаа гомддоггүй гэнэ

	Нарны гэрэл хурын шимийг

	Навч мөчиртөө авдаг болохоор

	 

	Энэ дэлхийн энгүй хөрсийг

	Энд тэнд сүвлэн ургаж

	Нартад данстай богинохон насаа

	Намар орой гээдэг болов уу

	 

	Бүхний үндэс үгийн үнийг

	Бултаар яагаад буруу ойлгов

	Бусдад тустай Халаг-айг

	Буруу сонсоод Халгай болгов уу

	 

	Хавар эртийн Халгай өөрөө

	Хүн зонд тустай гэгдэнэ

	Харьж буцсан тамир тэнхээг

	Хачин сайхнаар тэтгэдэг гэнэм

	 

	Халгай нэртэй шингэн саванг

	Хамаг бүгдээр таалдаг биз дээ

	Цагаан сарын бэлэг сэлтэд ч

	Цараа өндөрт ордог л биз дээ 

	 

	Тэнгэр Уулын вансэмбэрүүтэй

	Тэнхээ мэдэлгүй барьцаагүй хэдий ч 

	Хөрстийн элгэнд бүхий л насаараа

	Хамгаас өндөр ургахыг хүсжээ. Халгай ...

	 

	Толгойт 2016.10.16

	 


Би хэн бэ

	Би өөрөө борчуулын нэг

	Байгаа төрх минь харчуулын нэг

	Тэнгэр газрын завсарт орших

	Түмэн олны нэг нь би

	 

	Түшсэн олны минь хайр

	Төрсөн биеийг минь ивээдэг

	Төрийн сүлд минь намайг

	Түвшин явахад минь замчилдаг

	 

	Хүчирхэг Монгол туургатны

	Хилийн алтан дээсэн дэх

	Хувь тавилан тэнцүүхэн

	Хүн зоныхоо нэг нь би

	 

	Андуу ташаа гишгэвэл

	Алдааг минь засах олон бий

	Түмнийхээ төлөө зүтгэвэл

	Түшиж тэтгэх нөхөд бий

	 

	Би өөрөө борчуулын нэг

	Байгаа төрх минь харчуулын нэг

	Зуун зууныг элээсэн

	Зураг төөрөг өндөртэй

	 

	Өвгөдийн удамт галыг

	Өвлөж манасан нэгэн би

	Тив алгасаж эзэгнэсэн

	Түүх шастир мөртэй

	 

	Хан орчлонгийн зүрхийг

	Халаг балаг чичрүүлсэн

	Хиад Боржигон тэргүүтэй

	Халх Монгол даяараа

	 

	Мандах наран сарантай

	Монгол нэрийг мөнхөлсөн

	Энэ л нэгэн удмын

	Эрх танхил борхон хүү

	 

	Эрхт улсынхаа хаяанд

	Эзэн суусан Монгол хүү

	Би өөрөө борчуулын нэг

	Байгаа төрх минь харчуулын нэг

	 

	Аяа миний нутгийн

	Алдар хүнд нь сонгомол

	Азийн цээжинд данстай

	Агуу суу нь Монгол

	 

	Хүлэг морины нуруунд

	Хэдэн зуунаар асаастай

	Бадамлаж ассан зулын

	Баларшгүй нэр нь Монгол

	 

	Өндөр их алдрыг нь

	Өнөө хүртэл өртөөлсөн

	Түүхийн халуун мөртэй

	Тэмцэж ирсэн замтай

	 

	Энэ л нэгэн удмын

	Эрх танхил борхон хүү

	Эрхт улсынхаа хаяанд

	Эзэн суусан Монгол хүү

	 

	Би өөрөө борчуулын нэг

	Байгаа төрх минь харчуулын нэг

	 

	Толгойт 2016.10.26

	 


Зэрэглээ

	Алс холын дурсамж сэдрээсэн

	Аглаг талын манант зэрэглээ

	Хулан наадах ээрэм говийн

	Хаяаг захлан эзэгнэн байна

	 

	Гандирсын хотын цагаан балгас

	Газар чичиртэл бүжиглэн байна

	Галав элээсэн тэнгис далай

	Газрын хөрснөөс тасран байна

	 

	Аварга сүрлэг үлэг гүрвэл

	Алс тэртээд эрхлэн байна

	Ботгоо дагуулсан цагаан ингэ

	Буйлан буйлан тэшиж байна

	 

	Галба борзонгийн шаргал тал

	Газрын энгэрт буцлан байна

	Хараа алсрах алс баруунаа

	Ханын хэц рүү залран байна

	 

	Зүүдний юм шиг энэ агшинд

	Жин үдийн нар голлож

	Газар тэнгэрийн савслагад орших

	Гайхам сайхан урлан бүтээжээ

	 

	Замын хүмүүн саатан зогсож 

	Захгүй говийг гайхан бишрэв

	Задгай тэнгэрт наран эрхэлж

	Замба тивийн урныг илтгэв

	 

	Догшин хутагтын домог шастир

	Дандаа ингэж чуулдаг болов уу

	Сарны дор саран хөхөөг

	Сар өнжтөл таалдаг болов уу

	 

	Хүний сэтгэл уян болохоор

	Хүй орчлон тансаг болохоор

	Нүдэн хийгээд сэтгэл хоёрыг

	Нээх шалтгаан энд байв уу

	 

	Аян замын уртыг туулан 

	Алив сайхныг үзэж шимтсэн

	Хоосон хэдий ч зэрэглээ гээч нь

	Хачин сонин таавар болъюу.

	 

	Толгойт 2016.11.08

	 


Зам мөр

	Наашаа гийсэн хүний харцнаас

	Нүүрээ буруулж зугтаж цойлдог

	Цаашаа гэсэн хүний хойноос

	Цалам шидэж улайрч гүйдэг

	 

	Харалган зан хүний амьдралд

	Хаяа нэгхэн байдаг байх юм

	Өөрийн өнгийг бусдын зүстэй

	Өдөр шөнө шиг жишсэн байх юм

	 

	Орчлонгоос хайсан ороо дүрийг

	Олж чадалгүй бэдрэн хайсаар

	Онгон залуу насаа гээсэн нь

	Олноос сондгой харагдаж л байх юм

	 

	Хүний тавилан хэцүү юм даа

	Хэлж таахад бэрх юм даа

	Мөнхийн юм шиг энэ орчлонд

	Мөр нь бас л бүдэгхэн байх юм

	 

	Сайнаар хэлэгдэх алдар нэрийг

	Санаан зоргоор олох биш дээ

	Төөрөг тавилан хаашаа эргэхийг

	Тааж урьдаас мэдэх биш дээ

	 

	Алаг эрээн хорвоогийн

	Аясыг дагадаг тавилан

	Андуу гишгэсэн нэгэндээ

	Арай хөндий байдаг юм уу

	 

	Төрсөн од төөрөг зураг

	Тэс ондоо байдаг болохоор

	Өөр өөрийн зам мөрөөр

	Өгсөж яваа нь тэр л байхдаа

	 

	Сүүгээр амилсан хүмүүн заяа

	Сэлүүн орчлонд тулж ирээд

	Өөр өөрийн зам мөртэй

	Өнгө тусдаа орших нь соньхон

	 

	Өглөөн наран бидний хувьд

	Өнгө гэрлээ ижилхэн өгөвч

	Өгсөж уруудах зам мөр

	Өөр өөрийн дэнстэй юм уу даа

	 

	Толгойт 2016.11.04

	 


Нэр

	Баруун чихэндээ анх сонссон

	Бас л гоёхон миний нэр

	Өсөх наснаас өнөөг хүртэл

	Өвлөгдөж яваа миний алдар

	 

	Буруу сонсоогүй хүн намайг

	Будилж хэзээ ч өөрөөр дуудахгүй

	Аавын минь анх хайрласан нэрийг

	Андуу ташаа хэлэх учиргүй

	 

	Хүн хүний нэр өөрт нь

	Хувь заяаны нь түлхүүр байдаг

	Алдар нэрээ мөнхөлж үлдээсэн

	Агуу суутнууд ч олон байдаг

	 

	Эзэн нь хичээвэл заяа нь хичээдэг

	Энэ л сайхан алдар нэрс

	Хүн олныг хооронд нь ялгах

	Хувь хувьхан өмч нь болдог

	 

	Аавын хүү ээжийн охиныг

	Авч явах алдар нэр

	Тив дэлхий од эрхэс

	Тус тусдаа олон нэртэй

	 

	Хаад дээдэс, харц бидэн ч

	Хоорондоо сольдоггүй хүндэт алдар

	Хатуу хүтүү амьдралын нугачаанд

	Хаяж болдоггүй амин сүнс

	 

	Дэлхийд данстай содон нэр

	Дээвэр доорх богино нэр

	Хувь заяаны эрхээр харин

	Хол ойр байдаг л байх

	 

	Нэр гэдэг чинь чухамдаа

	Нэгнээ дуудах аялга юм

	Хорвоод гишгэж үлдээсэн

	Хоёр хөлийн чинь мөр юм

	 

	Цасан дээр гишгэсэн мөр шиг

	Цаасан дээр бичигдсэн нэр чинь

	Цадиг түүхийг чинь дэлгэх

	Цорын ганцхан гэрч юм шүү

	 

	Толгойт 2016.11.11

	 


Энэхэн цагт

	Онгод хөглөсөн үгс минь

	Орой дээрээс нисэн ирж

	Ширхэг цагаан цаасанд амилж

	Шилээ харан жагсахын цагт

	 

	Би өөрөө билгийн далайд

	Бодол сэтгэлийн жолоогоо алдаж

	Шүлэг тэрлэх тэрхэн цагт

	Ширээний ард нутаг заагдана

	 

	Өдөр шөнө шиг олон бодол

	Өөдөө сөргөө намайг угзарч

	Өнгө ялган танихын цагт

	Өрөөлөөс би зайгаа барина

	 

	Тээрмийн чулууны нүхээр орж

	Тариа будаа шиг шигшигдэж үлдсэн

	Хэдэн бадгаа буулгахын цагт

	Хамгаас харин ангид оршном

	 

	Би өөрөө бодлоо нэрж

	Борхон талхаа мартахын цагт

	Таны өмнө дэлгэж дайлах

	Тоорцогтой шүлэг минь мэндэлсэн байнам

	 

	Мэлмий юугаа бэлчээн тогтоож

	Мөнгөнөөс үнэтэй цагаа үрсэн

	Таны өмнө жагссан мөртүүд

	Түмэн олных болсон байнам

	 

	Харин би өөрөө бол

	Хамгаас дотно бүхнээ мартаж

	Үзэг цаастай нөхөцсөн цагт

	Үнэнхүү жаргалыг эдэлсэн байнам

	 

	Юутай ч атугай энэхэн цагт

	Юм юмнаас ангид оршиж

	Таны мэлмий миний шүлгийг

	Таалан соёрхсонд баярлаж хоцорном

	 

	Толгойт 2016.10.04

	 


Зочны үг

	Онгод их найрагчийн бүтээл

	Одоо өмнө минь дэлгээстэй байна

	Хилээ тойрон хэсэж амьдарсан

	Хийморь сүлд нь ханхалж байх юм

	 

	Халхын голын өглөө Байтагийн чулуутайгаа

	Хилийн тэнгэр цэлмэг байгаасай Морьдтойгоо

	Гайхаж ширтсэн нүдний өмнүүр

	Гал шарын унагатайгаа хурдлан байнам

	 

	Болор цомд уншсан шүлгүүд нь

	Бурантагтай тэмээнд ачаастай харагдана

	Есөн эрдэнийн орон юугаа

	Ердийн үгсээр чимсэн байх юм

	 

	Эх орондоо хэлэх үгээ

	Эр цэрэг шиг андгайлж бичжээ

	Мөнх галаа бадраан байж

	Мөрөө амраан тухлан бичжээ

	 

	Мөнх цаст уулсынхаа оргил шиг цавцайх

	Мөнгөрөн гялтганах тэргүүндээ бясалгасан

	Мөрөн мөрний усан адил

	Мөн чиг арвин цутгалан ажээ

	 

	Хэн хүний сэтгэлийг эзэмдсэн

	Хэлэх бичихийн даллага хурайлсан

	Билгүүн их найрагчийн номд

	Буцалж тарчилснаа нуугаад яах вэ

	 

	Он жилийн давлагаан дээр

	Олон ястны хэл дээр

	Яруу найргийн их урсгал

	Ямар хүчтэй үерлэнэ вэ

	 

	Хилийн цэргийн эгшиглэн

	Хэрлэн мөрний урсгалан

	Үзэг цаасан зэвсэгтэй

	Үнэхээр гайхам авьяастан

	 

	АУЗ П. Бадарчид

	Толгойт 2016.10.21

	 


Үүлс хилчин хоёр

	Эзэнт гүрний их уулсын дээгүүр

	Элэн халин нүүж яваа энэ үүлс

	Ханат цагаан гэрийн хорол тооно дээгүүр

	Хорогдон чирэгдэн байж салхины аясыг дагна

	 

	Зуун зууны настай зогсоо цагаан алтайн 

	Зулай тэргүүнд эрхэлж хурган хоргодон байх нь

	Хөвөн цагаан биеэ хөх усан цацлаа

	Хөндлөө гэж гоморхон харц унаган нялхарна

	 

	Хөнгөн хөвсгөр биетэй хэлбэр дүрс нь хээтэй

	Хөх тэнгэрийн үүлс холыг хэрхэн зорьж

	Хаанахын хэний нутагт хэрэг зориг гарган 

	Хан хурмастын салхиар хөсөглөнхөн заларна вэ

	 

	Хөх тэнгэрийн зарлигийг улаачланхан явна уу

	Хөрст газрыг тэтгэхээр яаравчланхан нүүнэ үү

	Алин боловч энэ үүлс тэртээ зүг рүү

	Амарч саатах завгүй алсран нүүж одно

	 

	Цуутай их гүрний суутай нутаг дээгүүр

	Цагаан зам татуулан айлчилж яваа үүлс

	Бодлын үзүүр цаламдаж борхон нүдийг дагуулж

	Болзоот газраа хүрэхээр бараа алслан одно

	 

	Хилчин бидний сэрэмж хил дамнан зорчих

	Хэсэг энэхэн үүлсийг ч харалгүй өнгөрөөх учиргүй 

	Миний нутгийн хөрсөнд мөрөө гаргалгүй өнгөрсөн

	Мөнгөн цагаан үүлс мөрдөс дээгүүр минь өнгөрлөө

	 

	Эх нутгийн минь дээгүүр элэн халин яваа

	Энх цагийн үүлс эрээн бараан сүүдэргүй 

	Торгон хилийн манаа тосож мэндлээд өнгөрүүлсэн 

	Тараган цагаан үүлс толгой дээгүүр өнгөрлөө

	 

	Эх нутгийн минь энгүй их тэнгэрээр

	Эрх дураараа эрхлэн яваа үүлс минь 

	Эх орны минь дархан хилийн амгаланг 

	Энэ орчлонгоор зарлан тунхаглаж жаргаарай

	 

	Үүлс минь баяртай

	 


Цэргийн захидал

	Алаг эрээн дугтуйтай

	Амар мэндийн үгстэй

	Ам дөрвөлжин захидал

	Аян замыг нэхэж явна

	 

	Хаана хэнд зорьж яваа

	Хүлээсэн эзэндээ дөхөж яваа

	Энэ л олон захидлын

	Эцсийн зогсоол нэг л байнам

	 

	Дорноговь Зүүнбаян

	Дугаар ангийн тэрэнд

	Аав, ээж, ахан дүүсийн

	Амраг бүсгүйн амин үгстэй

	 

	Амь биеийг төлөөлсөн 

	Алтан нутгийг тээсэн

	Хайр халамжийн сайхан үгстэй

	Халуун дотно олон захидлууд

	 

	Энэ л замыг туулж

	Эрэл суралгүй зорчиж

	Хоёр туйлыг холбосон

	Хэзээний танил болсон байх юм.

	 

	Шуудангийн ногоон онгоц

	Шунгинан эргэлдэж газардана

	Анги ангийн зүгтээ

	Аанай л захидлууд уралдана

	 

	Хуаран дотроо цэргүүд 

	Хошуу уралдан ярилцана

	Хажуу дахь нөхрийн захидлын

	Хачин сониныг шохоорхоно.

	 

	Цагаан зээрээс ч хурднаар

	Цахилж ирсэн захидлын

	Бэх нь чийгтэй үгсийг

	Барин тавин уншицгаана

	 

	Мянга наян хоногийг

	Мөндөр бороо шиг бөмбөрдөх

	Хүлээсэн сэтгэлийн үгстэй

	Халуун дотно захидлууд

	 

	Бүх л юм нь бүдэг ногоон

	Бүтэн заяа нь ариун цагаан

	Ардын цэргийн амин өмч

	Алдар нэртэй нь хамт байх юм

	 

	Халагдаад буцсан ч үл тасрах

	Хуарангийн нөхдөдөө илгээсэн

	Хол ойрын сонинтой

	Хурим найрын чимээтэй

	 

	Хачин сайхан захидлууд

	Харгуй замыг туулсаар

	Өдөр хоногийг өртөөлөн

	Өнөөх л янзаараа хөвөрнө

	 


Хилээс

	Нөмрөөд л буудаг гэгээн саран

	Нил мөнгөн гэрлээр хучиж

	Эх орны тайван хил 

	Эргэх өглөөтэй учран золгоно

	 

	Хурууны дардас ч илхэн торойх

	Хувьтай орны минь торгон хил

	Соргог манаа сүлдэт баганын 

	Сүлд хийморийг өргөн байна

	 

	Нэхий өлгий нимгэн даавуунд

	Нярай үрс тайван амгалан

	Энх цагийн эвийн зүүнд

	Эх үрс сайхан амгалан

	 

	Аавын хөвгүүд аргамаг хүлэгтэйгээ

	Амгалан тэнгэрээс зарлиг авч

	Дэлхийд данстай их гүрний

	Дархан хилийн цуурга болж

	 

	Үүлтэй үүлгүй ч хөх тэнгэр

	Үгийн сайхныг даллан дуудаж

	Монгол гэгч мөнх нэрийг

	Морьт сүлдтэй нь энхлэн дархалж

	 

	Мөнх гал нь тулгандаа бадамлаж

	Мөрдөст дайчид нь хилдээ золбоожиж

	Сайхан ч юм даа миний нутаг

	Саруулхан ч юм даа миний эх орон

	 

	Хаан тэнгэр хатан сүлдээ

	Харах бүрдээ ухаажин жавхааждаг

	Өнө эртнээс өвлөж ирсэн

	Өвт журам хилчдэд байдаг

	 

	Нүд чих хоёрын өмнүүр

	Нэгдэж жагссан хилийн багана

	Наран саран хоёрын дор

	Намба төрхөө хадгалж жаргана

	 

	Миний Монголын дархан хилийн

	Мөнхийн хүсэл нь энх амгалан

	Сүлдээ тахисан өргөн олны

	Сүр хүч нь эв нэгдэл

	 

	Сүхбаатар хот. 2019-03-17

	 


Хилчний амраг

	Хүлээсэн амрагаа санахдаа

	Хаврын шөнөөр сэрлээ би

	Халуун дэрээ норгон байж

	Хонгорхон чамайгаа зүүдэллээ би

	 

	Хилийн алтан баганатай

	Хослон жагссан харуул

	Хоёргүй үнэн сэтгэлээр

	Хайраа өгсөн амраг

	 

	Эрхт тугийнхаа дор

	Тангараг өргөсөн чи минь

	Ээлжийн албаа хаагаад

	Танхилхан наддаа ирнэ

	 

	Сайвар жороо морьдоороо

	Сумын наадамд очно оо

	Санасан сэтгэлээ ижилсүүлж

	Салхи сааттал гангарна аа

	 

	Наран саран биднийг

	Налайн тухалж хараг л даа

	Одод мичид бултаараа

	Олон дахин үзэгдлээ

	 

	Усны шувууд ганганасаар

	Урьхан хаврыг авчирлаа

	Учрал мөрөөдөл ханьсаад

	Уянгын дуунд нялхарлаа

	 

	Хүсэж мөрөөдсөн сэтгэлд

	Хилийн застав ойрхон

	Халуун дулаан үгтэй 

	Хилчний захидал тодхон

	 

	Хоног хоногоор урсаж

	Хуарангийн амьдрал жигдхэн 

	Хонгорхон чамайгаа тэврэх

	Хором бүр ч ойрхон

	 

	Хилийн торгон шугамыг 

	Хамтдаа манасан зүрх

	Хүндэлж тахих соёмбын

	Хос хоёр багана билээ

	 

	Ая зохиогчдод! С.Б. 2016.7.

	 


Өчил

	Өөрт минь өвлөгдөж олдсон

	Өв соёлоос гуйж олдсон 

	Өрөөлийн буян өөрийн сэтгэлийг 

	Өрөөл бусдад дэлгэхийг шийдсэн

	 

	Дээд тэнгэрийн зарлиг дор 

	Дэргэдэх дэвтрийн хуудсан дээр

	Үзэг балын үзүүр дор

	Үзэл бодлын язгуур дээр

	 

	Сэтгэлийн үг шүлэг таныг

	Дууны ая түрлэг юугаа

	Урин залж дуудахын учир

	Угтан авч залахын сацуу

	 

	Сайны ерөөл хэлэх гэж

	Цайны дээж өргөх гэж

	Бодол сэтгэлээ нэрсэн байх

	Борхон зүрхээ аргадсан байх

	 

	Босоо босоо үсгээ

	Бодол тунгаан жагсааж

	Хэвтээ хэвтээ үсгээ

	Хэлхэн хэлхэн холбож

	 

	Яруу найргийн далайгаас

	Ямх ямхаар шүүсэн

	Янжинлхамын мутраас

	Яалт ч үгүй гуйсан 

	 

	Өнгө мөнгөний үнийг

	Өргөн олонд зарлахгүй

	Үнэн бодит амьдралыг

	Үүлгэр орчлонгоос нуухгүй

	 

	Албат ямбатны гүнцгээс

	Амсахын төдий ч горьдохгүй 

	Ард олныхоо хүрээнээс

	Алхмын төдий ч холдохгүй

	 

	Газар дэлхийд мөртэй 

	Ган үзгэн сахиустай

	Нэр алдраас ичимхий

	Нэгэн байхыг хүснэ би

	 

	Унд цайгаа таалан байж

	Улсын харцнаас нуугдан байж 

	Сэтгэлийн мөчирт навчгүй үгсээ

	Сэрүүн зүүднээс нисгэх нь энээ

	 

	Хол ойрын бодлоо цэнэж

	Хоёргүй үнэн сэтгэлээ цэлмээж

	Ард олондоо илгээх үгээ 

	Ам цаасаар дамжуулан өчлөө

	 

	Үсэг цаасан биетэй

	Үгэн шүлгэн зүрхтэй

	Энэ л нэгэн өчил 

	Эрхэм таныг зорилоо

	Болгооно уу.

	 

	Толгойт 2016.2.23

	 


Тэсийн голын чулуу

	Өссөн нутгийн минь чулуу

	Өнөөх л сайхан хэвээрээ

	Өтлөх өвгөрөхийг мэдэхгүй

	Өнгөлөг тунгалаг янзаараа

	 

	Уултай устай нутгийн минь бахдал

	Угсаа сайтай түмний минь санаа

	Төрхөд хүйг минь дарсан

	Тэсийн унаганы туурайг адисалсан

	 

	Хилийн уулын тэмдэгт чулуу

	Тэсийн голын эргийн чулуу

	Урсгал тунгалаг голын минь сав

	Уужим тайван хилийн минь хязгаар

	 

	Алтран алтрах нарны хээ

	Ариусан ариусах сарны тамга

	Орчих тэнгэрийн оддын хэлтэрхий

	Орой нь сүмбэрлэх уулсын бутархай

	 

	Буман үеийн түүх гэлтэй

	Баян хайрхны зүрх гэлтэй

	Харийн нутагт санааны үзүүр

	Хар дарсан зүүдний түлхүүр

	 

	Дэргэд нь байхад дэнжийн чулуу

	Дээс алхахад сэтгэлийн чулуу

	Нутгаа санасан сэтгэл байлгүй

	Нулимсаа тэвчсэн мэлмий байлгүй

	 

	Миний л мэдэхийн энэ чулуу 

	Мөнхөд залуугаараа үлдэнэ ээ

	Мөлчийж үрчийж хагаралгүй

	Мөнөөх л янзаараа хоцорно оо

	 

	Ардын Жүжигчин, Доктор, Пропессор, Хурандаа

	Пүрэвжавын Хаянхярваа аялгуу хийв. 

	 


Дурсамж

	Дундад улсын нутаг дэвсгэрээс

	Домогт цагаан хэрмийг дуудаагүй ээ

	Догшин ноён хутагтын нутгаас

	Дорнын Цагаандэрэмийг дурслаа

	 

	Ид цогтой идэрхэн эрс 

	Ирлэж хурцалсан ган сэлмүүд

	Хатуу хөтүүд хайлж уяраагүй 

	Хат нь гүйцсэн болд илдүүд

	 

	Исгэрэх сумны ир болж

	Эцсийн амьсгал тасалж яваагүй ч

	Ирж болзошгүй дайныг сөрсөн

	Эх орныхоо бамбай нь байлцан

	 

	Цэрэг шинелийн хормойгоор дэрвэсэн

	Цан хүүрэг жавар нь ижилхээн 

	Цээжний гүнээр дамжин гарсан

	Цэнгэг ариун агаар нь тэнцүүхэн 

	 

	Оны цэрэг цалгиун салхи

	Уянгын утас Цагаандэрэм

	Онч мэргэн харваач гэсэн

	Уран зураач багш гэсэн

	 

	Ноён хутагтын шавь гэлтэй

	Нээрэн үнэнээр таашаагдсан гэнэ билээ

	Зүгээр сууж чаддаггүй гэнэ билээ

	Зүрх сэтгэлээсээ хөдөлмөрч гэнэ билээ

	 

	Ингэж дуулаад анд чамайгаа

	Эрхгүй уяран дурсан хайллаа

	Идэр залуу халуун насандаа

	Эргэж түр зочлон очлоо

	 

	Хаш манан чулуун шалавчтай

	Хамрын хийдийн хаяа нутагтай

	Хаалган уулын өвөр хатавч

	Хороо цэргийн эрхэм андаа

	 

	Одоо чамайг төсөөлөн бодоход

	Өнгөт үс чинь мөнгөн сортой

	Бодол сэтгэлдээ дурсамж дүүрэн 

	Бузгай хэрсүүд өвөө болоодоо

	 

	1973 оны он жавдаа. Уянга хамтлагийн ритм гитарчин.

	 


9 сарын 9

	Намар ирж нас нэмнэ

	Ирж буцах бүхэн намайг

	Ирлэн хурцалж, мохоож наадна

	Есөн сарын есөн содон

	Эрдэнэбаатар сонин нэрээ 

	Энэ орчлонд уйлж ирэхдээ 

	Энэ л өдрийг сонгосон байх юм аа

	 

	Гал шаргал уургаа амлаж

	Газар тэнгэрт дуугаа таниулж

	Эцэг эхийн амин үр

	Энгүй орчлонд мэндэлсэн өдөр өө

	 

	Есөн эрдэнийн орон билээ

	Есүхэй баатрын үрс билээ

	Есөн хөлт цагаан сүлдэнд

	Ерөөлтэй сөгдсөн үр билээ

	 

	Хотол түмний хойморт төрсөн

	Хонин жилтэй хүү билээ

	Есөн есийн бэлгэдэл болсон

	Есөн сарын есөн билээ

	 

	Цацалын есөн нүхэнд багтсан

	Цагаан сүүний дусал билээ

	Эргэж буухдаа газар сүлсэн

	Эрдэнэбаатар хүү билээ

	 

	Наран доор хайлан ирдэг

	Намрын өдрийн нэгэн билээ

	Насны буян тэгшлэн эгцлэх

	Намайг авч ирсэн өдөр билээ

	 


Монголын чимэг

	Хээтэй мөнгөн эмээл, хазаар, хэт хутга

	Хантайрч сойсон, хурдалж давхисан аргамаг хүлгүүд

	Хас буу тамга, хонгоны хөх толбо

	Хултай айраг, хуйвтай шилбүүр Монголын чимэг

	 

	Ассан гал, арслантай авдар , амбан шарнууд

	Авралт бурхад, аргалын цог, алсын зэрэглээ

	Аав ээж, алаг үрс, ахан дүүс л

	Алтай хангайн уул ус Монголын чимэг

	 

	Саальтай энгэр, самарсан сүү, сартай шөнө

	Сургуулийн танхим, суран жолоо, сумын наадам

	Сүүний үнэр, гүүн зэл, сүрэг адуу

	Соёмбот туг, сүлдэт багана Монголын чимэг

	 

	Балар эртний түүх бүдгэрч хоцорсон туурь

	Босоо хүн чулуу барагшин цардмал зам

	Байгаль эхийн бүтээл байц өндөр хавцал

	Бүүвэйн дуу, бадаг шүлэг Монголын чимэг

	 

	Уурга барьсан адуучин, унтаж хоцорсон унага

	 

	Ургаа хад чулуу, уул тал хөндий

	Уудам хил хязгаар, ургах нарны цацраг

	Урсаж байгаа гол мөрөн Монголын чимэг

	 

	Уртын сайхан дуу, уран хээ шаглаа

	Урсгал дөлгөөн харц, уянгат лимбэний эгшиг

	Угжаа хөхсөн үрс, утга яруу найраг

	Уншсан номын мөр бүхэн Монголын чимэг

	 

	Таван хошуу мал, тансаг идээ ундаа

	Тарьсан будаа тариа, талын салхины үнэр

	Томоогүй балчир нас, тоглож өрсөн чулуу

	Тогооны нэрмэл, тагштай охь Монголын чимэг

	 

	Амар амгалан амьдрал, аагтай цайны дээж

	Алтан нутгийн овоо, аян замын ерөөл

	Алд цэнхэр хадаг, ашдын билэг жаргал

	Авч өгөх ухаан Монголын чимэг

	 

	Манай дэлхийн хоймор морин дээрх хийморь

	Мандаж бадарсан алдар, мөнхөлж үлдээсэн шастир

	Мөрөө гаргасан тив, минийх гэсэн өв 

	Мандах нар, мөнгөн сар Монголын чимэг

	 

	Гардаж тамгалсан унага, гаднаа сойсон хүлэг

	Гэгээн цагаан мөр, гэрэлт орчлонгийн сүр

	Газар буусан сүүдэр, гүрнийг дагуулсан алдар

	Ган сэлэм, гурамсан чөдөр Монголын чимэг

	 

	Аадар хур бороо, аянга дуу цахилгаан

	Аугаа сүр алдар, алтан соёмбот далбаа

	Ачит төрийн сүлд, ард олны заяа

	Алтан ургийн хэлхээ бүр Монголын чимэг.

	 

	Толгой үсгээрээ ХАСБУУ ТАМГА болно.


Наашлах цаг

	Цасан мөсөн хайлан урсаж

	Цагийн аяс уясаад ирэв

	Цэнхэр яргуй газар сүвлэн 

	Цовоо төлийн дуу цангинав

	 

	Хөвч тайга хөндий талд 

	Хөх ногооны униар татаад

	Хөвчийн бор баавгай хүртэл

	Хөлчүү нойрноос сэрсэн байнам

	 

	Баринтгаа сольсон уул хангай

	Барааны газраас хараа даллан

	Байгаа газраа өндөлзөн байж

	Бас л сүртэй харагдах нь сайхан

	 

	Өвөлжөө бууцны пүнзэнд хоргодож

	Өнжсөн бүхэн нүүдэлд бэлдээд

	Он цагийн түүчээ тийшээ 

	Ор мөрөө гаргахаар яарна

	 

	Он цагийн даллага авсан 

	Орчлон өөрөө уясан байж

	Цаг цагийн хүрдийг даган 

	Цадиг түүхээ үлдээж яарна

	 

	Хүмүүс бидний амьдрал харин 

	Хачин олон өнгөтэй байх нь

	Өнгөт орчлонгийн өнгийг дагаад

	Өөр өөр л байдаг юм уу

	 

	Наашлах цагийн өнгө ингэж

	Нандин бүхнээ ивээн хайрлаж

	Хүн зон хүй орчлонг

	Хамтад нь урин дуудах нь сайхан

	 

	Эрхэмсэг тансаг бүхэн ингэж

	Энэ л цагийн өнгөнд уясаж

	Өнө мөнхийн амьдралыг бидэнд

	Өр уяртал дуулгаж байх юм.

	 

	У.Б.2017.2.6

	 


Говь

	Үйзэн цэнхэр говийн

	Үелээ татсан манхан

	Үлгэрийн тансаг харшийг

	Үүрдээр хадгалсан орон

	 

	Бидэн хийгээд бүхний

	Биеийг өгсөн нутаг

	Билэг ерөөлөөр учирсан

	Буцашгүй мөнхийн хутаг

	 

	Харь холын гийчид

	Харихаа мартах үзмэр

	Харин бидний хувьд

	Хонины бэлчээр нутаг

	 

	Энэ л бүхэн бидэнд

	Энгүй их бахархал

	Эргэж буцах санаагүй

	Ээрэм говийн амьдрал

	 

	Хулан зээрийн сүрэг

	Өв эрдэнэс баялгаа

	Өнөөг хүртэл хадгалсан

	 

	Наран тоонот нутгийн

	Налайж тавирсан талд

	Их Говийн зоригтон

	Эрдэнэт хүмүүс амьдарч

	 

	Түмэн үеийг элээж

	Түвшин сайхан жаргаж

	Амьдрал тэмцэл мөрөөдлийн

	Аливаа сайхныг хүртдэг

	 

	Газрын хээлээс манддаг

	Гал улаан наранд

	Тал сайхан нутгийн

	Түүх шастир нь мөнхөрсөөр

	 

	Эрин галавын тэртээх

	Их далайн сав

	Тэнэгэр сайхан Говьдоо 

	Түмэн олон нь хайртай. 

	 

	Улаанбаатар хот. Толгойт 2017-08-25

	 


Гүйгүүл эрд

	Тунгалаг тунгалаг туяа гийгээд 

	Түвшин сайхан өдөр болох нь ээ

	Тухалж унтсан нойрон дундаа

	Томоогүй чамайгаа эрэн хайлаа

	 

	Би хийгээд бидний үрс

	Бүлээн сэтгэлдээ чамайг үгүйлнэ

	Аав гэгдэх алдар нэрийг

	Авч яваа гэдэгт итгэнэ

	 

	Хүн хүний нүдэнд харин

	Хачин зэвтэй бүү харагдаасай

	Хажуу хөндлөнгийн үгс хөндөж

	Хайран чамайг бүү эвдээсэй

	 

	Дэлбэн дэлбэн ганхах өвсний 

	Дэлбээ навч нь дээшээ тэмүүлж

	Өөдрөг бүхэн өнгөжин дэвжиж

	Өглөө үдэшгүй сайхан харагдана

	 

	Ааваа гэсэн алаг үрс

	Амраг хань чинь хүлээж суухад

	Босго үүдээ мартан зуларч

	Борооны үүл мэт явна уу чи минь

	 

	Анх харсан алаг нүд чинь

	Аяган дотроо мэлтийж байгаа

	Авааль төрмөл бид чинь харин

	Аанай л гэртээ хүлээж сууна аа

	 

	Хадмын хаяа дэрлэн байж

	Хэдэн жил чамайг хүлээв

	Арга эвээ олдог боллоо

	 

	Болж л явна аа бид эндээ

	Борог ахуйгаа авч л явна аа

	Хоймор эзлэх орон зайг чинь

	Хөөрхөн үрс минь дүүргэж явна аа

	 

	Ш.Дэжид эгчийн өмнөөс...

	Улаанбаатар хот. 2017-09-29

	 


Дүү нартаа

	Нэгэн ишнээс салаалж ургасан

	Нам өндөр цэцэгсийг хараад

	Зулай зулайгаа гишгэж төрсөн

	Зулзган хоёр дүүгээ саналаа

	 

	Хүү Охин хоёр дүү минь

	Хонхон цэцэг шиг хосолж харагдана

	Дэрвэн дэрвэн салхитай байна гэж 

	Дээлийнх нь товчийг товчилж өсгөв

	 

	Дунд голын хөндий нутгаар

	Дураараа сайхан зун болжээ

	Дүрлэгэр нүдэн дүү нар минь

	Давхиж гүйлдээд том болжээ

	 

	Аав л ээжийн амин үрс

	Алганы хонхорт эрхлэн дэрвэж

	Хүч нэмэн хөл тавив

	 

	Он жилүүд улиран өнгөрч

	Олон намар навчсаа гөвжээ

	Нийгэм төр нэрээ сольж

	Нэгэн хэсэг нь эмтэрч оджээ

	 

	Зулзган хоёр дүүгийнхээ зургийг

	Зулай бөхийлгөн ширтэн зогсоо

	Өвгөн би өрөөлийн нүдэнд

	Өнгө гундмал харагдаа болов уу

	 

	Саарал саарал салхийг нь бол

	Сөрж болдоггүй орчлон юм

	Ухрааж санавал уйтай өдрүүд

	Ухаан бодолд үлдсэн байх юм

	 

	Гэгээн наран гэр дүүрэн

	Гэрэлтэж байх нь бүхэнд сайхан

	Гэнэ гэнэхэн дурсамж сөхөн

	Гэгэлгэн зүрхээ уяраах сайхан

	 

	Ах нь хоёр дүүгийнхээ хойноос 

	Аргадан байж мөрт холбон 

	Буяны мөрд чинь дусал болгон

	Бадаг шүлгээр зул барья.

	 

	Дүү Ц.Сүхбаатар, Ц.Оюунцогт нарынхаа гэгээн дурсгалд

	Улаанбаатар хот. 2017-09-21

	 


Салхи

	Салхи минь чи юунд яарна

	Санаа сэтгэлийг минь юунд зовооно

	Тэнгисийн давлагаанаас зугтан ирэв үү

	Тив дэлхийн өнцгийг хайн бэдэрнэ үү

	 

	Сартай шөнө бухал тоолох мэт сандаачин

	Саяхан ирлэсэн хадуурын ирэнд исгэрэнхэн

	Алс холыг аяланхан дууланхан зорихдоо

	Аяны жолоогоо хаана татахаар шийд ээ вэ

	 

	Хонгорхон бүсгүйн сэвлэг илэн аальгүйтэж

	Хартайхан залуугийн халимаг сахлаар оролдож

	Саяхан буусан гэрийн дээвэр туургаар наадан

	Санаа амрах ч сөхөөгүй хурдалсаар яарсаар

	 

	Чагная гэвэл дуутайхан хууртайхан байнам

	Харъя гэвэл хурдтайхан сүртэйхэн байнам

	Хэний харьяат юуны садан болохоороо

	Хэрхэн юуны учир өөрийн зоргоор авирлана

	 

	Хөх манхан тэнгэр хөрст газар

	Хүний нутгийн хил хязгаар алгасан

	Эсэргүүцэн зогсоох эрх мэдэлгүй биднийг

	Элэг барин юунд элдэвлэх нь энэ вэ

	 

	Хан хурмастын салхи чи бидэнд

	Хачин олон өнгийн бодол үлдээн өнгөрөв

	Уулын өндөр, усны мандалд ч аялсаар

	Уруул нээх ч завдалгүй урсан өнгөрөв

	 

	Өмнөөс нь тосвол зогсоож үл хүчирнэ

	Хойноос нь нэхвэл хурд үл хүрнэ

	Өрнөөс дорныг зорин зорчин хурдлах

	Хүй орчлонгийн өртөө улаач салхин

	 

	Хуур, лимбэний эгшгээр хөг хийн 

	Холхи наран зүгтээ чиг барин

	Аялсан газар бүхнээ бодрол үлдээн

	Амгалан тайван зорчоорой аяны салхин

	 

	Харсан сонссон бүхний сэтгэлд

	Хувь хувьхан орон зай үлдээж

	Дэлхийн туйлыг нар зөв эргэж

	Дураар зорчих салхи минь чи баяртай

	 

	Улаанбаатар хот. Оргил рашаан сувилал. 2018-01-12

	 


Ихэр заяа

	Шүлэг найргийн шад мөрд

	Шүхэрлэн буусан ихэр заяа

	Тэнгэр уулын вансэмбэрүүг

	Таашааж чимсэн ховор заяа

	 

	Хүний орчлонгийн өнгийг сорчлон

	Хүүхэн заяаг олсон байнам

	Хүж дэлхийн тансгийг гайхуулж

	Хүмүүн заяаг түшсэн байнам

	Энэрэл хайраар халгин байх юм

	 

	Эвий бага энхрий насандаа

	Ижийн хайранд эрхлэн өсөж

	Дахин олдохгүй даахин насаа

	Давхар дээлд нуусан байнам

	 

	Өнгөт орчлонгийн өргөн харгуйг

	Өөдөөс тосох наран адил

	Хувь тэнцүүхэн хоёр биедээ

	Хувааж тэнцүүхэн хүртсэн байнам

	 

	Нар сарнаас нууж чадаагүй

	Нууцхан хайрын эгшигт уярч

	Нулимсаа бас л нууж чадалгүй

	Насны ханьдаа үзүүлсэн байх юм

	 

	Эвий хоёр энхрий минь

	Эрдэнэ, Мален хоёрын зүрх

	Эвлэрч цуглараад энэ бүхэн

	Энгүй амьдралын түүхэн мөч

	 

	Харин та хоёр минь

	Хос зүрхний амь билээ

	Хойч үедээ хүргэж өгөх

	Хадгийн хоёр үзүүр билээ

	 

	Азай буурлууд болсон хойноо ч

	Асар тэнгэрийн ихэр заяанд

	Урт насалж, удаан жаргаж

	Ураг төрлөө чимж яваарай

	 

	Улаанбаатар хот. 2017-03-16

	 


Харц

	Харах нүднээс онож ирсэн

	Хайртай ээжийн элбэрэлт харц

	Хамаг бүхнээс өмгөөлж ирсэн

	Хилчин дайчдын соргог харц

	 

	Харц тулан гирвэшин зогсох

	Халуун янагийн хайлам харц

	Өрөвч сэтгэлээр бусдыг ширтэх

	Өглөг буяны өгөөмөр харц

	 

	Бусдын өнгөнд шунан тачаадсан

	Буруу сэдэлтэй саарал харц

	Өндөр насыг дааж яваа

	Өтгөс өвгөдийн дулаан харц

	 

	Өөр өөрийн өнгийг илтгэх

	Өмнөө дэлгэх толь юм сан уу

	Тааж уншихад тун бэрх

	Таавар, оньсогын хариу юм сан уу

	 

	Эхээс мэндэлж мэлмий гийгээд

	Энэхэн орчлонг тольдон танихад

	Хувь хувьхан хоёр нүд

	Хачин содон олон харцтай

	 

	Өнгөт орчлонг сонжин байгаа

	Өнө мөнхийн олон харц

	Өөр өөрийн долгион юугаа

	Өөд өөдөөсөө цацаж байнам

	 

	Дотно танил олон харц

	Дотогшоо гадагшаа урссан харц

	Намайг чиглэн ширтсэн харц

	Надтай халз учирсан харц

	 

	Энэ л олон харц дунд

	Элдвийн юмс бодож явах нь 

	Сэтгэл болоод оюун бодлын

	Сэргээш бөгөөд ерөндөг нь болдог

	 

	Аньсага нээсэн олон харц

	Аанай л нэгнээ ширтэн байх нь 

	Бие биеэ битүүхэн ойлгох

	Бас л нэгэн санаа юм сан уу

	 

	Улаанбаатар хот. Толгойт 2017-08-23

	 


Мөнхийн нэр юм шүү

	Бидний цөөхөн Монголчууд

	Бүл халуун сэтгэлтэй ч

	Бум түмээр үржихээрээ

	Бусдын нүдэнд өртөмхий

	 

	Нутгийн дээс нь хэвээрээ ч

	Нэрмэл тосмол нь ховордсоор

	Ногоон мөнгөний цэнд

	Ноёлог уулс маань жижгэрсээр

	 

	Хүний нүдэнд илхэн

	Хүчирхэг Монголын нутагт

	Хувь алдраа өргөх

	Хүч тэнхээ дутаа юу

	 

	Харц ардад халгаатай

	Хууль гээч нь хуудуутай

	Ихэс дээдэст ээлтэй

	Энэрэл гээч нь эгдүүтэй

	 

	Үндсэн хуулиас эхлээд

	Эрүүгийн хууль нь гашламтгай

	Эгэл бидний орчинд

	Ийм олон будантай

	 

	Монгол бидэн бултаараа

	Мохож битгий цуцаасай

	Мандах нарны адистай

	Мөнхийн хутгийг олоосой

	 

	Хүж дэлхийн өнгөнд

	Хүннү Сүннүгээс улбаатай

	Хүчирхэг Монгол туургатны

	Хувь тавилан өндөр шүү

	 

	Халх гэдэг нь угтаа

	Бамбай гэсэн утгатай ч 

	Харь холд уусах

	Барлаг нэр биш юм шүү

	 

	Монгол гэдэг нэрийг

	Мэддэг бүхэн хүндэлдэг

	Магад содон түүхтэй

	Мөнхийн нэр юм шүү

	 

	Улаанбаатар хот. 2017-06-29

	 


Ахмадын алдар

	Эвтэйхэн нэг үгэнд баясаж

	Эсрэг ганц харцанд гомддог

	Ахимаг насыг насалж яваа

	Алдар өндөр ахмадууд минь

	 

	Өндөрт өргөх ач зээгийн

	Өсгий өлмийд сөгдөн нялхарч

	Өөр хоорондоо хуучаа дэлгэж

	Өнгөт орчлонг сүлж жаргана уу

	 

	Цагийн урт насны багаас

	Цариг өндөр намтраа бичилцэж

	Улс орныхоо алдар хүндийг

	Ургах нартай мөнхлөн дархалсан

	 

	Газарт тахигдаж, тэнгэрт тэтгэгдсэн

	Гэрэлт гэгээн зам мөртэй

	Алдарын оргил азай буурлуудаа

	Ам уралдан магтан дуулъя

	 

	Хөрстийн дээвэр хүмүүн заяанд

	Хүндлэл хайрын буяныг эдэлж

	Маамуу үрстэй мөр зэрэгцэн 

	Мөнхийн хайранд жарган наслаарай

	 

	Хийж бүтээхийн их хүслэн

	Халамж энэрлийн их мөрөн

	Үүл нь үгүй хурын хаялга

	Сүүдэр нь үгүй ашдын намар

	 

	Энэ л олон буурлууд минь

	Эвийн үүдэнд нэг л бүл

	Энх саруул эрхт төрийг 

	Эвлүүлэн барьсан ачит сүлдэн

	 

	Аялгууг хийсэн Б.Адъяа

	Улаанбаатар хот. 2018-02-02

	 


Шөнө дүлээр

	Тод тэргэл саран

	Тэнгэрийн хээлд хоноглож

	Тэртээх холын дурсамж

	Түүний наахнуур жагсаж

	 

	Өөдөн бор тэрлэг

	Өрөөлдөж нөмөрсөн намайг

	Олон янзын бодол

	Өөдөө сөргөө угзарч

	 

	Зүүдээ мартсан нойр

	Зоргоор надаас хулжиж

	Шөнийн буурал салхинд

	Шүлгийн сэдэв сэжилнэ

	 

	Цэн пунаар эвлэрэх

	Цээжний гүнээс дуслах

	Дөрвөн мөртийн жагсаалд

	Дөрөө мултлан бууна

	 

	Орог саарал үүлс

	Олон дүр эсгэж

	Зүсэн зүйлийн өнгөөр

	Зүймэл орчлонг аргадаж

	 

	Өрхөн завсраар туссан

	Сарны бүдэг туяанд

	Өнгөт орчлонгийн дүр

	Саамшин байж ивлээд

	 

	Өдөн дэр хатуудаж

	Өглөө болохоос урьтаж

	Амтат нойрыг минь үргээсэн

	Алаг тарлан агаар

	 

	Үүрийн шаргал туяанаас 

	Үргэж дайжиж холдоод

	Нойрны цагаан манан

	Намайг эзэгнэж эхлэв

	 

	Эвшээхийн маанийг үлгэн

	Эрүү шүдээ хамхин

	Дайжиж одсон нойроо 

	Дахин тэвэрч амрав

	 

	Улаанбаатар хот. 2017-07-23

	 


Дуртай дургүйд

	Би уулын царамд ургасан

	Ухаа ягаан цэцэгт дуртай

	Уруулаа нууж уужиндаа хоргодсон

	Уяхан хонгор бүсгүйд дуртай

	 

	Би цэцгийн үнэрийг гутаасан

	Цэвдэг хүйтэн сүрчигт дургүй

	Цэвэр ичимхий төрхөө гээсэн

	Чармай нүцгэн зурагт дургүй

	 

	Би малын үнэр ханхалсан

	Монгол орчин ахуйд дуртай

	Бурхад нь урдаас нэвт ширтсэн

	Борхон гэрийнхээ хойморт дуртай

	 

	Би машин тэрэг холхисон

	Бохир давчуу гудамжинд дургүй

	Асрал энэрэл аливааг мартсан

	Албин тэнэмэл амьдралд дургүй

	 

	Би ханын толгой даран хүржигнэх

	Хөхүүрийн амтат айрагт дуртай

	Хуурын эгшигт хөг нэмсэн

	Хөгжөөнт ардынхаа дуунд дуртай

	 

	Шилэн аяганд цэхийж гялтайх

	Цэв хүйтэн шарзанд дургүй

	Чих толгойгоо шаланд гээсэн

	Чахраа орилоо хөгжимд дургүй

	 

	Би домог хүүрнэх их талын

	Догшин цамнаа салхинд дуртай

	Дотор гаднаа хиймэл зангүй

	Даруу гүдэсхэн аашинд дуртай

	 

	Тийм ээ би дуртайдаа дуртай

	Тийм ээ би дургүйдээ ч дургүй

	Энэ л миний үзэл бодол

	Энд тэндээс хуулаагүй санаа

	 

	Улаанбаатар хот. 2018-02-28

	 


Нутгийн нуурт

	Тэртээх оддыг би

	Тэнгэрт бус газарт харлаа

	Харах харахдаа бүүр

	Хажуу дахь нууртаа харлаа

	 

	Уул толгодын бэлд

	Унасан мориноос ч намхан

	Холхи холын одод

	Хажууд ханьсан байнам

	 

	Бүслүүр тоонот орчлонд

	Бүл цөөхүүл Монголд

	Бүүр дэргэд байгаа

	Бүхий л одод соньхон

	 

	Харах нүдэнд илхэн

	Хараа бараа нь тодхон

	Холын одод надтай

	Хаяа нийлэн ханьсана

	 

	Би өөрөө баясаж

	Бүхий л нуур минь баяжиж

	Байгаа бүхэн төлжиж

	Бараа сүртэй харагдана

	 

	Өнгөт орчлон өөрөө

	Өрөөл бусдад содон

	Өнгө өнгийн сонин

	Өнө олон хуультай

	 

	Түүний дотроос хүмүүн

	Тэр бүхнийг сонжин

	Байгалийн гэгч хуулийн

	Баялаг тансгийг биширнэ

	 

	Одод миний нүдэнд

	Ойртон ирж үзэгдсэн

	Онцгой содон зураг

	Ойр дотно содхон

	 

	Нутгийн нуур ингэж

	Нандин тансаг бүхнийг

	Надаас нуулгүй дэлгэж

	Намайг ухааралд хөтлөв үү

	 

	Улаанбаатар хот. 2017-07-05

	 


Өвөөгийн үг

	Өвөө нь үрсээ үнсэх гэж

	Өлмий сунган өндөлзөн зүтгэе

	Өвөр өөд нь авиран мацахдаа

	Өгөөмөр хайраа дэвсэн хүндэлье

	 

	Хаанаас бидэнд ирснийг нь мэдэхгүй ээ

	Хачин олон зочид гийчид

	Хан хорвоод ханьсан амьдрах

	Хувь ерөөлөөр учраа л байлгүй

	 

	Бээлийн чинээ нялзрай нөхөд

	Бүл нэмэн ирсэн нь саяхан

	Буурал хорвоод анир нэмэн

	Бүүвэйн дуунд уярсан нь тодхон

	 

	Эцэг эхтэй нь булаалцан зүтгэж

	Энхрий хайраа хуваалцан өсгөж

	Өөрсдөө агшиж өөд нь ургуулсан

	Өсөх цэнэгтэй энхрий үрсээ

	 

	Харц харцандаа бид бүгдээр

	Хайр тээсэн хавар намар

	Өөд уруугаа сөрж урссан

	Өгөөмөр сэтгэлийн их мөрөн

	 

	Өсөж дэвжих ирээдүй урсгал

	Өтөлж өвгөрөх цагийн урсгал

	Амьдралын хүрдэнд арын хаалгагүй

	Ар араасаа урссаар л байнам

	 

	Өвөөгийн замаар эцэг эх чинь

	Өөрсдөө та нар тэдний мөрөөр

	Өргөн орчлонгийн өнгө будгийг

	Өөр өөрийнхөөр таних болно

	 

	Миний бичсэн энэ шүлгийг

	Магад та нар уншиж сонжино

	Үнэн худал үгийн үрийг

	Үргэлжлүүлж цааш нь бичих болно

	 

	Ач зээ та нар минь

	Алаг хорвоогийн тэнүүн уудамд

	Хүн чанар хүний мөсийг

	Хамгаас өндөрт тахиж яваарай

	 

	Улаанбаатар хот. Толгойт 2018-07-30

	 


Болзоочин өвөө

	Эмээгийн хажуугаар алхаж

	Эгц шулуун өнгөрч

	Цэцэг адил гоёсоор

	Цэцэрлэгийн болзоонд очдог би

	 

	Нумаас тавьсан сум шиг

	Нойроо мартан сэмбэгэнэж

	Суурин цагтай уралдаж

	Сургуулийн гадаа болздог би

	 

	Дэлгүүр мухлагийн үүдээр

	Дурлаж гүйн ороод

	Алаг бөмбөлөг чихэр

	Авч халаасалж гараад

	 

	Хөгжөөнт дуу цалгисан

	Хөөрхөн алаг цэцэгстэй

	Баярын мишээл тодорсон

	Багачуудын ертөнцөд болздог би

	 

	Энэ болзоо сайхан болзоо

	Эргэж дандаа очмоор болзоо

	Ач зээгээ ачилж хайрлах

	Ахмад настны хайрын болзоо

	 

	Одоо хүртэл болзоондоо

	Оройтож ер нь үзээгүй

	Товлосон газраа яг л 

	Торгон цэрэг шиг зогсдог би

	 

	Тийм ээ би болздог

	Тэгэх тусмаа яардаг

	Халуун хүйтнээс халиралгүй

	Хэзээ ямагт болздог би

	 

	Болзоонд яаран гарахдаа

	Болор таваг доторх

	Эмээгийн мэдлийн чихрээс

	Эрхгүй хумсалж дөнгөдөг би

	 

	Болзох дуртай өвөө би

	Болзоочин өвөө нэртэй би

	Сургууль цэцэрлэгийн орчиндоо

	Сураг ажигтай өвөө дөө

	 

	Улаанбаатар хот. 2019-04-29

	 


Нүд үнэнч, Чих худалч уу?

	Үнэн худал хоёрын хооронд 

	Дөрвөн хуруу зайтай гэнэм

	Үзэх нүд сонсох чихийг

	Дэндүү дэгс хэлэх гээ юу

	 

	Хүн хүнд хос эрхтэн

	Хувь заяагаар олдоо л биз дээ

	Үнэнийг харж үнэнээр сонсвол

	Үгүйсгэх юм тэдэнд үгүй

	 

	Харийг цагаан болгож харав уу

	Халууныг хүйтэн болгож сонсов уу

	Ердөө энэ л хоёр үйлдлээс

	Ерөөл хараал үүсээ болов уу

	 

	Сонсох чихэнд хүргэж өгсөн 

	Ам буруутай гэх үү тэгээд

	Алаг нүдэнд авчирч өгсөн

	Аньсага зөвтэй гэх үү түүнийг

	 

	Харах сонсох хоёр эрхтнийг

	Хоёр тийш нь бүү заагла

	Харин хүн та өөрөө

	Харах сонсохоо үнэнээр шийд

	 

	Сонсохыг хүсэвч үл сонсох

	Согогтой байвал та яах вэ?

	Харахыг хүсэвч үл харах

	Харалган байвал та яах вэ?

	 

	Худал үнэнийг зааглаж мэдрэх

	Хосгүй чадвар хүмүүнд бий

	Харж сонсох хос мэдрэмж

	Хүн таны оюун санаа

	 

	Худал үнэн гэгч угтаа

	Хаана ч зэрэгцэн сууж байдаг ч

	Нүд чих хоёрыг зааглаж

	Нэрлэх шалтгаан биш юм шүү

	 

	Аливааг үнэнээр тунгаая гэвэл

	Аятай сайхныг урин дууд

	Нүд чих хоёр түүнийг

	Нэг өнгөөр олж соёрхог

	 

	Улаанбаатар хот. 2018-03-02

	 


Эрих

	Энэ болоод хойд нас

	Эх болсон зургаан зүйл

	Хамаг амьтны тусын тулд

	Харьшгүй сүсгээр эрих эргэлдэнэ

	 

	Мөн бөгөөд хоосон чанар

	Маанийн зургаан үсэгтэй ихэрлэн

	Өнгөт ертөнцийн гэрэл сүүдрийг

	Өөд уруу нь сүлж эргэлдэнэ

	 

	Эрдэнийн чулуун эрих эргэлдэнэ

	Эгэл модон эрих ч эргэлдэнэ

	Хөлгөн их судрын хуудаснаа

	Хөг аялгуу дантай эргэлдэнэ

	 

	Бүхний шүтээн болсон судар

	Буян нүглийг зааглагч судар

	Багш шавь бүхний амнаас

	Бурханы зарлиг болон бууна

	 

	Зуун найман эрих эргэлдэнэ

	Зураг төөрөг зурж эргэлдэнэ

	Алтан мутар алганы хооронд

	Алаг эрээн хорвоо эргэлдэнэ

	 

	Цуван цуван эрих эргэлдэнэ

	Цугларч жагсаж эрих эргэлдэнэ

	Ам гар эвсэн байж

	Алтан номын эрих эргэлдэнэ

	 

	Асрал энэрлийн орны дээд

	Ачлалт бурхдын номын сүлд

	Хүмүүн хийгээд хүмүүн бусын

	Хүсэл сэтгэлд нийцсэн байнам

	 

	Алтан хүрдийг алгуур эргүүлж

	Алга хавсарч залбирч мөргөнө

	Эрдэнэт хүний эрхт мутарт

	Эрдэнийн эрих эргэлдэн наадна

	 

	Эрих эргэн эргэн эргэлдэнэ

	Эрээн алаг хорвоо эргэлдэнэ

	Эцэс төгсгөлгүй энэ жимээр

	Эргэн эргэн орчлон эргэлдэнэ

	 

	Улаанбаатар хот. 2017-03-28

	 


Батгана

	Яалаа гэж ялаа та 

	Яам тамгын үүдээр эргэлдэнэ

	Хөхөө болж донгодох гээ юу

	Хэрээ болж харагдах гээ юу

	 

	Далавчтай гэж дэвэн хөвж

	Даль жигүүртэн болох гээ юу

	Монгол бахархал боллоо гэж

	Монхор шонхортой барьцах гээ юу

	 

	Боонго хорин долоо болон 

	Бузгай сайн мөрөөдөх гээ юу

	Ашигт малтмал алтны лиценз

	Авна гэж дүнгэнэж явна уу

	 

	Батгана бадарчин хоёрыг ер нь

	Байлгах газар хомс гэдгийг

	Улигт батгана та өөрөө

	Урьд хожид сонсоогүй гэж үү

	 

	Арван тавны цагдаа болон

	Арга бачийг хайж явна уу

	Асрал энэрлийн бурхан болохоор

	Арга залийг эрж явна уу

	 

	Эрдэнэт хүний мах амттайг

	Эрлэгийн элчид хэлж чадаагүй

	Хэдгэнийн дагуул батгана чи

	Хараацай болон эрхлэх гээ юу

	 

	Төр засгийн өндөр босгыг

	Танилгүй бэдэрч хөглөж явна уу

	Таньсан хэр нь тагнаж туршихаар

	Төмөр хаалгыг мөргөж явна уу

	 

	Харалган эздийн хормойн салхинд

	Хоргодож нуугдахаар ирээ юм уу

	Харь орны виз бичиг

	Халаасалж авахаар шийд ээ юм уу

	 

	Хан орчлонгийн хаана ч гэсэн

	Хар батганын оролцоо хэрэггүй

	Нутаг заагдан орогноё гэвэл

	Нойлын нүх л чамд таарна

	 

	Улаанбаатар хот. 2018-03-23

	 


Яргуй

	Хөрст газрыг сүвлэн

	Хөх яргуй иржээ

	Уулын царам нугаар

	Уралдан байж ургажээ

	 

	Хөр цасан мөсийг

	Хагалан ургаж иржээ

	Мөнх тэнгэрт тэмүүлж

	Мөрөөдөл хүслээ шивнэжээ

	 

	Наашлах цагийн өнгийг

	Нартай хамт далласан

	Эртэч яргуй өөрөө

	Эрдэнийн шидтэй юм сан уу

	 

	Хуйлрах жаврыг саатуулж

	Хур бороог дагуулж

	Бусдаас түрүүлж урган

	Бодол урин авч ирсэн

	 

	Яргуй өөрөө яахлаараа

	Янагийн дууны уянга вэ

	Яргуй өөрөө яахлаараа

	Ялдам хаврын урилга вэ

	 

	Саран авхай аальгүйтэж

	Сайхан яргуй цацаа юу

	Эх газар эрхлэн 

	Энхрий түүнээр гоёо юу

	 

	Харах нүдийг баясган

	Хавийн газрыг бүрхсэн

	Энэ л тансаг цэцгийг

	Эрдэнийн яргуй гэдэг юм

	 

	Нар даган мишээж

	Намба төрхөө гайхуулсан

	Эмзэг турьхан биетэй

	Энэ л олон цэцэгс

	 

	Мөнх тэнгэрийн дор

	Мөр нэрээ дуудуулж

	Хөрст газраар тэтгэгдэж

	Хослон ургаж байг дээ

	 

	Улаанбаатар хот. 2018-03-14

	 


Нойлын цаас

	Хангайн ууланд ургаж 

	Хөвч тайгыг чимж

	Ус агаарыг шүүж

	Ургамал амьтныг тэтгэж

	 

	Наран сарны хүчинд

	Нас нэмж ургасан

	Олон зүйлийн нэртэй

	Овог үндэс нь мод

	 

	Хүний нүдэнд өртөж

	Хүчирхэг техникт сөгдөж

	Газарт хөсөр унаж

	Гарын аясаар өнхөрч

	 

	Хөрөөний ирэнд ёолж

	Хүйтэн төмөрт ачигдаж

	Үйлдвэр заводын хаалгаар

	Үйлээн тоочин хэсэж

	 

	Хурц хутганд зорогдсон

	Хөнгөн хөвсгөр биетэй

	Цалин цагаан өнгөтэй

	Цаас болон хувирч

	 

	Ном зохиол болон

	Нэг хэсэг нь мандаж

	Нооргийн цаас болж

	Нөгөө хэсэг нь гологдож

	 

	Хогийн саваар хоноглож

	Хялгасан шүүрт хамагдаж

	Дахин боловсруулах үйлдвэрт

	Дараалал үгүй заларч

	 

	Усан санд хөвж

	Урсгал дунд нь задарч

	Навсгар салбагар биетэй

	Нойлын цаасаар хувирав

	 

	Өд, сөд нэртэй

	Өнгийн гоёл дээлтэй

	Даамай сайхан цааснууд

	Дахин лангуунд залрав

	 

	Өнгөт орчлонгийн хуулиар

	Өөдөлж, уруудаж яваа

	Хөвч хангайн моддын

	Хөөрхий тавилан иймэрхүү

	 

	Улаанбаатар хот. 2018-02-06

	 


Надад бий

	Унаган тансаг нутгийн минь

	Ургамалын үнэр биед бий

	Хүйтэн булаг шандын минь

	Хоржигнох дуу чихэнд минь бий

	 

	Ган тулганд минь дүрэлзэх

	Галын өнгө цусанд минь бий

	Галав юүлсэн ч үл мартагдах

	Ганцхан нэр Монгол минь бий

	 

	Хурдан хүлэг морьдын минь

	Хүч тэнхээ хийморьт минь бий

	Асрал энэрэлт бурхдын минь 

	Ариун шүтээн сүлдэнд минь бий

	 

	Аав ээжийн минь хайрласан

	Алдар нэртэй нутаг минь бий

	Ард хойно минь үлдэх

	Алаг хонгор үрс минь бий

	 

	Туурга тусгаар улсын минь

	Түүх шастир намтар нь бий

	Туг сүлдээ өндөрт өргөсөн

	Төрт ёсны журам нь бий

	 

	Бусдын нүдний хараа туссан...

	Бүлээн зэлгээн нутаг минь бий...

	Байдгаа онгичуулж, бүдгэрч жижгэрсэн ч

	Бүтэн заяатай Монгол минь бий

	 

	Тийм ээ тэр бүхэн надад бий

	Товчхон хэлэхэд бүгдээрээ бий

	Энэ бүхнээсээ цаашаа даварч

	Элдэвт шунах хүсэл ч үгүй

	 

	Байгаа бүхэндээ сэтгэл ханалгүй

	Байн байсаар нутгаа худалдсан

	Энэ л олон эрхэм түшээд

	Эрлэгийн элч рүү эгц чигээрээ

	 

	Дахин бидэнд бүү үзэгдэг

	Далдын далд оршиг тэдэн

	Эх нутгийн минь эрдэнэт хөрсөнд

	Эзэнгүй сүүдэр нь ч бүү тусаг

	 

	Улаанбаатар хот. 2018-11-01

	 


Сүүдэр

	Өглөө намайг босоход 

	Өндөлзөн дагаж хувцаслаад

	Өдрийн турш надтай

	Өрөөлдөн байж жүжиглэдэг

	 

	Нар гэрлэн амьтай

	Нарийн бүдүүн дуугүй

	Үйлдэл дуурайх эрдэмтэй

	Үнэн худлын зөрчилгүй

	 

	Ядарч зүдрэхийг мэддэггүй

	Яарч тэвдэхийг мартсан

	Нутаг амь нэгтэй

	Нэр нь “сүүдэр” гэгдэх

	 

	Холдож зугтаж дайждаггүй

	Хамтдаа л байх тавилантай

	Эвий миний сүүдрийн

	Эртэч гэдгийг яана аа

	 

	Гэрэл асаахад хажууд

	Гар нь нэг товчлуур дээр

	Бүтэн өдрийн туршид

	Бүхий л ажилд хамтдаа

	 

	Хоол идэхэд хамтдаа

	Хил манасан ч хамтдаа

	Төрж мэндлэхэд хамтдаа

	Төгсөж нөгчихөд ч хамтдаа

	 

	Энэ л нэгэн анд

	Эрдэнэт биеийн дагуул

	Хан хорвоог туулах

	Хатуу журмын нөхөр

	 

	Хол ойр явсан ч

	Хурд хүч нь ижил чиг

	Харуй бүрий орчноос

	Халирч нуугдаж амраад

	 

	Сэрүүн зүүдний орчноос

	Сэрж боссон анд минь

	Шинэ өдрийн ажилдаа

	Шуударч оръё доо хоёулаа

	 

	Улаанбаатар хот. Толгойт 2018-10-09

	 


Эрх чөлөө

	Халуун амиар нөхөж

	Бүлээн цусаар гагнасан

	Эрх чөлөө гэгч

	Эрхэм нандин жаргал

	 

	Хүслийн тэнгэрт буцалж

	Хөлгүй далайд ч зочилж

	Хүний хөлсөөр зуурагдаж

	Халуун наранд шарагдсан

	 

	Эрх чөлөө гэсэн

	Эрхэмсэг найман үсэг

	Хөх тэнгэрийн тоононд

	Хорол болон хүндлэгдэнэ

	 

	Найман зууны тэртээх

	Намтар түүх эрх чөлөө

	Эдүгээ миний эвлүүлсэн

	Энэ шүлэг ч эрх чөлөө

	 

	Эрх чөлөө үгүйсэн бол

	Энэхэн замбуулин юу сан бэ?

	Алт эрдэнэс асгаад

	Аврал болох уу бидэнд

	 

	Хэлэх үг эрх чөлөө

	Хийж бүтээх эрх чөлөө

	Дурлаж амьдрах эрх чөлөө

	Дураараа үхэх ч эрх чөлөө

	 

	Эрх чөлөө бидэн хоёр 

	Эвтэй найртай зэрэгцэн оршиж

	Хөрст дэлхийг хүний ёсоор

	Хайрын нүдээр бахдан сонжино

	 

	Өмнөх зам эрх чөлөө

	Өнөөдрийн амьдрал эрх чөлөө

	Өнгөрсөн мөр эрх чөлөө

	Өнө мөнхөд эрх чөлөө

	 

	Бүхний өмнө эрх чөлөө

	Бусдаас тод мандаж байг

	Хүний мөр гарсан газар

	Хажуу дэргэд мөнхөд байг “эрх чөлөө”

	 

	Улаанбаатар хот. 2018-05-30

	 


Эрх чөлөө

	Уулын хүрэн бүргэд

	Уудам тэнгэртээ ниснэ

	Даль жигүүрээ дэлгэж

	Догшин сүртэй харагдана

	 

	Сүрлэг Алтайн уулсын

	Сүмбэр оргилд эрхэлж

	Хараа алсрах тэртээд

	Ханашгүй жаргалыг эдэлнэ

	 

	Бүргэд бүхэн тэнгэртээ

	Бүргэд л байхыг хүснэ

	Хөх тагтаан дэвэлтээр 

	Хөөрч нисэхийг хүсэхгүй

	 

	Гэнэдэж хүнд баригдаад

	Гинж сурт уягдаж

	Зураг авхуулдаг бүргэдийн

	Зовлонт амьдралыг хүсэхгүй

	 

	Үүлийг нэвт харж

	Үнэг чоныг айлгаж

	Холын ууланд үүрлэж

	Хөх тэнгэртээ нөгчвөл

	 

	Өвгөн хүрэн бүргэдийн 

	Өвлөх жаргал тэрээ

	Эрх чөлөөг эдэлсэн 

	Энгүй баяр нь энээ

	 

	Өндөг байхаасаа эхлээд

	Өнгөт орчлонг туулахдаа

	Жигүүртний ёст амьдралаас

	Зугтаж тэр гараагүй ээ

	 

	Уул тал тэнгэр

	Угаасаа л түүний нутаг

	Харах нүдэндээ багтааж

	Хувьчилж авсан өмч нь 

	 

	Эрх чөлөөг тэрээр

	Ингэж л эдлэх ёстой

	Хүнээс хоол горьдож

	Хохирч амьдрах ёсгүй

	 

	Улаанбаатар хот. 2018-10-23

	 


Нутгийн салхи

	Нутгийн салхи нэг л сайхан

	Нууцхан бодол нэвт аргамжаад

	Бараа алс баруун хойноос

	Байн байн сэвших нь сайхаан

	 

	Алхаж гишгэсэн мөр үгүй ч

	Аялах зам нь алсын алсад

	Хөндий тал хөвч хангайн

	Хаа нэгтэйд саатах нь үгүй

	 

	Бодол тээн улаачланхан

	Борог хамхуул дагууланхан

	Өөд уруу өгсүүр сөөргөө

	Өртөө улааг нэхэн довтолно

	 

	Хэн нэгний хэлсэн үгийг

	Хэрэг болгон тээж явна уу

	Цаг цагийн аясыг даган

	Цахилж яаран нүүж явна уу

	 

	Хөвчийн моддыг шуугиуланхан

	Хөвсгөр үүлсийг уралдууланхан

	Бодол сэтгэл зөрөлдүүлэнхэн

	Бас л цаашаа яаран байна уу

	 

	Эрин зууныг элээнэ хэмээн

	Ирлэгт чулууг ирлэнэ хэмээн

	Урьдын явдлыг дурсана хэмээн

	Улаан цавыг ч урлана хэмээн

	 

	Агь гангын үнэрээ тээж

	Ажсан бүхний сэтгэл тээж

	Аяны урт харгуйг эвхэн

	Аялан дуулан цэнгэж явна уу

	 

	Дэлхийн буурал энэ салхин

	Дээл хувцасгүй нөмгөн салхин

	Хэзээнээс бидний танил салхин

	Хээ хуаргүй цулгуй салхин

	 

	Дээлийн хормойг дэрвүүлж бүжсэн

	Даахь сэвлэгээр наадаж дассан

	Нутгийн салхи нэг л сайхан

	Намайг аргамжаад бэрх сайхаан.

	 

	Улаанбаатар хот. 2018-11-17

	 


Энэ үү дээ

	Хангал эрэмгий морьдынхоо

	Туурайг улдуулахаас эмээж 

	Хад чулуу асгыг

	Харан ажин тойроод

	 

	Аавын хусан уургын

	Хуйв эрчийг засаж

	Алсын уулсын оройд

	Нар шингэхийг ажиж

	 

	Хөнгөн хуудуу үгс

	Хэл давахаа больж

	Хүдэр борхон биед минь

	Хэрсүү суух нь энэ үү дээ

	 

	Цэнхэр даашинзтай бэлхүүс

	Нүд аргамжих нь багасаад

	Цэцэн өвгөдийн үгс

	Нэгийг бодогдуулж ухаажаад

	 

	Ургийн бичиг тэлэх

	Удам хойчоо цэнэж

	Нэрмэлийн догшин аагаас

	Нэрээ бодон ухарч

	 

	Найр наадмын дугарааг

	Нартай хамт өргөж

	Насан идэр биед минь

	Намба суух нь энэ үү дээ

	 

	Аргамаг хурдан хүлгийнхээ

	Алхаа гишгээг тохируулж

	Ардын уртын дууныхаа

	Айзам тайвуунд уярч

	 

	Хөдөө хээр нутгийнхаа

	Хөрс газрыг шинжиж

	Хөх манхан тэнгэртээ

	Хойч үеэ даатгаж

	 

	Аавын мөрөөр алхалж

	Ард олноо түшиж

	Уужуу тайван сэтгэлд минь

	Ухаан суух нь энэ үү дээ

	 

	Улаанбаатар хот. 2018-11-02

	 


Монголын хоёр төрх

	Ган илдээр цавчилдаж

	Галт сум зөрөлдүүлэн

	Хүлгийн нуруунд асаж

	Хуяг дуулганд өсөж

	 

	Хамаг Монголыг нэгтгэж

	Харийн газрыг хурааж

	Дээвэр бүслүүр тэлж

	Дэлхийн талыг эзэлж

	 

	Арван гуравдугаар зуунаас

	Алсарч наашаа нүүсэн

	Асар тэнгэрийн зарлигтай

	Аугаа түүх Монголынх

	 

	Монгол гэдэг нэрийг

	Морин туурайгаар цацаж

	Хөх тэнгэрт өргөж

	Хөрст дэлхийд зарласан

	 

	Найман зууны тэртээх

	Намтар түүхийн хуудаснаас

	Хорин нэгдүгээр зууны

	Хөх Монголыг ажвал

	 

	Өнөөгийн Монгол нэр

	Өрийн дансанд өлгөгдөж

	Газар шороо, баялаг нь

	Гаднын улс руу ачигдаж

	 

	Өв соёлоо мартаж

	Өрлөг түүхээ гутааж

	Өвгөдийн зарлигийг гишгэлсэн

	Өнөөгийн төрийг яалтай вэ?

	 

	Төрийн тамга барьсан

	Түшээдийн толгой хэрэггүй ээ

	Туйлдаж бүдгэрч жижгэрсэн ч

	Тусгаар улс минь хэрэгтэй

	 

	Сүлд байна уу дуудаач

	Сүсэг байна уу залбираач

	Хөх тэнгэрээс гуйгаач

	Хүн ардаа сэрээгээч Монгол минь

	 

	Улаанбаатар хот. Толгойт 2018-11-16

	 


Нүд

	Хос мэлмийнхээ тааллаар 

	Хүмүүн заяа баясаж байг

	Хорвоогийн түмэн өнгөнд

	Хоёргүй сэтгэлээр хөвж яваг

	 

	Алтан нар мөнгөн сар

	Алаг цэцгүүд алив бүхэн

	Өөр өөрийн янзаараа

	Өнө мөнхөд харагдаж байг

	 

	Огторгуйд орчих одон гараг

	Оломгүй далайн их мандал

	Алаг нүдний өмнүүр

	Аяндаа өөрөө цэлийж байг

	 

	Үнэн худал хоёрын өнгө 

	Өглөө орой шиг ялгарч

	Харах нүдний өмнүүр

	Хаяа зэрэгцэн оршиж байг

	 

	Сормуус нээгээд харахад

	Сайхан алаг нүд

	Аньсага дүүрэн жаргал

	Авчирч өөрөө цэнгэж байг

	 

	Хөмсгөн дор хос нүд

	Хорвоог шинжин тольдсоор

	Хан орчлонгийн өнгийг

	Хувиршгүй үнэнээр ялгаж байг

	 

	Бурхан чөтгөр хоёр

	Буян зовлон хоёртой

	Мөр зэрэгцэн суугаад

	Мөчөөрхөж байхыг харж байг

	 

	Одод бүхэн тэнгэртээ 

	Оршин байхуй дор бид

	Өөр өөрийн одоо

	Өөдөө ширтэж залбирч байя

	 

	Хос нүдэн бидэндээ

	Харах шинжих бүхэндээ

	Аз жаргалын үүдийг

	Алгасалгүй нээж байг

	 

	Улаанбаатар хот. 2018-06-18

	 


Уруул

	Ярих хэлэх уруулаар

	Янагийн сэтгэл уруулаар

	Үнсэх таалах уруулаар

	Үерлэн байж бүтнээ

	 

	Амттан бүхэн уруулаар

	Алаг үрс уруулаар

	Магтаал шийтгэл ч уруулаар

	Маань мэгзэм ч уруулаар

	 

	Урмын үг уруулаар

	Удам судар уруулаар

	Андгай тангараг уруулаар

	Асрал энэрэл уруулаар

	 

	Яруу найраг уруулаар

	Янагийн дуу ч уруулаар

	Холын сонин уруулаар

	Хов жив ч уруулаар

	 

	Захирч тушаах уруулаар

	Заавар зөвлөгөө уруулаар

	Нэгнээ дуудах уруулаар

	Нэрлэж хочлох ч уруулаар

	 

	Идээ ундаа уруулаар

	Исгэлэн дарс ч уруулаар

	Тансаг амт ч уруулаар

	Тамхины утаа ч уруулаар

	 

	Нууц үгс уруулаар

	Нууцгай жинхэнэ ч уруулаар

	Улсын нууц ч уруулаар

	Ургамал таримал ч уруулаар

	 

	Ийм л нэгэн эрхтэн

	Ирмэх нүдэнд содон

	Бүхний өмнө илхэн

	Барин тавин үзэгдэнэ

	 

	Дээр дооргүй бултаараа

	Дэгс үнэн бүгдээрээ

	Будагтай будаггүй уруулаас

	Бууж ирдэг нь үнэн

	 

	Улаанбаатар хот. 2018-06-20

	 


Сэтгэл

	Өнгөгүй мөнгөгүй дулаахан сэтгэл

	Өөрт минь хандаж ирэх сайхан

	Үнэн сэтгэлээс гарсан үг

	Үнэ цэнтэй байхыг яана

	 

	Алт мөнгө аливаа бүхнээр

	Аргадаж сольдоггүй сэтгэл гэгч

	Албан тушаал алдар нэрийн

	Ард нь үлдэж үнээ алдахгүй ээ

	 

	Чадна гэсэн ганцхан үгэнд

	Чадал оршиж байдаг гэдгийг

	Сэтгэл дэвсэн хэлсэн хүний 

	Сийрэг оюун ухаан гэрчилнэ

	 

	Харамгүй үнэнч сэтгэл гэгчийг

	Хайж холоос бэдрэх хэрэггүй

	Нэгнээ гэсэн хэн бүхний

	Нөмөрт хоргодож байдаг байх юм

	 

	Хүн бүхэнд заяагаад байдаггүй

	Хайрлам сайхан сэтгэл гэгчийг

	Албадан маягаар заалгаж сурдаггүй

	Алдхан биед заяаж ирдэг юм

	 

	Номын хуудсанд мөр болсон

	Намтар түүхийг гоёж чимсэн

	Сайхан сэтгэл гэгч угтаа

	Сайн нь муугаасаа олон байдаг

	 

	Бараан сэтгэлийн бор толбыг

	Баллаж арилгавч эргэж тодорно

	Үнэн сэтгэлийн үр мөрийг

	Үгүйсгэж цааш нь түлхсэн удаагүй

	 

	Сэтгэл гэгч үнэн хэрэгтээ

	Хэлэх нэрийн чинь дагуул юм

	Сэтгэл гэгч чухамдаа бол

	Харцанд чинь орших өнгө юм

	 

	Сэтгэлийн сайхнаар хүн бүхэн

	Саруул ухаанаа гоёж чимбэл

	Өнгөт орчлон өөр толбогүй

	Өнө мөнхөд ариун оршино оо

	 

	Улаанбаатар хот. 2018-05-25

	 


Хөх тэнгэр

	Хөрст дэлхийн дээвэр болж

	Хөх тэнгэр сүрлэг оршино

	Заяа буяны тэргүүнд заларч

	Замба тивийг тэтгэж жаргана

	 

	Хөх Монголын ариун голомт

	Хөх тэнгэрийн хөх дөлтэй

	Хоймор залах ариун шүтээндээ

	Хөх тэнгэрийн мөнхийн зарлигтай

	 

	Наран саран эрхлэн байж

	Намжаа дэлхийг гийгүүлэн байж

	Одод мичдээр биеэ гоён

	Орой сэрүүнд ч нэн таатай

	 

	Цай сүүний дээжээ бэлдэж

	Цайлган сэтгэлээр цацлаа өргөсөн 

	Мөнх тэнгэрийн хүчин бидэнд

	Мөнхөд хайраа өгсөн байдаг

	 

	Тэнгэр заяанд төрсөн болохоор

	Тив дэлхийд мөртэй болохоор

	Хөх Монгол хөх тэнгэрээ

	Хүмүүн заяандаа тахисан байдаг

	 

	Миний Монголын мөр, нэр

	Морь, хүн, соёмботой хамт

	Мандах нар, мөнхийн тэнгэр рүү

	Магад чигтээ зорьсон байдаг

	 

	Ийм л нэгэн удам бидний

	Ургийн бичиг нь мөнх тэнгэр

	Энх саруул эрхт төрийн

	Эрхэм шүтээн хөх тэнгэр

	 

	Тэнгэр заяа биднийг тэтгэж

	Тив дэлхийг хэмжин хурааж

	Хөх тэнгэрийн хаяа алсаас

	Хүннү гүрнийг бидэнд илгээж

	 

	Өв соёл, өлгий нутгаа

	Өндөр тэнгэртээ тахиж явахыг

	Өлмий тэнцэх өөдөсхөн багаас

	Өвлүүлж бидэнд үлдээсэн байнам

	 

	Улаанбаатар хот. 2018-03-01

	 


Барилгачдын алдар

	Шилэн ордоо сүндэрлүүлж

	Шинэ амьдрал цогцлоож

	Газар тэнгэрийг холбож

	Галтай хөгжим дагуулж

	 

	Хүрээ хотыг шинэчилж

	Хөрст газраас цойлж

	Хийж бүтээхийн хүслээр

	Хийморь сүлдээ өргөсөн

	 

	Өргөгч цамхагтай өрсөлдөн

	Өндрөөс өндөрт тэмүүлж

	Нар сартай айлсах

	Нандин их хүсэлтэй

	 

	Барилгачин олон түмэн

	Бахдам сайхан үйлстэй

	Энэ хотын эзэн нь

	Эгэл барилгачин алдартай

	 

	Ган нийвий гялалзуулж

	Гуранзан тоосго эргэлдүүлж

	Хатуу хавтанг холбож

	Хүчит галаар гагнаж

	 

	Хаалга цонх ихэрлүүлж

	Халуун тулга угсарч

	Гэрэлт дэнлүү гялбуулж

	Гоёл засал хийсэн

	 

	Үүд хаалга нь нээлттэй

	Үлгэрийн цагаан харшийг

	Хүн таны өмнө

	Хүлээлгэж өгөх үүрэгтэй

	 

	Алдар нэр нь ажилчин

	Авьяас билэг нь барилгачин

	Хийсэн бүтээсэн нь бүхэлдээ

	Хүний нүдэнд илхэн

	 

	Хөх тэнгэрийн доор

	Хөндөлсөн ярайж жагссан

	Харш орд цөмөөрөө

	Хөдөлмөрч бидний алдар аа...

	 

	Улаанбаатар хот. Толгойт 2018-12-25

	 


Энэ бойтог

	Хөдсөн бойтогт хөл минь эвлэж

	Хүй орчлонг эрэн бэдэрсэн

	Сэвлэг үстэй сэгсээхэй миний

	Сөөхий гутал энэ бойтог

	 

	Аавын гараар элдүүр нь ханаж

	Артай торго шиг зөөлөн болж

	Ээж минь элдэвлэж, урлаж шагласан

	Эвтэй хөөрхөн хос бойтог

	 

	Өмсөхөд хөнгөн, өвөлдөө дулаан

	Гишгэхэд зөөлөн, гаднаа хонхтой

	Хоржигнож, торжигнох хөөрхөн дуутай

	Хаана яваа нь чихэнд уяатай

	 

	Энэ бойтог эрдэнийн бойтог

	Эрэлхэг Монгол үрсийн бойтог

	 

	Талын буурал салхинд сэвэрч

	Тулсан газрын өнгөөр борлож

	Бууц ханхлуулж, борви хөвчилж

	Борог туучсан зөөлөн бойтог

	 

	Газар тэнгэрийн заагийг мэдрүүлж

	Гар хөлийн ялгааг олгож

	Хөлийн аясаар аялгуу түгээж

	Хөрстийг дэвссэн энэ бойтог

	 

	Дээдсийн алтан ургаас эхлээд

	Дэлхийн энгээр тархан түгсэн

	Хөх Монголын хөөрхөн үрсийн

	Хөлдөө өмчилсөн эрх чөлөө

	 

	Ура хашхирна бойтогтой хөл

	Урагшаа алхана бойтогтой хөл

	Дэлхийг хураана бойтогтой хөл

	Дэвжиж хөгжинө бойтогтой хөл

	 

	Арагшаа ухрахгүй ээ энэ бойтог

	Алдаж гишгэхгүй ээ энэ бойтог

	Хүрэх газраа хүрч л зогсоно

	Хүсэл зорилгоо биелүүлж зогсоно

	 

	Хөх тэнгэрийн хүчит шившлэг

	Хөдсөн бойтогт амилсан байнам

	Хөлийн аясаар туулсан зуунууд

	Хөдсөн бойтогт нуугдсан байнам.

	 

	Улаанбаатар хот. Толгойт 2018-12-22

	 


Алдар

	Өндөр их удмын өвийг

	Өртөөлөн авч яваа бидэн

	Зуун зууны алтан босгоор

	Зарлиг тээн яваа болохоор

	 

	Тэнгэр их заяа сүлдэнд

	Тэнцэн багтаж ирсэн алдраа

	Үеийн үед өндөрт өргөж

	Үүрд дархалж явахыг хүснэм

	 

	Наран өөдөө цойлон тэмүүлж

	Нартад хөх Монгол гэгдсэн

	Бөртэ чоно, Гоо Маралын 

	Бүтэн алдраар гоёж явна

	 

	Энэ л их алдар нэрийг

	Эзэнт гүрний өргөн түүхийг

	Тив дэлхийн тоононд дархалж

	Тахиж ирсэн ариун мөртэй

	 

	Эсгий гэрийн эрээн хананд 

	Эвлэрч цугларч, эвсэж нэгдээд

	Энэ дэлхийн энгүй уудмыг

	Эзлэн захирч, эрхшээж ирсэн

	 

	Хүсээд хэсээд олдохгүй нэр

	Хусаад хасаад ч арилахгүй мөр

	Бүтэн заяа нь хөх тэнгэр

	Бүлээн цус нь бүл Монгол

	 

	Өргөн дэлхийн өнцөг бүхэнд

	Өнөр Монголын түүх хадаастай

	Өглөө мандах наран адил

	Өрлөг алдар нь цацран түгээстэй

	 

	Хүж дэлхийд зарлах нэр нь

	Хөх Монголын ариун голомт

	Хойч үе минь өвлөн авах

	Хэзээ мөнхөд бүтэн Алдараа

	 

	Энэ их алдрын өмнө

	Эзэн нь байж яваа бидэн

	Мөнх тэнгэрийн хүчин дор

	Мөрөө мөнхөлсөн их гүрэн.

	 

	Улаанбаатар хот. Толгойт 2017-04-08

	 


Аяны шувууд

	Санан санасаар зорин байж

	Санаа сэтгэлээ амраан байж

	Үр ачаар үржин байж

	Үргэлж хамтдаа хослон байж

	 

	Аяны шувууд ирэх тоолон

	Амгалан дэлгэр нуурууд жаргаж

	Хотол бүгдээр өнөр зундаа

	Хуран чуулж цэнгэл эдлэв

	 

	Эх нутаг нь энх амгалан

	Ээл буянаа өгдөг болохоор

	Түмэн бээрээс зорин ирж

	Төрсөн нутагтаа жаргадаг байх юм

	 

	Даль жигүүрээ цуцаан байж

	Дахин дахин зорин байж

	Сүрлэг Гималайн уулсыг өртөөлж

	Сэрүүн шөнөөр ирдэг байх юм

	 

	Өндгөн бяцхан үрстээ тэд

	Өөрийнхөө нутгийг өвлөн таниулж

	Насан туршдаа тэмцэн тэмүүлэх

	Нандин ухааныг өгдөг байх юм

	 

	Зэллэн нисэх их цувааны

	Зам мөрийг ахлан байж

	Өвгөн шувуу өөрийн сүргийн

	Өнгөгүй салхийг зүсдэг байх юм

	 

	Өнө эртнээс өнөөг хүртэл

	Өөрийн нутгийн сайхныг дуулж

	Замба тивийн урныг илтгэж

	Захгүй орчлонг хэрэн хэмжиж

	 

	Аяны шувууд айлчлан ирэхдээ

	Алив сайхныг урин дуудаж

	Хүн хийгээд байгаль дэлхийн 

	Хөг аялгуунд айзам нэмнэ

	 

	Зураг найргаар төсөөлж барамгүй

	Зуун зууны их цуваа

	Өнө мөнхөд өөрийн орныг

	Өр уяртал зорьсоор л байг.

	 

	Улаанбаатар хот. 2017-10-08

	 


Өнөөдөр 7-р сарын 11

	Миний нутагт өнөөдөр

	Наадам болж байгаа даа

	Манай танайхан бүгдээрээ

	Нартай уралдаж босоодоо

	 

	Хүн морь бүгдээрээ

	Хачин жигтэй гоёодоо

	Хурдан морины уяачид

	Хөвсгөр үүлсийг шинжээдээ

	 

	Хүчит хүдэр бөхчүүд

	Хараа алсран дэвээдээ

	Зүлэг ногоон дэвжээ

	Зуны аагт нялхраадаа

	 

	Түмэн хурдан хүлгүүд

	Тэнгэрт тоосоо өргөөдөө

	Түрүү айргийн морьд

	Түмний эхээр тодроодоо

	 

	Эрхий мэргэн харваачид

	Эрээн нумаа эвшээлгэж

	Цэц мэргэнээ гайхуулж

	Цээж түрэн омогшоодоо

	 

	Хацар улаан багачууд

	Хуушуур айраг таашааж

	Хувьтай Монголын нутагт

	Хүмүүн цэцэгс найгаадаа

	 

	Алтан соёмбот далбаа

	Асрын өмнө залагдаж

	Төрт ёсны наадам

	Түвшин амгалан болоодоо

	 

	Морьтон Монгол бүгдээрээ

	Монгол туургатан бултаараа

	Дэлхийд ганцхан тоологдох

	Дэлгэр наадмаа хийгээдээ

	 

	Ийм л нэгэн баяр

	Эгэл бидний наадам

	Дэлхийн дээвэрт гэрэлтэх

	Дэлгэр наадам Монголынх ...

	 

	Батцэцэг охиндоо зориулав

	Улаанбаатар хот. 2018-06-30

	 


Зуслангийн өглөө

	Үүр хаяаран гийж

	Өглөө наашаагаа зүглэнэ

	Саахалт айлын бараа

	Сүрэг малтайгаа харагдаж

	 

	Нугын алаг цэцэг

	Наран зүгтээ сэрвийж

	Нүүдэлчин олон шувууд 

	Нуур цөөрөмдөө нугдайж

	 

	Бяцхан эртэч шувуухай

	Борхон дээлээ сэгсэрч

	Өглөөн сэрүүлэг орлож

	Өхөөрдөм сайхнаар жиргэнэ

	 

	Аав адуугаа туусаар

	Гүүн зэлнээ ирэхэд

	Айл айлын гаднаа

	Гэргий хүүхдүүд цугларч

	 

	Хувин сав дугарч

	Хуйв шилбүүр чивчирч

	Аргалын цэнхэр утаа

	Агаар тэнгэрт замхарч

	 

	Малын сайхан үнэр

	Морин туурайтай хоршиж

	Айраг сүүний аагт

	Аялгуу дуутай хосолно

	 

	Ээх наран мандаж

	Эрдэнэт хүмүүн золбоожиж

	Зуслан дэнжийн нутагт

	Зуны өглөө эхэллээ

	 

	Дэлгэр зуны өглөө

	Дэнж судаг даяараа

	Хөдөө нутгийн сайханд

	Хөг аялгуу алдрав

	 

	Хараад хараад ханашгүй

	Хожмын хойно ч дурсагдах

	Нүд баясгасан үзэсгэлэн

	Нарлаг Монголын өглөө.

	 

	Хөвсгөл аймаг. Алаг-эрдэнэ сум 2018-08-26

	 


Шөнийн гэрэл

	Түнэр харанхуйг цуучин

	Түмний нарыг төлөөлж

	Бүрхэг сүүдрийг арилгаж

	Бүхний мэлмийг нээсэн

	 

	Шөнийн гэрэл угтаа

	Шилэн нар юм сан уу

	Сарнаас тунгалаг харагдах

	Саруулхан оч юм сан уу

	 

	Оюуны хүчээр бүтсэн

	Овор багахан нар

	Бүхний нүдний өмнө

	Бүлээн халуун амьдрал

	 

	Товчлуур оньсыг дарахад

	Тов тодхон гэрэлтэж

	Буман цацраг юугаараа

	Бодол сүлэн гэгээрнэ

	 

	Гэгээн шөнийн зүүдэнд

	Гэрэл надаас дайживч

	Шүлэг бичих гэж би

	Шөнийн гэрлийг бидэрлэнэ

	 

	Аньсага сормууснаас хурдан

	Асаж унтрах нь тодхон

	Байгаа газраа бүтээлтэй

	Бадаг дүүрэн шүлэгтэй

	 

	Инээд наадам хөгжөөсөн

	Ирмүүн хөдөлмөрийн өнгө

	Ассан гэрлийнхээ хурдаар

	Амжилт дагуулж явнам

	 

	Наран жаргахаас эхлээд

	Нарлаг өглөөг хүртэл

	Бүхэнтэй хамт байсан

	Бүлээн халуун гэрэл

	 

	Шөнийн гэрэл угтаа 

	Шилэн нар юм сан уу

	Сарнаас тунгалаг харагдах

	Саруулхан оч юм сан уу?

	 

	Улаанбаатар хот. Толгойт 2018-08-04

	 


Далай ээж

	Далай ээжийн босгыг

	Давж зорин ирлээ би

	Давлагаат их мандалд нь

	Дахин дахин сөгдлөө би

	 

	Хөлгүй далайн усан

	Хүч түрэн долгиотож

	Хан тэнгэрт цойлон

	Хуйлранхан байнам зээ

	 

	Хүчит аварга хөлөг

	Хөнгөн шуурхай завинууд

	Хүн зоноо баясган

	Хөгжөөнт дуун хадаанам

	 

	Ээл хайраа хадгалж

	Эрин зууныг туулсан

	Хоймор нутгийн хийморь

	Хөвсгөл далай эжий

	 

	Цэнгэгийн цэнгэг усан

	Цэвэр тунгалаг рашаан

	Эх газраар эмжүүлэн

	Эгнэгт мөнх оршном зээ

	 

	Далай ээж өөрөө

	Дэлгэр жаргалын орон

	Хөрстийн хоймор дэлгээтэй

	Хөг аялгуун хадаг

	 

	Наран саран одод

	Наадан эрхэлж хөвсөн

	Загас шувууд нь жаргаж

	Зоргоор цэнгэсэн нутаг

	 

	Холхи наран саатаж

	Хосгүй жаргалыг эдлэв

	Холын гийчид цуглаж

	Хоргодон байж чуулав

	 

	Есөн бадаг шүлгээр 

	Ерөөл хэлхэн аргадаж

	Дахин эргэж уулзахын

	Даамай хүслээ шивнэе. 

	 

	Хөвсгөл аймаг. Алаг-эрдэнэ сум 2018-08-25

	 


Дуртай би

	Тэнгэрийн оддыг би

	Тоолж үзээгүй ч гэсэн

	Сансар огторгуйн зүгт

	Санаашран ширтэх дуртай би

	 

	Хөлгүй далын мандлыг

	Хөвж сэлж гатлаагүй ч

	Хөөсрөх их давлагааг нь

	Харж тухлах дуртай би

	 

	Уулын нугын цэцэгсийг

	Урлаж зурж үзээгүй ч

	Анхилам үнэрт нь согтож

	Амарч таашаах дуртай би

	 

	Хурмастын салхийг гүйцэж

	Хурдалж наадаж үзээгүй ч

	Сэвшээ хөнгөн аяст нь 

	Санчгаа илбүүлэх дуртай би

	 

	Хавар эртийн бороо

	Хөөсрөн үерлэхийг хараагүй ч

	Зувцаа хувцсаа норгон

	Зогсож саатах дуртай би

	 

	Нумран хөвчрөх солонгыг

	Нэрлэж барьж үзээгүй ч

	Завсрын долоон өнгийг нь

	Зүслэн ширтэх дуртай би

	 

	Хунгарлан малгайлах цасыг

	Хорьж саатуулж яваагүй ч

	Уран хөнгөн ширхгийг нь

	Удаан ажих дуртай би

	 

	Нойр эз дийлэх шөнөөр

	Нар ургуулж үзээгүй ч

	Хол ойрын явдлыг

	Хамж эргэцүүлэх дуртай би

	 

	Барин тавин харагдах

	Байгаа амьдралдаа хайртай

	Багаас зуршил болсон

	Бодол сэтгэлдээ дуртай би

	Тийм ээ би дуртай.

	 

	Улаанбаатар хот. Толгойт 2018-08-11

	 


Монголын радио

	Алтан соёмбот төрийн дууллаар

	Ард олноо нойрноос нь сэрээж

	Хийморь сүлдийг нь нар руу даллаж

	Хөрст дэлхийд зарлан тунхаглаж

	 

	Агаар мандлын цэнхэр долгионоор

	Арга билгийн илчээ түгээж

	Их гүрний өв соёлыг

	Ирээдүй хойчдоо өвлүүлж явна

	 

	Чих мялаасан их эгшиглэн

	Чагнаархан сонсмоор тод сонсголон

	Хүний сэтгэлд хүрч уягдсан

	Хүсэл татсан их анирлан

	 

	Эх хэл эгшигт аялгуу нь

	Энэхэн замбуулинд зар мөртэй

	Өнгөт орчлонгийн өнцөг бүхэнд

	Өргөн нэвтрүүлэг нэр хүндтэй

	 

	Монголын үндэсний радио нэвтрүүлэг

	Магад үнэний тод товчоон

	Мандах нар руу морьтойгоо зорьсон

	Монгол түмний их сүлдэн

	 

	Омог үндэстний олон хэлээр

	Орчлон ертөнцийн шинэ сониныг

	Сонсох харах бүх мэдрэхүйд

	Солонгын долоон өнгөөр хүргэж

	 

	Айл гэрийн хоймор талд

	Асралт бурхдын дэргэд заларсан

	Түмэн олны үнэнч нөхөр

	Түгээмэл алдар нь Монголын радио

	 

	Сэтэртэй морьд шиг хүндлэгдэж

	Сэргэлэн оюуны түлхүүр болсон

	Хөх тэнгэрийн хүч зарлигаар

	Хөрст дэлхийд дуугаа өргөсөн

	 

	Чих мялаасан их эгшиглэн

	Чагнаархан сонсмоор тод сонсголон

	Хүний сэтгэлд хүрч уягдсан

	Хүсэл татсан их анирлан.

	 

	Монголын радиогийн 85 жилд

	Билгийн тооллын хаврын тэргүүн сарын шинийн 8-ны билигт сайн өдөр

	Улаанбаатар хот. Толгойт 2018-02-23

	 


Миний Улаанбаатар

	Алтан тэвшний хөндий минь

	Аяа миний төрсөн нутаг

	Хүй дарсан чулуу минь

	Хүн чулууны хонхрын чулуу

	 

	Тахилгат дөрвөн уул минь

	Тайван амьдралын билэгдэлтэй

	Рашааны шидтэй хатан Туул

	Амьдрал тэтгэх их усан

	 

	Өргөө хотоос өнөөг хүртэл

	Өнгөт орчлонд нэрээ дуудуулж

	Азийн цагаан дагина гэгдэх

	Аргагүй миний төрсөн нутаг аа

	 

	Сэргэлэн дэнжид нь мэндэлж

	Сэлбийн усаараа угаалгаж

	Хүний дайтай яваа болохоор

	Хаана ч гэсэн нутгаа л гэнэ ээ

	 

	Их хаадын домог хүүрнэх

	Энэ л сайхан нутаг минийх

	Ирэх цагийг тосон угтах

	Эрхт улсын нийслэл минийх

	 

	Зуун зууны түүх үлдээж

	Зурмал баримал урлан бүтээж

	Хол ойрын хэн бүхний

	Хүслэн болсон Улаанбаатар

	 

	Ээх наран эрхлэн өнжиж

	Эрдэнэт хүмүүн жаргал эдэлдэг

	Монгол улсын гал голомт

	Миний нутаг Улаанбаатараа

	 

	Хаана ч хэний ч өмнө очоод

	Хэлж бахархах нутагтай билээ

	Шилмэл сайхан нутагтай болохоор

	Ширвэж холдож чаддаггүй билээ

	 

	Миний нутаг сайхан нутаг

	Мэндийн цэнхэр хадаг билээ

	Миний нутаг сайхан нутаг

	Мөрөөдөл хүслийн өлгий билээ.

	 

	Улаанбаатар хот. Толгойт 2018-04-01

	 


Номхон далай

	Энгүй их далайн усан 

	Эргээ халин шуугин цохилно

	Сэрүүн тунгалаг их мандал нь

	Сүр жавхлан илтгэн наадна

	 

	Эх мандлын эрэг захад

	Элдвийг бодон зугаалагч хүмүүс

	Орон орны эх хэлээр

	Онгод хийморийг нь шагшин магтана

	 

	Тив далайн их усан

	Тэнгэр тольдох их хүчин

	Дэлхийн бүх усны нөөцийн 

	Дөрөвний нэгийг бүрдүүлдэг гэнэм

	 

	Ургах, жаргах алтан нарыг

	Уудам мандалдаа угтаж, үддэг

	Хуйлран шуугигч их ус нь 

	Хөлгүй далайн нууцыг хадгалдаг

	 

	Номхон далайн их уснаа

	Найргийн онгод оршиж байдгийг

	Ган үзэг цаас хоёр

	Гэрчлэх гэж шүлэг тэрлэнэ

	 

	Алтан дэлхийд анх харснаас

	Ахин уулзсан Номхон далай

	Хөрстийн энгэр бүрхэн тогтсон

	Хаяа хязгааргүй их усан

	 

	Гаднаас харахад Номхон далайг

	Гариг эрхсийн орон гэлтэй

	Мөнгөрөн гялтганах мандал дор нь

	Мөнхийн амьдрал буцалдаг гэнэлээ

	 

	Энэ их арвин усан

	Эргээ тийчин халин түрж

	Номхон нэрээр аргадуулан байж

	Нартын энгэрт жаргадаг юм уу

	 

	Энэ их далайн чимээ

	Эрэг хавийн шувуудын ганганаан

	Насан туршид миний чихнээ

	Намайг мялаасаар л байх болно.

	 

	БНХАУ. Хайнань аралд

	 


Яахин тэвчинэ

	Элэнц хуланцаас өвлөж ирсэн

	Эцэс төгсгөлгүй их амьдралын 

	Өв их соёлт түүхийн

	Өлмий тэнцэх босгон дороос

	 

	Түүхийн шаргал хуудаснаа зурайх

	Түмэн бээрийн алс холоос

	Номын хуудаснаа залран буусан

	Намтар өндөр зарлиг түүхийг уншихгүй өнгөрч яахин тэвчинэ

	 

	Аргалын цогтой ган тулганд

	Амьдрал асан дүрэлзэж ирснийг

	Хөрст дэлхийн гүн үрчлээ

	Хөлсөө дуслуулж чагнаж ирснийг

	 

	Дээд тэнгэр ээлээн хайрлаж

	Дэлхийн бүслүүр, хошлонг томсон

	Найман зууны алдар сууг

	Наран саран таашааж байхыг бишрэхгүй байж яахин тэвчинэ

	 

	Хараа булаах их талын 

	Харгуй замд тэрлэж бичсэн

	Онгод их найргийн хурыг

	Оюун санаа билиг ухааныг

	 

	Бийр янтай, бэх цаас

	Бамбай сэлэм, нум сумыг

	Хослуулан барих ховор ухааныг

	Хэзээ хаанаас өвлөж авсныг сонсохгүй байж яахин тэвчинэ

	 

	Би өөрөө бусдын адил

	Бүдэг жижиг нэгэн байлаа ч

	Дэлхийд данстай их гүрний

	Дээвэрт багтсан иргэн болохоор

	 

	Нэр алдар нь Их Монгол

	Намтар түүх нь содон сонгомол

	Тэнгэр заяат түмэн олны

	Тэргүүнд залрах сүлд хийморьт сөгдөхгүй байж яахин тэвчинэ

	 

	Улаанбаатар хот. Толгойт 2019-05-09

	 


Цаг хугацаа хаан

	Чаг чаг чаг чаг 

	Чагнан сонсох чихтэй ханьсаж

	Өнгөрснийг түүчээлж, одоог гэтэлж

	Ирээдүйг зорин, цаг яарна

	 

	Бүгдийг бөхийлгөгч цаг хугацаа

	Бүхний дундуур аялан урсавч

	Сайханд саатаж, саарт бүдрэлгүй

	Санаан зоргоор зорчих нь сайхан

	 

	Цадиг түүхээ мартан байж

	Цагийн урсгалыг сөрөн байж

	Он цагийг огоорсон гэгч

	Огтоос огт байхгүй нь соньхон

	 

	Гарт баригдах, нүдэнд үзэгдэх

	Гурвалжин дөрвөлжин дүрс хэлбэргүй

	Гадаа гундаж, гэрт хэвтэлгүй

	Гараа бариандаа үнэнч нь сайхаан

	 

	Цаг нь болоход цадиг түүх

	Цаашаа ухарч хуудас нээнэ

	Цал мөнгөн буурал намтар ч

	Цалам урхинд өртөж одно

	 

	Одоо миний гишгэж байгаа

	Овог нэртэй зогсож байгаа

	Онгон дагшин газар нутагт

	Он цагийн овооны өрлөг

	 

	Би өөрөө бэх янтайн 

	Бага боловч бичил дусал

	Цаг хугацааны аянд бүртийх

	Цайлган сэтгэлийн зөөлөн уяа

	 

	Аяа би ямар зоригтой

	Амны зоргоор хуцаж байна вэ?

	Ааш авиртай аянч хорвоо

	Амгалан нойрноос хугацаа чангаав

	 

	Иймийн атал энэхэн хорвоо

	Ижил бус олон жимтэй ч

	Цаг хугацааны дор бөхийх

	Цариг өндөр ганцхан замтай

	 

	Хаан гэгч дөрвөн үсэг

	Хажуу дэргэдээс урган босвол

	Цаг ямагт элээж байдаг

	Цаг хугацаа л хаан юм 

	 

	Улаанбаатар хот. Оргил рашаан сувилал 2018-01-15

	 


Цаг цагийн аяс

	Цаг цагийн аяс

	Цаана наанаа өөрөө

	Маркс, Энгельс, Ленин

	Магнай дээр залагдаж

	 

	Ажилчин тариачны хувьсгалд

	Ардын хувьсгал хадаг барьж

	Эв хамтын нийгэм рүү

	Эвсэж хамтдаа жагсаад л

	 

	Чи бидэн бүгдээр

	Чин үнэний хандлагатай

	Айл бүрийн амьдрал

	Айдас хүйдэс түгшүүргүй

	 

	Илүү дутуу шуналын 

	Ир үзүүр нь мохоо чиг

	Бодол сэтгэл оюундаа

	Боловсрол мэдлэг өндөртэй

	 

	Аав ээж алаг үрс

	Амьд цэцэгс наран өөд

	Эх орны үйлдвэр завод

	Эрчимт хөгжлийн тулгуур багана

	 

	Хүн зоны түүхэнд 

	Хэзээ хаана ч байгаагүй

	Даанч сайхан нийгэм

	Далхан наслах юуных вэ?

	 

	Бараан эрээн нийгэм

	Барсын гэтэлтээр нөмөрч

	Хүй орчлонгийн ихэнхэд

	Хогийн ургамал бүчиж

	 

	Нийгмийн алтан санг

	Новшийн хулгайчид дээрэмдэж

	Баян ядуугийн зааг

	Бараа сураггүй алсарч

	 

	Хүнлэг энэрэнгүй нийгэм гэсэн

	Худал үгэн лоозонтой

	Нэр нь хүртэл хулхи

	Нээрэн сонин нийгэмд

	 

	Нэг нэгнээ мөлждөг

	Нийгэм сайхан байх уу?

	Түүхээ ганхуулж гутаадаг

	Төр үнэнч байх уу?

	 

	Төгрөг мөнгөний төлөө

	Толгойгоо өгөөд үлдэх үү

	Бүдэг мухар зам руу

	Бөгсөн биеэрээ зүтгэх үү

	 

	Алдаж байна бидэн

	Арай хэтэрч алдаж байна

	Цаг цагийн аяст

	Цадигаа баран алдаж байна

	 

	Монгол гэгч гүрэн 

	Мөхлийн агуйд ойрхон байна

	Хөрөнгөт нийгмийн ангалын 

	Хавханд гүн орсон байна

	 

	Хөгшин толгой би

	Худал дэмий чалчаагүй ээ

	Худлын хариуцлагад татвал 

	Хүлээхэд би бэлэн байна

	 

	Цаг цагийн аяс

	Цаана наанаа өнгөтэй ч

	Цагаа болоод ирэхлээр

	Цуцаж эргэдэг жамтай шүү.

	 

	Цагийн аясыг яалтай вэ?

	Соц – кап зах зээл

	 

	Улаанбаатар хот. Толгойт 2019-01-26

	 


Монгол уу?

	Үнэн худлын заагаар

	Үйлээн үзэж тарчилсан

	Үүлгэр орчлонгийн өнгийг

	Үнэхээр таньж ялгасан

	 

	Үүр шөнийн заагаар

	Нутгаа тэмцэж зүтгэсэн

	Үрээ хээр морь

	Нулимсаа гээн хурдална

	 

	Төрж өссөн нутаг

	Тэнүүн сайхан тал

	Монгол ахуйн үнэр

	Моринд хайртай түмэн

	 

	Эргээд очих нутагт

	Ижил олон сүрэг

	Хангай говийн хаана нь ч

	Хөх манхан тэнгэр

	 

	Амгайд холгосон ам нь

	Анган анган цангаж

	Аньсага хоёр нүд нь

	Арган чилэн байвч

	 

	Салхины үнэрээр чиг авч

	Санаа бодлоо чагталж

	Хүчит дөрвөн туурайн

	Хурдыг шавхаж зүтгэнэ

	 

	Хулан тахийн угшилд ч

	Хөгшид дээдсийн удамд ч

	Нутгаа гэсэн сэтгэл

	Нэхэн хөөсөөр ирсэн сэн

	 

	Яван яван ядравч

	Ясаа Монголдоо тавина гэж

	Зовон зовон зүдрэвч

	Зорьсон нутагтаа очно гэж

	 

	Үүр шөнийн заагаар

	Үрээ хээр морь

	Төрсөн нутгаа тэмцэж

	Тэшин хурдалж явна

	 

	Эх орон гэдэг

	Эгнэшгүй хүчтэйг

	Хүлэг морин харин

	Хэнээр заалгаж сурав аа

	 

	Хүмүүн бид чинь угтаа

	Хэн болж хувираад

	Төрсөн нутаг уснаасаа

	Тэгтлээ уйдах болоо вэ?

	 

	Хүлэг нь нутагтаа гүйж

	Хүмүүс нь нутгаасаа зугтаж

	Хөх Монгол одоо

	Хаашаа явж байна вэ?

	 

	Адгууснаас дор сэтгэж

	Амиа хоохойлж бөгтийсөн

	Аяа бидний Монголчууд

	Аврал горьдсоор л байх уу

	 

	Төргүй хоосон тамгыг

	Тэгтлээ тахин шүтэж

	Төрт улс гэж

	Тунхаглан зарлаж явах уу?

	 

	Мохошгүй Монголын сүлдэнд

	Модон морь давхиж

	Монгол төрийн түшээд

	Мөнгөний машин болцгоож

	 

	Одоогийн Монгол орон 

	Огтоос өөр болжээ.

	 


Арын хаалга, адын хаалга

	Савхин хэтэвчнээс суга үсэрч

	Сүүлээ сөхсөн арын хаалга

	Шударга үнэнээс айн чичирч

	Шарваж жижгэрсэн арын хаалга

	 

	Эрхтэн дархтны ширээн дотор

	Эвхээстэй байдаг арын хаалга

	Булан тохойд орогнож нуугдсан 

	Булайгаа чирсэн арын хаалга

	 

	Мэндийн дараа залгаж угсраад

	Мэлмий ирмэх арын хаалга

	Бүтэн цагаан цаасан дээр

	Бүдэг тамгатай арын хаалга

	 

	Албан тушаал дагаж гүйсэн

	Албин зүрхтэй арын хаалга

	Нүүр нүд мөнгөний цаана

	Нэвт хадагдсан арын хаалга

	 

	Үхэх төрөх хоёроос бусдыг

	Үгүйсгэж байдаг арын хаалга

	Төрөл арилжаад буцах замдаа

	Тамд хадагдах арын хаалга

	 

	Эх нутгийнхаа газар шороог

	Эвдүүлж, идүүлсэн арын хаалга

	Эргэж буцах нүүдэл үгүй

	Эрлэгт данстай арын хаалга

	 

	Ад болсон арын хаалга

	Авлига хахуулын нээлттэй хаалга

	Төр засгийн нүдний өмнө

	Төв хаалга болсон байнам

	 

	Энэ л нэгэн цагийн өнгөнд

	Энэлж шаналсан ард түмэн

	Арын бус өврийн хаалганы

	Алтан цоожийг ширтсээр суух уу?

	 

	Босоцгоо сэрцгээ ард түмээн

	Бохир хаалгыг эвдэцгээ

	Өндийцгөө ухаарцгаа ард түмээн

	Өврийн хаалгыг нээцгээе.

	 

	Улаанбаатар хот. Толгойт 2018-08-01

	 


Зүрхэнд хургасан Зүүнбаян

	Дорнын шаргал говийн

	Домгийн элсэн манхад

	Хамрын хийдийн хаяа

	Хаалган уулын өвөрт

	 

	Зэрэглээн дундаа тормолзох

	Зүйлэн бүрийн харшууд

	Зүрхний гүнээ хургасан

	Зүүнбаяны нутаг

	 

	Холхи наран саатаж

	Өдөржин эрхэлдэг тал

	Холын гийчин зорьж

	Өсгий элээдэг харгуй

	 

	Гурван түмэн цэргийн 

	Гутлын мөртэй хонхор

	Гэтэлгэх дайсан илэрвэл

	Гайд гаргах зарлиг

	 

	Энэ бүхэн эвлэрч

	Эвийн цэнхэр говьд

	Элдвийн юмсыг бодогдуулж

	Эвийлэн намайг хөндөв

	 

	Наран хоргодох нутагт

	Намайг аргадах уярал

	Нандин бүхний цаана

	Надтай хамт нөхцөв

	 

	Догшин ноён хутагтын

	Дураар таалсан нутагт

	Дорой миний бие

	Даахиа унагасан болохоор

	 

	Алтан говийн нутгаа

	Аргадан байж хөвөрдсөн

	Сэтгэл бодлын үгсээ

	Сийрүүлэн энд буулгав

	 

	Уяхан замбативийн наран

	Өгсөн уруудан туулдаг

	Ухаарал билгийн далай

	Өрмөн шаргал говь минь

	 

	Алтан мөрдөс зүүсэн

	Аавын хүүгийн сэтгэлийг

	Өчнөөн жилийн хойно ч

	Өнгө зурагтай нь дуудах

	 

	Сэтгэлийн нандин уяа

	Сэмхэн биднийг холбосныг

	Үзэг цаас хоёр 

	Үүгээр гэрчилж үлдээв.

	 

	Улаанбаатар хот. 2018-01-25


Зүүнбаянаа би зүүдлэн сэрдэг

	Хаалган уулын өвөр хатавчнаа

	Хаяа дэрлэсэн их говийн

	Хул шаргал наран элсэнд

	Хөл тавьсан шинэхэн байлдагч

	 

	Алтан шаргал нар нь газраас

	Алгуур дээшлэн мандах агшинд

	Эрдэнийн чулууд нь өнгө ялгарч

	Эрхт төрийн сүлд дуу эгшиглэдэг

	 

	Наран ангамал их тал

	Нартын хур горилон цэлийж

	Догшин ноён хутагтын домгоор

	Далай үерлэж, зэрэглээ нь нааддаг

	 

	Бүгээн ногоон бүдэг өнгөтэй

	Бүхий л үйлдэл нь зэрэг тушаалтай

	Амь тангараг нэгэн чигтээ

	Алдараа өргөсөн нэртэй дивиз

	 

	Тушаалын дуу чихнээ цуурайтаж

	Туг сүлд нь маршийн хөгтэй

	Ид залуухан эрмэг эрс

	Эрслэн жагссан галт сум

	 

	Агаар тэнгэрийг сүлэн цойлох

	Аянгат суман туяа тоотой

	Амгалан цэнхэр үдшүүдээ би

	Амтат нойрондоо зүүдлэн сэрдэг ээ

	 

	Хүдэр эрсийн бакаалын чимээ

	Хөрс элсийг давтан дархалж

	Болзошгүй дайны бараан сүүдрийг

	Буух газаргүй элдэн хөөсөн

	 

	Эдлэх эрх, идэх хоол

	Амьсгалах агаар, алдар хүнд

	Эн тэнцүүхэн ижил жигд

	Асаж явснаа зүүдлэн сэрдэг ээ

	 

	Хурмастын салхи нь аргадаж илдэг

	Хуурай элс нь чирэгдэж урсдаг

	Зүүнбаяны үйзэн тэнгэрийг

	Зенитийн дайчид нь зүрхээрээ манаж

	 

	Хуаран дотроо цэрэг эрс

	Хувь заяагаар ихэрлэн нөхөрлөж

	Миний чиний амин зүйлгүй

	Мянга наян хоногийг зүлгэж

	 

	Эх орноосоо тушаал аваад

	Эрсэд гэвэл эрсдэх л байсан

	Эцсийн үгээ тангарагтаа нийтгээд

	Эцэслэ гэвэл эцэслэх л байсан

	 

	Их бага бууны ам

	Эрэлхийлсэн дурангийн хараа

	Өмнө зүгт өөрийн эрхгүй

	Өдөр шөнөгүй чиглэдэг байсан

	 

	Социалист нийгмийн соргог дайчид

	Сүлдэндээ үнэнч тангарагтай эрс

	Одоо харин бүдэг эрс

	Ор сураггүй мартагдсан эрс

	 

	Харих насны тотгон дээрээс

	Харалган нийгмийн босгон доороос

	Энх цагийн гэгээг дурсаж

	Эвсэж явсан нэгнээ сураглаж

	 

	Түм түмэн цэргийн дурсамжтай

	Толгод манхад нь тосон олзвортой

	Наран ургах зүгийн хийморь

	Нарлаг Зүүнбаянаа зүүдлэн сэрдэг ээ

	 

	Улаанбаатар хот. Толгойт. 2019-09-10

	 


Бодоход

	Намайг голоогүй үгс

	Найраг болон дэлгэрч

	Түмний сонор мялаан 

	Түүх болон хөвөрнө

	 

	Он цагийн урсгал

	Ороо шилрээ хэдий ч

	Цагийн зүүний эсрэг

	Цахилах гэж үгүй

	 

	Төөрөгт боолттой хүмүүн

	Төгрөг зүүдлэн сэрэвч

	Тоостой орчлон түүнийг

	Тохуурхлын нүдээр ширтэнэ

	 

	Хана тоонот гэрийн

	Халуун хойморт залрах

	Шүтээн тахил хүртэл

	Шинэ нас нэмсээр

	 

	Нарыг тойрон эргэх

	Номхон буурал дэлхий

	Дөрвөн цагийн өнгөнд

	Дүр төрхөө өөрчлөөд

	 

	Шинэ ганган царай зүс

	Ширвэгдэж хуучирч гундсаар

	Алаг эрээн бодол

	Аргамжиж биднийг тушна

	 

	Хурмастын цагаан үүлс

	Хуртай байгаа нь харагдавч

	Хуурай цөлийн дээгүүр

	Хуйлран өнгөрөх нь энэлэн

	 

	Орчлон өөрөө авиргүй

	Орон гаран туйлбаргүй

	Өөрийн гэсэн өнгөгүй

	Өнцөг булан хязгааргүй

	 

	Иймийн учир орчлон

	Ирмэх нулимах нь адилхан

	Аргадах, аашлах нь аясаараа

	Албадан байх нь аргагүй ээ.

	 

	Улаанбаатар хот. 2019-04-28

	 


Ач зээгийн жагсаалд

	Бодол хүслийг биелүүлэн байж 

	Байгаа бүхнийг гийгүүлэн байж

	Ач зээгийн анхдагч байж

	Аниа Буянхишиг охин минь ирэв

	 

	Түмэн олны нэг нь болж

	Төр улсыг түшилцэнэ гэж

	Тоонот гэрийнхээ үүдийг таньж

	Тэмүүлэн хүү минь ирлээ

	 

	Эрхэм улсынхаа сүлдэнд мөргөж

	Энгүй их алдраа өргөж

	Эр цэргийн бүртгэл тээсээр

	Энх-Эрдэнэ хүү минь ирэв

	 

	Хилийн заставын хар нүдэн

	Хийморь сүлд нь сор нүдэн

	Буянт буурлуудын өлгий нутгаас

	Буян-Арвижих охин минь ирэв

	 

	Гэр дүүрэн баясал нэмээд

	Гэгээн орчлонд цэнгэл нэмээд

	Гэрэл цацруулан жаргал тээсээр

	Гэгээ охин минь ирэв

	 

	Есөн эрдэнийн нэгэнд дуудагдаж

	Ерөөл буяны тэнгэр хурайлж

	Нартад нэрээ өндөрт өргөх

	Номин-Эрдэнэ охин минь ирлээ

	 

	Эрх танхил энхрий гүнж

	Эрдэм номоор хальсан гүнж

	Эрхт улсынхаа нэрийг өргөх

	Эмүүжин охин минь ирэв

	 

	Энхжиний Монгол орны минь

	Эр цэргийн алдрыг өргөх

	Эрдэм номоор биеэ гоёсон

	Эрдэнэ-Ундрах хүү минь ирэв

	 

	Аав ээжийн амин үр

	Алдар нэр нь түмэнд түгэх

	Ард олныхоо хүндлэл хүлээж

	Амгаланбаяр хүү минь ирэв

	 

	Эцэг эхийн энхрий хүү 

	Эрхт төрийн жолоог атгалцахаар

	Алдар нэрээ алсаас тээсээр

	Ананд хүү минь ирлээ

	 

	Эцэс төгсгөлгүй энэ жимээр

	Ирсээр л байг энэ жагсаалд

	Бүл нэмж бум болог

	Бум олноороо удам болог

	 

	Улаанбаатар хот. 2017-04-12


Үзэг

	Үзэг гэж үсэг холбож

	Хараг гэж холбож бичиж

	Уншиг гэж уяраан сийлж

	Уран тансаг үзэг мэндэлжээ

	 

	Булбарай хөөрхөн багачууд гартаа

	Бэхэн амьтай үзгийг барьж

	Ам дөрвөлжин дэвтэр дээр

	“А” үсгийг анхлан бичиж

	 

	Аав ээж ачит багш

	Алтан нар амгалан дэлхийн

	Алив сайхныг шимтэн бичиж

	Ариун эрдэмд шамдан оржээ

	 

	Өдөн үзгээс өнөөг хүртэл

	Өчнөөн олон сайхан үзэг

	Оргил ёроолгүй олон онолыг

	Олны өмнө дэлгэн үлдээж

	 

	Буурал хорвоогийн шастир түүхийг

	Байгаа хийгээд байсан бүхэнтэй нь

	Зуун зууны алтан босгоор

	Зав чөлөөгүй сударлан өрж

	 

	Хүмүүн бидний оюуны мэлмийд

	Хөгжил дэвшлийн ариун үрийг

	Үзэг цаас үеийн үед

	Үлдээж өгсөөр өдийг хүрчээ

	 

	Миний чиний нэр алдар

	Мэнд тээсэн захидал зурвас

	Төр улсын тушаал зарлиг

	Түүх улбаалсан алтан цадиг

	 

	Энэ бүхнийг эгэл хорвоод

	Эрдэм номын гэрэл цацрааж

	Далайсан илдээс далдирч халиралгүй

	Дархалж үлдээсэн олон үзэг

	 

	Эрхтэн дархтны ширээн дээр

	Эгэл бидний энгэрийн халаасанд

	Энхрийн үрсийн эрдмийн цүнхэнд

	Эрхлэн наадаж жаргаж байг.

	 

	Улаанбаатар хот. Толгойт 2019-09-28

	 


Худлаа

	Өнгөт ертөнц өнгөтэй

	Өглөө гэгээн гэрэлтэй

	Өнгөт ертөнц өнгөтэй

	Үдэш бараан сүүдэртэй

	 

	Маань мэгзмийг цээжлээд

	Машид ихээр бясалгаад ч 

	Мөрийн зэргийг оллоо ч

	Мөнхрөх гэдэг нь худлаа

	 

	Өнгөт зүс нь байгаад

	Өөд нь татаж гоёод ч

	Өдтэй юм шиг дэвэвч

	Өтлөхийн цагт худлаа

	 

	Эрх мэдлийг олоод

	Элдэв сайхнаар хэлэгдэвч

	Эрлэгийн элчийн хаалганд

	Эрхэлж туних нь худлаа

	 

	Мөрөөр нэгэн гуйлгачин

	Мөлхөж хөлхөж амьдравч

	Үүрд үгээгүй байх нь

	Үнэн гэдэг нь худлаа

	 

	Хаан эздэд ацаглаад

	Хажуу дэргэд нь дагалдаад ч

	Үхэл гэгчийг тойрох нь 

	Үнэн хэрэгтээ худлаа

	 

	Үнэн гэгчийг бэдрээд

	Үйл тамаа бараад ч

	Хоёроос илүүг харах нь 

	Харин ч ёстой худлаа

	 

	Баруунаас зүүн эргэх

	Буурал орчлонгийн хүрдийг

	Зарлиг тушаал баталж

	Зогсооно гэдэг худлаа

	 

	Энэ есөн бадгийг

	Эргүүлж сөргөөр үгүйсгээд

	Үнэн, үүрд хоёрыг

	Үржүүлнэ гэдэг худлаа

	 

	Улаанбаатар хот. Толгойт 2019-11-11

	 


Дэн

	Өөхөн дэн өндөлзөн асах нь

	Өдрийн нарыг үгүйлсний шинж

	Хараа тэтгэх хомсхон нар 

	Хавийн газар илчээн цацнам

	 

	Дэнгийн гэрэл асан ассаар

	Дэргэдэх бүхэндээ гэгээ нэмсээр

	Түнэр харанхуйг хөөн алсрааж

	Түмний үйлсэд буян нэмнэм

	 

	Харин одоо өөхөн дэн 

	Хараа харцанд өртөх нь үгүй ч

	Хаа нэгтэй хайран нэр нь

	Хана туурганд өлгөөтэй үлджээ

	 

	Дэн, буудал бохирын сав

	Дэргэдэх орцонд байраа эзэлж

	Дэв шингэсэн хормойн хорхойг

	Дээш нь залж тахиж шүтжээ

	 

	Энэ бүхэн энгүй эмгэнэл

	Эрхт төрийн харалган харц

	Төрт улсаа уруу нь татах

	Түймрийн утаагүй дайны эхлэл

	 

	Монгол түмэн Модун шаньюгаас

	Морин хүлэгтэй хүлээж авсан

	Арга билэг ариун ёсыг

	Ардаа гээх учиргүй юм сан

	 

	Бага нэр нь дэн буудал

	Багагүй томроод Хотел гэгч нь

	Их хаадын үеэс эхлэн

	Ивлэж ирсэн Хот Айл юм шүү

	 

	Эрхт түмэн минь урдхаа хар

	Эргэж хойшоо түүхээ хар

	Би хийгээд бид бүхэн

	Бүлээн цусаа тагнаж, чагная

	 

	Эх соёл, эрдэм ухаан 

	Эдүгээ биднээс зугтаагүй байна

	Хором мөчийг харан чагнаваас

	Хойчийн Монгол үлдэх л байх.

	 

	Архангай аймаг. Хотонт 2019-08-03

	 


Манжуурын бодрол

	Хэсүүлч салхитай нь хөөцөлдөн хөтлөлцөн

	Хаврын үүлстэй нь чуулалдан дуулалдан

	Дорнын талыг эвхэлцэн эвшээлцэн

	Далай нуурыг ширтэлцэн шивнэлцэн

	 

	Алтан эмээлийг хаяалцан хавиралцан

	Аяны дөрөө мултлан буухуйд

	Манжуурын толгод мэлтэлзэн тосов

	Монголын тал ард хоцров

	 

	Эрээн мяраан эгц өндөр

	Элдэв шилтгээн сүм хийдүүд

	Түүх шастир хүүрнээч хэмээн

	Тал засан аядуу угтав

	 

	Архиран хүрхрэгч арслан заанууд

	Алс эртэд энд байжээ

	Аугаа Монголын өв соёл ч 

	Арилшгүй гүн мөрөө үлдээжээ

	 

	Дөрөөн дээрээ бид явжээ

	Дүрслэх үзмэрт заан үлджээ

	Харшийн гэрэлтэй хөршийн нутгийн

	Хөрс чулуунаас Монгол үнэртэнэ

	 

	Бараа таваар булган эдлэл

	Бусдад хүртээх бэлэг дурсгал

	Алт мөнгө алим жимс

	Амт тансаг бүгд л харагдана

	 

	Нүдээр үзсэн бүхнээ магтаж

	Нутгаа мартаж сураагүй болохоор

	Шаргал түүхийн шинэ мөртүүд

	Шарзны шил шиг үнэгүй санагдав

	 

	Арилж одсон цаг хугацаа

	Аяллын жимээр бөмбөрдөн одохуйд

	Манжуурын толгод вальс эгшиглэж

	Манийнхаа сэтгэлд доголон бүжиглэв

	 

	Ардын уртын дуун сэтгэлээс

	Аялгуут вальсын айзмыг чичрээж

	Гурван улсын салхин зангидаж

	Ганьхан биед бодрол тээлгэв

	 

	БНХАУ. Манжуур. 2019-04-17

	 


Багшдаа 

	 

	Төрж өсөхөөс өвлөсөн

	Төрлөх сайхан Монгол хэл

	Тунгалаг багшийн зааснаар 

	Түүх болон үлдсэн байна

	 

	Уянгалаг яруу хэллэг

	Утга санаа өвийн дор

	Ус нутаг улсаа

	Уран тодоор бичжээ

	 

	Номын алтан мөртэй

	Нөхөрлүүлж өгсөн ачтан та

	Нарлаг Монголын үрсийн

	Нүдийг нээлцсэн багш минь

	 

	Гэгээн номын өргөөнөөс

	Гэрэлт эрдмийн ширээнээс

	Голомт өндөр Монголынхоо

	Гэрэл гэгээг түгээжээ

	 

	Ардын олон хүүхдийн

	Алаг нүд багш дээр

	Ачлалт багшийн заасан

	Ариун эрдэм чихэн дээр

	 

	Лавайн ариун дуун

	Лимбэний эгшигтэй хоршиж

	Лавтай үнэний сургаалыг

	Лүндэн болгон залах мэт

	 

	Ачлал өглөгийн далай

	Ариун эрдмийн цутгалан

	Алтан номын сургаалыг

	Алаг үрстээ түгээсэн

	 

	Гайхамшигт эх хэлний

	Гэрэлт өв соёлоор

	Гэнэн балчир шавь нараа

	Гэрэлтүүлж гийгүүлсэн багш минь та билээ.

	 

	Толгой үсгүүд нь ТУНГАЛАГ гэсэн нэр болно.

	Улаанбаатар хот. Толгойт. 2019-09-05

	 


Өглөө

	Нар манхайтал гийгээд

	Нартад өглөө ирлээ

	Сар сүүдэртэй нуугдаад

	Сайхан өглөө ирлээ

	 

	Шивнэн ширвэн яарсаар

	Шинэ өглөө ирлээ

	Үүрээр үерлэн улаачлаад

	Үзэмжит өглөө ирнэм

	 

	Өглөө бүрийг сэтгэлдээ

	Өлгийдөн авах сайхан

	Өр нимгэн бүхнийг

	Өрөвдөн өхөөрдөх сайхан

	 

	Саруул ухаан өглөөгүүр

	Саамшиж ирэх нь сайхан

	Саалийн хувин дүүрэн

	Сүүтэй ирэх нь сайхан

	 

	Өглөөн цайны дээжээр

	Цацал өргөх сайхан

	Өнгөт орчлонгийн хөрснөө

	Цэцэг дэлбээлэх сайхан

	 

	Өглөө бүхэн ирээдүй

	Ирмэж тосоод одоо цаг

	Өрнүүн дэлгэр бүтээлтэй

	Итгэл дүүрэн жавхаатай

	 

	Цэлмэг оюунд өглөө

	Цэгцэрч ирэх нь сайхан

	Мэндийн сайхан үгсээр

	Мялааж ирэх нь гоёхон

	 

	Төрийн сүлдэнд өглөө

	Түгээмэл нар руу тэмүүлж

	Морин хүлэг эзэнтэй

	Монгол нэрийг түгээж

	 

	Өргөн уудам замбуулингийн

	Өрхний оосрыг татсан

	Цэлмэг тэнгэрийн орны

	Цэнгэг өглөө сайхаан.

	 

	Улаанбаатар хот. Толгойт. 2019-12-29

	 


Сонгино хайрхан

	Хаан эзэд хоргодон нутаглаж

	Хатан сэцэд цайгаа дээжилсэн

	Сонин сайхан шастир хүүрнэх

	Сонгино Хайрхан ууландаа сүсэлье

	 

	Хатан туул рашаан эмжээртэй

	Халиун шаргал шугуй чимэгтэй

	Хүний хараа булаан цаламдсан

	Холын холоос бараатай Хайрхан

	 

	Сайхан сэтгэлийн сэржим хүртсэн

	Сор мөнгөн буурал савдагтай

	Түмэн олондоо ивээлээ хайрлаж

	Түшиг болсон их Хайрхан

	 

	Хүрээ хотын дөрвөн баганын

	Хүрхрэх хүчтэн Арслан уул

	Эзэн Чингисийн их бэлгэдлээр

	Эрхэм нэрийг хүртсэн хайрхан

	 

	Азийн эрх цагаан дагинын

	Амар амгалан баруун магнай

	Хөрст газар хөх тэнгэрийг

	Холбож гагнасан мөнхийн хайрхан

	 

	Харах тусмаа хараа булаасан

	Сонсох бүхнээ сонор мялаасан

	Хараа алсрах алсын харгуйг

	Суга бэлдээ дэвссэн хайрхан

	 

	Галт хар үнэг нь 

	Газар шинжин эргэлдэх нь

	Гүр хаан Жамухын

	Гутлын мөрийг олов уу гэлтэй

	 

	Хэрэйдийн ван хаан Тоорил

	Хажуу дэргэд ханхайна уу гэмээр

	Хачин сүртэй харагдах нь

	Хайрхан уулын үнэн төрхөө

	 

	Өвөр хормойд нь өргөн түмэн

	Өвөл зунгүй айлсан амарч

	Дахин дахин ирэхийн хүсэлтэй

	Далай сэржмээ өргөдөг Хайрхан.

	 

	Улаанбаатар хот. Толгойт. 2018-07-19

	 


cover.jpeg
333pA, agyyH oBorT L3psHAopKUiH
SPOSHIBAATAP

Fee

ECOH BAJAT
LLIY/ITUMH OPHOOP

Q

~
9)

(€

Ynaanb6aatap xot
2020 oH





images/image2.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






images/image.png





